
МУҚАДДИМА 

 

Мубрамии мавзуи таҳқиқ. Дар адабиётшиносии муосири Эрон нимаи 

дувуми асри XX-ро яке аз дурахшонтарин давраҳои пешрафти адабиёт, 

махсусан, шеъри форсӣ шинохтаанд. Заминаи ин шинохт бастагӣ ба чанд омил 

дошт. Нахустин омил вусъату густариш ва решадор шудани шеъри нав буд, ки 

яке аз аслитарин бунёдгузоронаш Нимо Юшиҷ буд. 

Нимо дар гуфтани шеъри нав талош менамуд, ки шеваву сабки 

баргузидаи хешро бо таълифи осори назарӣ ба ҷомеаи адабӣ муаррифӣ намояд. 

Ӯ муътақид буд, ки ҷомеаи суннатии Эрон, ки беш аз ҳазор сол бо низому 

қоидаҳои аруз, вазну қофия, маҷмуи образҳои такрорӣ, ташбеҳу истиораҳои 

қарордодӣ одат намуда, ҳозир нест якбора шеъри суннатиро канор бигузорад ва 

равишу тарзи пешниҳодии вайро бипазирад. Бо шумори ин пешниҳоди тарзу 

тариқи тозаро дар офариниши шеър зарур мешуморид. Намунаҳои ашъори 

тозааш, ки бо нашри манзумаи «Афсона» шуруъ гардида буд, якҷо бо 

таълифоти назариаш аз қабили «Таърифу табсира», «Арзиши эҳсосот дар 

зиндагии ҳунармандон», «Ҳарфҳои ҳамсоя», «Ду нома» ва ғайра боиси он 

гардид, ки дар бистари шеъри форсӣ дигаргунии амиқе сурат бигирад. Омили 

дигаре, ки боиси пешрафти тамоюлҳои тоза, навпардозӣ дар шеър гардид, 

зуҳури маҷаллаҳову рӯзномаҳои адабӣ мисли маҷаллаи «Сухан», «Интиқоди 

китоб», «Паёми навин» ва ғайра буд. Хидмати шоистаи ин маҷаллаҳо аз он 

иборат буд, ки тавонистанд нерӯҳои навандешу навпардозро дар атрофи худ 

муттаҳид созанд. 

Омили дигари муассир шеъри ғарбӣ ва нашри осори муҳаққиқону 

андешамандони дигар қавму миллатҳо дар заминаи шеъри мудерн буд. Ниҳоят, 

омили аслӣ, по ба майдони адабиёт гузоштани насли наве буд, ки бо дарки 

зарурату ниёзи замон шеваи пешниҳодии Ниморо пазируфт. Гурӯҳе аз ин насл 

комилан аз сабку салиқаи Нимо пайравӣ намуд ва гурӯҳи дигар аз суннатҳои 

шеъри куҳан ҷудо нашуд, вале дар пайкари шеъри суннатӣ тозагиҳои зиёде 

ворид намуд, ки мисолаш Симини Беҳбаҳонӣ мебошад. 

Дараҷаи таҳқиқи мавзуъ. Ашъори Симини Беҳбаҳонӣ бо салосату 

балоғати баландпояи худ таваҷҷуҳи донишмандону таҳқиқгарони дохилу 

хориҷи Эронро ба худ ҷалб намудааст. Ховаршиносону пажуҳишгарони 

варзидаи Эрону Тоҷикистон ва дигар кишварҳо дар омӯзишу таҳқиқи ғазали 

Симин корҳои шоистаеро ба анҷом расонидаанд. Дар ин самт махсусан қайд 

кардан даркор аст, ки саҳми шарқшиносону муҳаққиқони шеъру адаби форсӣ 

В.Б. Кляшторина, Д.С. Комиссаров, С. Николаевская, З.Н. Ворожейкина, Б.М. 

Гусейнов, Р.М. Алиев, А.Г. Гаджиев, М.Я. Яукачева, К. Аминпур, Ш. Лангрудӣ, 

М. Кадканӣ, А.А. Ҷаннатӣ, А. Зарринкӯб, Я. Ориянпур, У.Сафар, А.Расулов, 

М.Л. Рейснер, А. Абумаҳмуд, Д. Муҳаммадӣ, А. Дастғайб, А. Шеърдӯст хеле 

бузург аст. 

Аз муҳаққиқони рус В.Б. Кляшторина аз аввалинҳо шуда, ба таҳқиқи 

ашъори Симини Беҳбаҳонӣ рӯ овардаст. Ӯ дар асари худ бо номи «Современная 

персидская поэзия» (1965) доир ба фаъолияти адабии Симин ва ҷойгоҳи шеър 

дар эҷодиёти ӯ таҳқиқи пурарзише анҷом додааст. Муҳаққиқ маҷмуаҳои 

шеърии Симинро мавриди пажуҳиш қарор дода, аз ҷумла қайд кардааст, ки 

«Солҳои чилум (-и асри ХХ– А.Н.) зуд-зуд шеърҳои Симин дар саҳифаи 

рӯзномаю маҷаллаҳо ба нашр мерасиданд. Дар 50-70-ум панҷ маҷмуаи ашъори 

шоир: «Сетори шикаста» – 1950, «Ҷои по» –  1956, «Чилчароғ» – 1957, 

«Мармар» – 1963, «Растохез» – 1975 ба табъ расидаанд» [91, 125]. 

Муҳаққиқ таъкид мекунад, ки шеърҳои маҷмуаи «Сетори шикаста» 

асосан мавзуъҳои тарҷумаҳолиро доро буда, хотираҳои мағшуши давраи тифлӣ, 

наврасӣ ва ҷавонии муаллифро дар бар мегиранд.  

Ба навиштаи В.Б. Кляшторина, маҷмуаи «Ҷои по» шомили ду сарсухани 

муаллиф аст. Сарсухани аввал фарогири мулоҳизаҳои шоир перомуни шеъру 

рушду камоли он дар Эрон буда, дар сарсухани сонӣ андешаҳои шоир оид ба 

китоб дарҷ шудааст. Зимни ибрози андеша перомуни шеъру рисолати шоир 

Симин шоиронро ба ду гурӯҳ ҷудо месозад: онҳое, ки ҳадафашон хидмати 

мардум аст ва онҳое, ки дар бораи масъулияти шоир андеша намекунанд. 

Ҳамзамон, таъкид мекунад, ки ӯро ба гурӯҳи аввал шомил созанд, зеро қисми 

зиёди сурудаҳои вай ба инъикосу бозтоби масъалаҳои ранҷу дардҳои мардум 

бахшида шудаанд. Махсусан шеърҳои «Суруди нон», «Ҳадяи нуқра», «Ба сӯи 

шаҳр», «Хонаи умед» аз ҷумлаи онҳоянд, ки мавзуъҳои хосси ҷомеаи Эрони 

онвақта – муфлисшавии мардуми заҳматкаш, харобазоршавии деҳаҳо, заҳмати 

тоқатфарсои табақаи камбағалро дар бар гирифта, бо забони фасеҳу соддаи 

оммафаҳм иншо шудаанд. 

Муҳаққиқи тоҷик А. Расулов дар асари арзишманди худ «Инқилоби 

исломии Эрон ва таҳаввули ғазали форсӣ» [73] доир ба зиндагӣ ва осори адабии 

Симини Беҳбаҳонӣ сухан ронда, паҳлуҳои гуногуни ашъори шоирро 

дақиқназарона таҳқиқ намудааст ва дар таҳлилу баррасии ин мавзуъ то андозае 

муваффақ гардидааст. Мавсуф доир ба вижагиҳои ғазали Симин чунин 

менависад: «Бархе аз шоирони даврони Инқилоби исломӣ ҳангоми истифодаи 

сохти камарбандӣ ба ғайр аз айнан такрор шудани мисраву маънои байти аввал 

дар охири ғазал, ҳамчунин аз такрор намудани калимаҳои ҷудогона истифода 

намудаанд. Масалан, дар ғазали «Ҳамид озод шуд»-и Симини Беҳбаҳонӣ ин 

хусусият ба мушоҳида мерасад» [72, 84]. 

Адабиётшиноси номбурда зимни таҳлили навъҳои ғазал бо такя ба 

пажуҳишҳои мавҷуд ғазали муосирро тақсимбандӣ намуда, миёни ғазалсароёни 

муосир Симини Беҳбаҳонӣ, Нодирпур ва Таваллулиро  пешгом медонад. 

Аҳмади Абумаҳмуд [9]  зимни таҳқиқи осори Симин бештар ба нақши ӯ 

ҳамчун як зани эҷодкор  дар ҷомеаи мардсолорӣ ишорат меварзад.  

Аз муҳаққиқони саршиноси имрӯз Комёр Обидӣ бошад, дар китоби 

«Тараннуми ғазал» [150] корномаи шоир ва масири зиндагии Симинро мавриди 

арзёбӣ қарор додааст. Мавсуф, ҳамзамон, бо таҳқиқи шеъри шоир осори мансур 

ва хоссатан дидгоҳҳои адабии Симинро дар атрофи шеъру манзалати шеър, 

равандҳои тоза дар шеър таҳлилу таҳқиқ намудааст.  

М. Ҳуқуқӣ низ дар китоби «Адабиёти муосири Эрон» [108] ба таври 

муфассал ба риштаи таҳқиқ кашидааст. Ризо Бароҳанӣ дар мақолаи 

арзишманди «Дебочае бар ғазали худранг» нақши Симинро дар таҳаввули 

маъноӣ ва сохтории ғазали муосир баррасӣ намуда, ба ҷойгоҳи адабии ӯ дар 

шеъри муосир арзиши босазо қоил шудааст. 

Шоир ва муҳаққиқи номвар Қ. Аминпур низ дар монографияи «Суннат ва 

навоварӣ дар шеъри муосир» ба саҳми шоир дар ташаккулу камоли ғазали 

муосир, махсусан, аз нигоҳи тановуъ бахшидан ба авзони ғазал андешаҳои 

судманд баён доштааст.  

Бояд хотирнишон намуд, ки дар ин авохир теъдоди пажуҳишҳои татбиқии 

сурудаҳои шоир дар қиёс бо шоирони муосир ва дигар ҷанбаҳои шеъри ӯ рӯ ба 

афзоиш аст.  

Робитаи таҳқиқот бо барномаҳо ва мавзуъҳои илмӣ. Диссертатсия дар 

доираи корҳои илмию таҳқиқотии кафедраи филологияи Эрони Донишгоҳи 

миллии Тоҷикистон  дар заминаи адабиёт таълиф шудааст. 

ТАВСИФИ УМУМИИ ТАҲҚИҚ 

 

Мақсади таҳқиқ. Мақсади ин таҳқиқ қабл аз ҳама иборат аст аз арзёбии 

ҷараёни зиндагӣ ва эҷодиёти Симини Беҳбаҳонӣ ва баррасии хусусиятҳои 

муҳимтарини ғазалиёти шоир ва таъини саҳми ӯ дар такомули ҷанбаҳои фаннии 

ғазали муосири форсӣ.  

Вазифаҳои таҳқиқ. Барои амалӣ сохтани ин мақсад иҷрои вазифаҳои 

зеринро пешорӯ дорем: 

– баррасии ҷараёни ҳаёт ва муҳимтарин марҳилаҳои камолу инкишофи 

шахсияти адабии шоир. – 

– тавсифи маҷмуаҳои ашъори шоир ва таҳлилу арзёбии мазмуну 

мундариҷаи осори Симин. 

– муайян намудани хусусиятҳои муҳимтарини ғазалиёти Симин такя ба 

ҷанбаҳои забонӣ ва фаннӣ. 

– таъини гуногунии авзон дар ғазалиёти Симин, авзони барсохтаи шоир. 

– баррасии назаргоҳҳои Симин нисбат ба шеъру рисолати шоир ва 

абзорҳои шеърӣ 

– таҳлилу арзёбии муносибату бархурди Симин бо шоирону адибони 

ҳамасраш. 

– бозтоби ҷойгоҳи Симин дар ҷомеаи адабии Эрон. 

Объекти таҳқиқ. Адабиёти муосири Эрон, шеъри муосири форсӣ, 

ҷараёнҳои тозаи шеърӣ ва осори назарӣ дар заминаи шеър, объекти таҳқиқ 

мебошанд.  

Предмети таҳқиқ. Омӯзиши вижагиҳои фаннии ғазали муосир, 

гурӯҳбандии авзони барсохтаи Симини Беҳбаҳонӣ дар ғазали суннатӣ, таҳлили 

ҷанбаҳои зебошинохтии ғазали шоир предмети таҳқиқро ташкил медиҳад. 

Асосҳои назарии таҳқиқ. Асосҳои назариявии диссертатсияро 

дастовардҳои илмии олимони ховаршинос ва адабиётшиносони ватанию 

хориҷӣ ба мисли В.Б. Кляшторина, Д.С. Комиссаров, С. Николаевская, З.Н. 

Ворожейкина, Б.М. Гусейнов, Р.М. Алиев, А.Г. Гаджиев, М.Я. Яукачева, К. 

Аминпур, Ш. Лангрудӣ, М. Кадканӣ, А.А. Ҷаннатӣ, А. Зарринкӯб, Я. Ориянпур, 

У. Сафар, А.Расулов, М.Л. Рейснер, А. Абумаҳмуд, Д. Муҳаммадӣ, А. Дастғайб 

ва дигарон ташкил медиҳад.  

Асосҳои методологии таҳқиқ. Диссертатсия дар асоси методи таърихӣ-

муқоисавӣ, қиёсию тавсифӣ, татбиқӣ, таҳлили сабкшиносии шеър ва равишҳои 

адабиётшиносии муосир таълиф ёфтааст. 

Сарчашмаҳои таҳқиқ. Сарчашмаҳои асосии таълифи рисоларо осори 

Симини Беҳбаҳонӣ «Маҷмуаи ашъори Симини Беҳбаҳонӣ», «Ҷои по», 

«Растохез», «Мармар», «Чилчароғ», «Сетори шикаста», ҳамчунин дафтарҳои 

шеърии шоирони муосир Нимо, Шаҳриёр, Таваллулӣ, Касроӣ, Фурӯғ, 

Нодирпур ва тазкираҳои мавҷуди адабӣ ташкил медиҳанд. 

Навгонии илмии таҳқиқ. Диссертатсия аввалин пажуҳиши мукаммал 

дар шинохти хусусиятҳои ғазалиёти шоири муосир Симини Беҳбаҳонӣ маҳсуб 

мешавад. Дар таҳқиқ саъй шуда, то нақши шоир дар калому навсозии сохтори 

ғазали муосир, корбурди вазнҳои тоза дар заминаи арузи суннатӣ муайян 

гардад. Ҷанбаи дигари навгонии таҳқиқ баррасии сурудаҳои шоир дар сатҳи 

мушаххасоти забону маъно ва сатҳи андешаи шоир аст. 

 

Нуктаҳои асосии ба ҳимоя пешниҳодшаванда: 

1. Ҷараёни зиндагӣ ва эҷодии Симини Беҳбаҳонӣ дар сарчашмаҳои 

илмиву адабӣ, ба гунаҳои мухталиф баён гардидааст. Ихтилофи маълумот 

перомуни санаи таваллуд ва марҳилаҳои алоҳидаи зиндагии шоир зарурати 

бознигарии тарҷумаи ҳоли шоирро пеш меорад. 

2. Ҳарчанд Симинро дар таърихи адабиёти Эрон ҳамчун шоир 

мешиносанд, вале нақши ӯ дар пешрафти мусиқии эронӣ бисёр муассир аст. 

Мавсуф барои овозхонону сарояндагон беш аз сесад тарона навиштааст. 

3. Зимни таҳқиқу арзёбии мероси шоир масъалаи муҳим гурӯҳбандии 

мавзую муҳтавоии ашъор ва таъини ибтикороту навпардозиҳои шоир дар 

пайкари ғазал аст. 

4. Дарунмояҳои калидии сурудаҳои Симини Беҳбаҳонӣ ва ватандорӣ, 

ҳифозат аз марзу бим, васфу ситоиши модар, ишқу муҳаббату некандешиву 

некукорӣ, бозтоби манозири табиат, сулҳу осоиштагӣ ва масоили иҷтимоӣ 

маҳсуб мешаванд. 

5. Ҷанбаи тасвирии ғазалиёти шоир бисёр неруманд аст. Махсусан 

тасвирҳо дар ошиқонаҳои ӯ мавқеи махсус доранд. 

6. Яке аз ҷанбаҳои боризи ғазалиёти Симин вуҷуди фасоҳату салосати 

вижа, забони нерӯманд маҳсуб мешавад, ки шеъри ӯро аз дигар ҳамасронаш 

мутафовит месозад. 

7. Дар шаклгирии сабки фардии шоир таъсири адабиёти классик, 

махсусан осори намояндагони сабки хуросонӣ ва ироқӣ бисёр маҳсус аст. 

Сабки шоирро метавон омезае аз сабкҳои мазкур донист, танҳо бо забони 

неруманду истеҳкомёфта. 

8. Корбурди авзони камистеъмол ва эҷоди вазнхои тоза дар чаҳорчуби 

имконоти арузи суннатӣ муҳимтарин шохиси корномаи Симин маҳсуб 

мегардад. 

9. Созгор сохтани абзори фаннии шеър бо ҳолати равонии қаҳрамони 

лирикӣ яке аз бахшҳои арзишманди фаъолияти ҳунарии шоир шинохта 

шудааст. 

10. Нуктаи дигаре, ки бо ғазалиёти Симин барҷастагиву тамойиз 

мебахшад, баҳрагирӣ аз қофияҳои канорӣ аст, ки дар эҷодиёти дигар 

муосиронаш камтар истифода шудааст. 

Аҳаммияти назарӣ ва амалии таҳқиқ. Натиҷаҳо ва хулосаҳои асосии 

зимни пажуҳиш ба дастомада барои омӯзиши назария ва таърихи адабиёти 

муосири Эрон, таҳияи маводи таълимӣ ва омода сохтани китобҳои дарсӣ аз 

таърихи адабиёт барои факултетҳои филология ва шарқшиносии муассисаҳои 

таълимии олии на танҳо Ҷумҳурии Тоҷикистон, балки хориҷ аз он низ аз 

манфиат холӣ нахоҳад буд. Инчунин ҷамъбасту хулосаҳои илмии таҳқиқи 

мазкур дар навиштани корҳои таҳқиқотӣ оид ба адабиёти форсӣ, таҳияи корҳои 

курсӣ ва таълифи маводи таълимӣ метавонанд мавриди истифода қарор дода 

шаванд. 

Мутобиқати мавзуи диссертатсия бо шиносномаи ихтисоси илмӣ. 

Диссертатсия дар мавзуи «Вижагиҳои ғазали Симини Беҳбаҳонӣ» дар асоси 

нақшаи таҳия ва тасдиқгардида таълиф ва ба анҷом расонида шуда, барои 

дарёфти дараҷаи илмии номзади илми филология аз рӯйи ихтисоси 10.01.03 –   

Адабиёти кишварҳои хориҷии Аврупо, Осиё, Африқо, сокинони бумии Амрико 

ва Австралия (адабиёти форсӣ) мувофиқат мекунад.  

Саҳми шахсии довталаби дараҷаи илмӣ дар таҳқиқ. Масъалаҳои 

таҳқиқӣ аз ҷониби роҳбари илмӣ тарҳрезӣ гардида, ҷустуҷӯ ва натиҷагириҳои 

илмии унвонҷӯ дар мақолаҳои илмӣ, маърӯза дар конференсияҳо ва 

диссертатсия инъикос ёфтаанд. Таҳқиқи мазкур заҳмати чандинсолаи муаллиф 

буда, дар шакли диссертатсия ба анҷом расидааст. 

Тасвиби амалии натиҷаҳои таҳқиқ. Мундариҷа ва қисматҳои асосии 

диссертатсия дар конференсияҳои байналмилалии «Филологияи Шарқ дар 

масири фарҳанг ва тамаддунҳо» (Душанбе, 2020), «Пешвоёни сиёсӣ ва таъсири 

онҳо дар ҳифзи сулҳ: саҳми Президенти Ҷумҳурии Тоҷикистон дар мубориза бо 

терроризм ва ифротгароӣ» (Душанбе, 2023) ва конференсияҳои анъанавии 

ҳамасолаи (апрелии) ҳайати устодону кормандони Донишгоҳи миллии 

Тоҷикистон баён шудаанд. Диссертатсия дар доираи дурнамои корҳои илмӣ-

таҳқиқотии кафедраи филологияи Эрони Донишгоҳи миллии Тоҷикистон ба 

анҷом расида, дар ҷаласаи кафедраи мазкур аз санаи 24-уми сентябри соли 

2022, суратмаҷлиси № 2  муҳокима ва ба ҳимоя пешниҳод шудааст. 

Нашри таълифоти илмӣ дар мавзуи диссертатсия. Муҳтавои асосӣ ва 

натиҷаҳои таҳқиқ дар 8 мақола, аз ҷумла 3 мақола дар маҷаллаҳои илмии 

тақризшавандаи Комиссияи олии аттестатсионии назди Президенти Ҷумҳурии 

Тоҷикистон интишор ёфтаанд. 

Сохтор ва ҳаҷми диссертатсия.  Диссертатсия аз муқаддима, се боб, 

хулоса ва рӯйхати адабиёт иборат аст. Ҳаҷми умумии диссертатсия 

167саҳифаро ташкил медиҳад.  

БОБИ I 

 

 ЗИНДАГИНОМА ВА ЭҶОДИЁТИ СИМИНИ БЕҲБАҲОНӢ 

 

1.1. Зиндагиномаи шоир 

 

Симини Халилӣ, дар баъзе мавридҳо Симини Хилъатбарӣ ва баъдҳо то 

охири умраш Симини Беҳбаҳонӣ дар соли 1927 дар маҳаллаи Ҳимматободи 

Теҳрон ба дунё омадааст. Падараш Аббос Халилӣ нависанда ва тарҷумону 

рӯзноманигори маъруфи давраи Ризошоҳ ва аввалҳои давраи Муҳаммадризо ва 

модараш ҳам Фахрузмои Арғун бонуе аз аҳли фарҳангу қалам буд. Падари 

Симини Беҳбаҳонӣ Аббос Халилӣ зодаи шаҳри Наҷафи Ироқ буда, дар ҳамон 

ҷо ба таҳсил фаро гирифта шуда, баъди хатми донишгоҳ ба фаъолияти 

инқилобии зидди англисӣ шуруъ намуд. Ба гуфтаи муаллифи асари «Гаҳвораи 

сабзафзо» доктор Аҳмад Абумаҳбуб: «Ҳангоме ки наҳзати зиддианглисӣдар 

Ироқ падид омад, (Халилӣ – А.Н.) ҷамъияте ба номи «Наҳзати ислом» ташкил 

дод ва худ дар раъси он қарор гирифт ва зиёнҳои фаровон ба англисиҳо расонд. 

Пас аз ҷанги ҷаҳонгири Аввал, ки англисиҳо ба Ироқ даст ёфтанд, як даста аз 

ҷавонон ба шӯриш бархостанд ва бар сари фармонравои англис рафта ва ӯро 

куштанд. Англисҳо сипоҳоварда, Наҷафро муҳосира карданд ва ҳамаи он 

ҷавононро гирифта ба дор кашиданд. Магар ду нафар, ки ҷон ба саломат 

бурданд. Яке аз он ду ҷавон Халилӣ буд, ки пиёда ва аз бероҳа ба Эрон омад ва 

барои ин, ки шинохта нашавад, худро Шайх Алӣ Фатӣ-ул-ислом номид ва 

тарҷумони арабии рӯзномаи «Раъд» шуд ва ҳамчун он мебуд, то англисиҳо аз 

он пешомад даргузаштанд ва авфи умумӣ эълон карданд.  

 Халилӣ номи ҳақиқии худро ошкор сохт ва аз он пас зиндагонии беҳтаре 

пайдо кард ва ба кумаки Сайид Зиёуддин идораи рӯзномаи «Баладия»-ро ба 

ӯҳда гирифт. Пас аз шикасти кудато ва фирори Сайид аз Эрон, Халилӣ 

рӯзномаи «Иқдом»-ро бунёд ниҳод ва осори адабии худро, ки дар садади 

зикраш ҳастем, ба вуҷуд овард»  [9, с. 17]. 

 Азбаски Аббос Халилӣ забони арабиро ба хубӣ медонист, чанд муддат бо 

маҷаллаи мисрии «Ал-Муқаттаф» ҳамкорӣ мекунад ва ба гуфтаи худи ӯ замони 

дар ҳабс буданаш осори Шайх Муслиҳиддин Саъдии Шерозиро ба забони арабӣ 

ба назм бармегардонад, ки боиси таҳсину офарини удабову уламои Миср 

мегардад. Махсусан тарҷумаи «Гулистон»-у «Бӯстон» аз ҷониби аҳли илм 

баҳои баландро сазовор мешавад. Тавре аз зиндагиномаи Аббос Халилӣ бар 

меояд, вай барои фаъолияти инқилобӣ ва афкори зидди ҳукуматиаш ҳабдаҳ 

маротиба гирифтори табъиду зиндон шудааст, аммо ин таъқибу табъидҳо рӯҳи 

исёнгару тавонои ӯро шикаста натавонистаанд. Ӯ тамоми умр мубориз монд ва 

романҳое бо номҳои «Рӯзгори сиёҳ», «Инсон», «Интиқом» ва «Асрори шаб» 

боқӣ гузошт. Ӯ дар 21-уми баҳманмоҳи соли 1350 ҳиҷрӣ дар синни 78-солагӣ аз 

олам чашм пӯшид. 

Ҳаминро бояд илова кард, ки Аббос Халилӣ аз аҳли маорифпарвару 

инқилобӣ буда, дар тӯли зиндагиаш дар баробари эҷоду тарҷума инчунин ба 

корҳои давлатӣ ва сиёсат ҳам даст доштааст ва дар замони ҳукумати Доктор 

Масаддиқ чанд муддат ба ҳайси сафири Эрон дар кишвари Эфиопия иҷрои 

вазифа намудааст. Ба гуфтаи худи Симини Беҳбаҳонӣ, ӯ дар қатори асарҳои 

бадеӣ ҳамчунин осори таҳқиқӣ аз худ боқӣ гузоштааст, ки асари дуҷилдаи 

«Таърихи Куруши Кабир», «Партави Ислом» дар ду ҷилд, «Таърихи комил»-и 

Ибни Асир дар чордаҳҷилд аз ҷумлаи таълифот ва тарҷумаҳои ӯ маҳсуб 

мешаванд.  

Аз омӯзиши зиндагиномаи Аббос Халилӣ бармеояд, ки вай тамоми умри 

худ аз мубориза барои озодӣ даст накашидааст ва ҳамвора бар зидди султаи 

англису амрикоиҳо дар Эрон мубориза бурдааст. Маҳз хислатҳои ҷавонмардию 

ҷасурӣ, ҳақталабию адолатхоҳӣ, озодипарастию миллатдӯстӣ, инсонгароиву 

зебоипарастӣ ба ин марди далеру шуҷоъ мансуб буданд ва табъиду таъқибу ба 

зиндон афканиҳо руҳи нерумандии ӯро шикаста натавонистанд. Бо вуҷуди ин 

қадар ҷонфидоиҳову ҷоннисориҳо бадхоҳону душманони Аббос Халилӣ, ки 

ҳамеша дар пайи зарба задан ба ӯ «санг ба маҳтоб мепарронаданд», ҷиҳати 

бадном кардани ӯ дар саҳифаҳои рӯзномаи «Кайҳон» буҳтонеро ба нашр 



15 
 

мерасонанд, ки гӯё падари вай гумоштаи давлати англисиҳо будааст. Баъди 

нашри ин мақола Аббос Халилӣ ба шӯр меояду меошӯбад, вале бо нармию 

оҳистагии ба худ хос чунин изҳор медорад: «Мегӯянд фарзанди омили 

англисиёнам. Агарчи фарзанди касе будан ҷабр аст ва ба ихтиёр нест, боз 

мегӯям, падарам ба истиноди авроқи мастури таърих, маркази доираи шӯришӣ 

буд, ки истиқлоли Ироқро бунён ниҳод. Чӣ гуна омили англисиён буд?» [9, 

с.32]. 

Бале, дар ҳақиқат, дар ҳама давру замон инсонҳои бафарҳангу поктинат аз 

дасти ҳасудону нотавонбинон ҷабру ситам кашидаанд, шахсони разилу 

пастфитрат ҳамеша кӯшидаанд, ки ба ин гуна одамон тамғаҳои гуногунро 

бичаспонанд ва номи неки онҳоро доғдор созанд. Вале зиндагӣ ин аст, ки бо 

мурури замон ҳама ҷои сазовори худро пайдо мекунад. 

Акнун мехоҳам чанд сухан дар бораи миллати Аббос Халилӣ иброз дорам. 

Гарчанде вай дар шаҳри Наҷафи Ироқ ба дунё омадааст, гузаштагони ӯ, тахмин 

меравад, ки аз кишвари Эрон ба он ҷо муҳоҷир шудаанд ва миллаташ эронӣ 

мебошад. Зеро ба гуфтаи муаллифи китоби «Гаҳвораи сабзафзо», ӯ забони 

арабиро хуб медонист. Модоме ки ӯ «забони арабиро хуб медониста» бошад, 

пас чунин хулоса кардан мумкин аст, ки забони модариаш арабӣ набуда, балки 

эронӣ мебошад.  

Масъалаи дигари қобили таваҷҷуҳ ин аст, ки бо вуҷуди он, ки англисҳо 

баъди қатли фармонравои давлати Британия дар Ироқ назоратро аз болои 

тамоми шахсони дорои афкори инқилобию озодихоҳӣ пурзӯр карданд ва ба 

зудӣҳамаи онҳоро нобуд сохтанд. Аммо Аббос Халилӣ ва танҳо як нафари 

дигар ҷон ба саломат бурданд, ки ин ҳолат гувоҳи зиракию чолокӣ ва молики 

ҳушёрии баланди сиёсӣ будани ӯ мебошад. Зеро дар он давраи пуршӯру шар, ки 

мақомоти ҷосусии англисҳо ҳар як қадами равшанфикронро таҳти назорати 

қатъӣ қарор дода буд, марзи кишварро убур карда, ба мамлакати дигар сафар 

кардан кори сангине ба шумор мерафт. Зеро он вақт ҳокими мутлақ 

намояндагони англисҳо буданд.  

Агар дар бораи мақому манзалати Аббос Халилӣ сухан гӯем, вай бар 

замми он, ки адибу нависандаи тавоное буд, инчунин шахси сиёсатмадори 

дараҷаи баланд маҳсуб мешуд ва дар замони сарвазири Эрон будани Муҳаммад 

Муссадиқ Аббос Халилӣ дар қатори бисту се нафар сиёсатмадорони олирутбаи 

Эрон арзёбӣ мегардид ва чанд муддате масруфи корҳои дипломатӣ низ будааст. 

Аббос Халилӣ умри бобаракате дидааст ва дар тамоми дарозои зиндагӣ аз 

омӯзиш ва таҳқиқ лаҳзае ҳам фориғ набудааст. Ӯ дар эҷоди асарҳои баландғояи 

бадеӣ ва осори пажуҳишӣ муваффақ шудааст. Аммо дар зиндагии шахсӣ ба 

мушкилиҳои фаровон дучор гардида, корҳои оиладорӣ ба вай чандон омад 

накардааст. Бо вуҷуди он ки ҳамсари ӯ – Фахр Узмои Арғун ё Фахр Одил 

Хилъатбарӣ низ аз аҳли фарҳангу адаб буд, байни онҳо носозӣ ба амал омад ва 

ба зудӣ оилаашон вайрон шуд.  

Аббос Халилӣ марди шуҷоу далер, адолатхоҳу ҳақталаб, меҳрубону 

ширинсухан ва оромтабиату некхоҳ ва душвор писанду усулӣ буд, 

миллатдӯстию ватанпарастии ӯ дар замони худ бесобиқа буд, дар зери султаи 

аҷнабиён буданро нанг мешуморид ва муборизаро шиори зиндагии худ қарор 

дода буд. Дар бораи падараш худи Симини Беҳбаҳонӣ дар ёддоштҳои худ 

чунин иброз медорад: «Бегумон ман шаҳомат, ҳақталабӣ, озодандешӣ ва 

бебокиро аз падар омӯхтаам (агар тавониста бошам), ҳанӯз бо ба ёд овардани 

қомати афрохта ва устувораш ба ҳангоме ки ӯро аз миёни ҷамъияте, ки қасди 

куштанашро дошта буданд, наҷот дода буданд ва ба шаҳрбонӣ оварда буданд, 

эҳсоси сарбаландӣ мекунам. Ӯ на танҳо барои эҳқоқи ҳаққи занон кӯшид, балки 

ҳақталабӣ сарлавҳаи барномаи зиндагиаш буд» [9, с. 17]. 

Аббос Халилӣ 21-уми баҳманмоҳи соли 1350 дар синни 78-солагӣ дар 

шаҳри Теҳрон зиндагиро падруд гуфт. 

Модари Симини Беҳбаҳонӣ – Фахр Узмои Арғун ё Фахр Одил Хилъатбарӣ 

низ шоиру нависанда ва рӯзноманигори забардасти замони худ буд. Тавре худи 

Симини Беҳбаҳонӣ дар бораи модараш маълумот додааст, ӯ дар гӯристони 

Ибни Бобуя дафн шудааст. Падару модараш низ дар ин гӯристон ба хок супурда 

шуда будаанд».  

Фахр Узмои Арғун соли 1277 ҳиҷрии хуршедӣ дар шаҳри Теҳрон ба дунё 

омадааст. Падари ӯ Муртазоқулихон, яке аз афсарони олирутбаи давраи 

Қоҷориҳо ва модараш хонуми донишманду маърифатдӯст буда, аз авлоди 

ашрофони эронӣ буд. Боиси таъкиди махсус аст, ки дар он даврае, ки дар Эрон 

дар бораи ҳуқуқи зан умуман сухан гуфтан ҳоҷат набуд ва хондану маълумот 

гирифтан барои занон гуноҳ шуморида мешуд, ӯ ба хондан фаро гирифта шуд 

ва аз тамоми илму донишҳои маъмули замонаш бархурдор гардида, воқеан ҳам 

дар соҳаи сиёсату иҷтимову адаб ҷойгоҳи махсусеро барои худ касб намуд. 

Баъд аз хатми таҳсил вай бо Аббос Халилӣ ошноӣ пайдо намуд ва пас аз чанде 

бо ӯ хонадор шуд. Аз заношӯии онҳо Симини Беҳбаҳонӣ ба дунё омад, вале бо 

сипарӣ шудани чанд муддат миёни онҳо ихтилоф падид омад, ки дар натиҷа аз 

ҳам ҷудо шуданд. Фахр Узмои Арғун бо рӯзноманигори машҳури он замон 

Одил Хилъатбарӣ ба шавҳар баромад ва номи худро низ ба Фахр Одил иваз 

кард.   

Тамоми зиндагии ӯро мубориза барои ҳуқуқҳои занон фаро гирифтааст ва 

маҳз бо ибтикори вай ва чанд тан зани равшанфикри дигар дар кишвар 

ҷамъияте бо номи «Анҷумани нисвони ватанхоҳ» бунёдгузорӣ шуда буд, ки 

барои ба даст овардану таъмин намудани ҳуқуқу озодиҳои занон нақши 

муассире доштааст. Дар ҳамин давра ӯ ба таълими забони фаронсавӣ дар 

мактабу дабиристонҳои духтарона машғул шудааст ва дар ҳамин замон асари 

таърихиеро дар бораи Бонапарт Наполеон аз забони фаронсавӣ ба забони форсӣ 

тарҷума ва пешкаши хонандагон гардонидааст. Ин гуна корҳо барои занон дар 

он замони истибдод шуҷоату қаҳрамонии бемислу монандро тақозо мекард. Ба 

замми фаъолияти омӯзгорӣ Фахр Одил ба корҳои рӯзноманигорӣ низ шуғл 

варзидааст ва чанд муддат сардабири интишороти «Ояндаи Эрон» ва сипас 

корманди идораи рӯзномаи «Номаи бонувон» дар пешбурди корҳои сиёсию 

иҷтимоӣ гомҳои бузурге гузоштааст. Гузашта аз ин ин хонуми инқилобӣ нутқу 

баромадҳои оташине дар байни мардум эрод мекард ва ҳамвора мекӯшид, ки 

занонро бо ҳуқуқҳои шаҳрвандиашон ошно созад ва афкори ғуломонаро аз 

мағзи онҳо бизудояд. Ӯ барои ободии ҷомеаи навин, пешрафти инсонҳо, аз 

байн бурдани палидию фасод, барҳам задани нобаробарии иҷтимоӣ, созмон 

додани як меҳани ободу шукуфо мубориза бурдааст. Вай дар шастумин соли 

умраш соли 1342 ҳиҷрии хуршедӣ аз олам даргузашт. 

Фахр Узмои Арғун на танҳо сиёсатмадору рӯзноманигори чирадаст буд, ӯ 

инчунин шоире буд, ки бо шеърҳои оташини худ бар зидди зулму истибдод ва 

беадолатию фасод муборизаи беамон бурдааст. Барои барқарор кардани ҳуқуқи 

занон дар кишвар, барои ба таҳсил фаро гирифтани онҳо, ба роҳ мондани 

баробарҳуқуқии онҳо бо мардон ҷоннисорӣ намудааст. Ӯ шеъри оташбори 

инқилобиашро мисли машъали фурӯзон истифода намудааст, ки намунаи онро 

меорем: 

«Мулкро аз хуни хоин лолагун бояд намуд, 

ҷорӣ аз ҳар сӯи кишвар ҷӯи хун бояд намуд, 

Ҳашмату фарри Каён гар боядат ин хиттаро, 

Пок аз бедоди Заҳҳокони дун бояд намуд. 

Дуздҳои иҷтимоӣ ҳарчи ҳаст аз шайху шоб, 

ҷумларо бо дори ибрат сарнагун бояд намуд. 

Ашрафу воло шудан аз дуздиву ғорат чӣ суд, 

Инчунин волову ашрафро забун бояд намуд. 

Ҳар вакилеро, ки шуд бо зӯру бо зар интихоб, 

Аз даруни маҷлиси шуро бурун бояд намуд. 

Ҳар биноеро, ки шуд бо ҷавру бедод устувор, 

Бояд аз пай канду аз бун вожгун бояд намуд. 

То ба кай нисвон асири ҷаҳлу дар ғафлат риҷол, 

Иктисоби донишу илму фунун бояд намуд. 

ҷустани роҳи саодат ҷуз ба хун девонагист, 

Гашт бояд оқилу тарки ҷунун бояд намуд. 

Фатҳ бояд кард қавмеро, ки фосид гашт хун, 

Хуни фосидгаштаро аз тан бурун бояд намуд. 

Бар гузашта дастрас набвад махур афсуси он, 

Фикри ислоҳоти оянда кунун бояд намуд. 

Фахр бо ислоҳи ин вайронаро ҷуз хун мадон, 

Корро ислоҳ аз селоби хун бояд намуд» [9, с. 21]. 

Фахр Узмо дар замони зиндагии худ шояд яке аз занони камшуморе 

бошад, ки бо ҳисси баланди ватанпарварӣ садо баланд кардааст ва маъмурияту 

мудирият ва ҷойгоҳи занро дар ҷомеа бо эҳсоси бузурги худшиносӣ хеле воло 

арзёбӣ намудааст. Ӯ зебоии воқеии занро на дар хатту холу ҳусну ҷамол, балки 

дар донишу маърифату фарҳангу камол мебинад, ки шеъри поёнӣ мисоли 

барҷастаи ин ақидаҳо ба шумор меравад: 

«Ҷамоли зан на ҳамин зулфи пуршикан бошад, 

На оразе чу гулу ғунча дар даҳан бошад. 

ҷамоли зан ба ҳақиқат камоли иффати ӯст, 

Чунин зане ба ҳамаҷо шамъи анҷуман бошад. 

Сабо зи қавли ман ин нуктаро бипурс аз мард, 

Чаро «заифа» дар ин мулк номи ман бошад. 

Агар заифа манам, аз чӣ рӯ ба уҳдаи ман, 

Вазифа парвариши марди пилтан бошад. 

Бикӯш, эй зану бар тан зи илм ҷома бипӯш, 

Хуш он замон, ки чунин ҷомаат ба тан бошад. 

Ба чашми Фахрӣ дониш зи баски ширин аст, 

Ҳамеша дар талабаш ҳамчу Кӯҳкан бошад» [9, с. 22]. 

Воқеан, Фахр Узмои Арғун ончунон бо ғуруру салобат ва бо ҳисси исёну 

ҷасорат сухан меронад ва ба мухотаби худ муроҷиат мекунад, ки ӯро «заифа» 

ном бурдан хато аст, модоме ки ба уҳдааш парваришу тарбияи «мардони 

пилтан» вогузошта шудааст ва чӣ гуна ҳам метавонад ӯ нотавону  заиф бошад.  

Ёдовар шудани он нукта мусаллам аст, ки замоне, ки Фахр бо як ҷасорати 

бесобиқа ба ҳаракати феминистӣ дар Эрон сарварӣ мекунад ва барои аз хоби 

ғафлат бедор кардани занҳои мазлум камар мебандад, шуҳрату овозаи 

ибтикороти ӯ ҳатто ба кишварҳои Аврупо мерасад ва дар байни занони ин 

минтақа руҳбаландию дастгириеро ба вуҷуд меоварад. 

Гарчанде ҳам падар ва ҳам модари Симини Беҳбаҳонӣ шахсони аҳли адабу 

фарҳанг буданд, аммо зиндагии якҷояи онҳо бисёр тӯл накашидааст ва ҳамеша 

дар вазъи ҳамдигар нофаҳмию носозгорӣ сурат гирифта, оқибат баъди чанде 

хонавайрон мешаванд. 

Худи шоир дар осораш низ борҳо ба ин мавзуъ, яъне зиндагиномааш 

таваҷҷуҳ карда, гоҳ-гоҳе лаҳзаҳои талхи зиндагиашро бо як эҳсосоти нозук 

баён намудааст. Ба назар чунин мерасад, ки ба хотир овардани он эҳсосоти талх 

дили ӯро озор медиҳад ва шоир аз баёни он лаҳзаҳои ногувор ҳазар менамояд, 

вале гоҳе ҳам ночор ба шарҳи онҳо рӯ меорад. 

Дар шеъри «Афсонаи зиндагӣ» ба мавзуи хонадоршавии падару модараш 

рӯ оварда, хотироти мағшуши худро аз издивоҷи он «ду носоз» ба ёд овардааст: 

«Ёд дорам зи роҳу расми куҳан, 

Ки ду носозро ба ҳам пайваст. 

Ман шудам ёдгори ин пайванд, 

Лек чун ришта суст буд, гусаст. 

 

Хирагиҳои модару падарам, 

Он дуро фитна дар саро афканд. 

Кӯдаке будаму маро ночор, 

Гоҳ аз ин, гоҳ аз он ҷудо афканд. 

 

Кинаҳои хуфта гуна-гуна басе, 

Дар дили ранҷдидаи сардам. 

Гоҳ аз баҳри номуродии хеш, 

Гаҳ пайи дӯстони ҳамдардам» [10, с.31] 

Дар бораи зиндагии талху нобасомонаш борҳо гаштаю баргашта дар 

шеърҳои худ гоҳе ҳам хоставу гоҳе нахоста ёдовар шудааст. Мавзуи ҳолати 

руҳии шоир дар шеъри «Оғӯши ранҷҳо» хеле возеҳу равшан баён гардидааст: 

«Ваҳ! Ки як аҳли дил намебинам, 

Ки ба ӯ шарҳи ҳоли худ гӯям: 

Маҳраме ку, ки як нафас бо ӯ, 

Қиссаи пурмалоли худ гӯям?... 

 

Кӯдакони азизу дилбандам! 

Зиндагонӣ марост бори гарон. 

Лек бо миннаташ ба дӯш кашам, 

Ки наяфтад ба шонаи дигарон». [10, с. 72-73]. 

Тавре худи Симини Беҳбаҳонӣ ёдовар шудааст, ҳангоми дусолагиаш 

падару модараш аз ҳам ҷудо мешаванд ва Симин ҳамроҳи модараш хонаи 

падарро тарк карда, ба хонаи хурдтаре дар кӯчаи Интихобияи хиёбони 

Қавоммуссалтанаи наздики калисои Инҷилии шаҳри Теҳрон кӯч мебанданд. 

Баъди чанде модари Симин бори дуюм ба шавҳар мебарояд ва ба хонаи он 

мард, ки дар хиёбони Шоҳпур воқеъ буд, мекӯчанд. Ин падари дуюм Одил 

Хилъатбарӣ ном дошт ва дар рӯзномаи «Ояндаи меҳан» ба ҳайси рӯзноманигор 

шуғл меварзид. Гарчанде падарандар кӯшишҳое барои дили ӯро нарм кардан 

мекунад, аммо ӯ инро қабул карда наметавонад ва ҳамеша аз падари худ ёд 

мекунад. Падараш, ки акнун зани нав гирифта буд, гоҳ-гоҳе ҳам ба аёдати вай 

меояду барояш тӯҳфаҳо меорад.   

Модараш дар дабиристони духтарона аз фанни забони фаронсавӣ дарс 

медод ва гоҳе ба корҳои рӯзноманигории шавҳараш ёрӣ мерасонд. 

Соли 1311 Симини Беҳбаҳонӣ ба мадрасаи «Номус», ки дар маҳаллаи Кали 

Аббосалӣ ҷойгир буд, ба таҳсил шуруъ мекунад. Худи ҳамон сол модараш 

писару духтари дугоник таваллуд мекунад ва акнун шумори фарзандон, ки 

бузургтарашон Симини даҳсола буд, ба панҷ мерасад. Албатта, дар як вақт ҳам 

кор кардану ҳам ба тарбияи фарзандон машғул шудан барои модар хеле душвор 

буд ва модар хеле хаста ва нотавон шуда буд. Вале он сол ҳарду фарзанди 

хонавода ба бемории ханноқ гирифтор шуда яке пайи дигар вафот мекунанд, ба 

ҷуброни он ду фарзанди фавтида соли дигар модар писаре таваллуд мекунад. 

Аммо азбаски модар кор мекард, имкони парастории кӯдаки навзодро надошт, 

Симин тасмим мегирад, ки ба мактаби шабона даромада, рӯзҳо тифлро 

парасторӣ кунад ва аз байн чанд муддате сипарӣ мешавад.  

Рӯзе падари Симин, ки муддатҳо аз аҳволи духтараш бехабар буд, ба 

дидорбинии ӯ меояд ва аз ин пас зиндагии ӯро таҳти назорати худ мегирад. 

Худи Симин аз он рӯзҳо дар хотироташ навиштааст, ки падараш зиндагонии 

ӯро пайваста назорат мекардааст, то он даме, ки чашм аз олам пӯшидааст, дар 

он ҳангом вай аллакай се фарзанд доштааст. Дар омӯзишу парвариши Симин 

падараш нақши боризе доштааст.  Азбаски Аббос Халилӣ дар шеъру аруз 

дониши мукаммале дошт, ба духтараш дар бораи вазну қофия ва санъатҳои 

бадеӣ маълумоти зарурӣ медод, аз шеърҳои шоирони бузурге ба мисли Саъдию 

Ҳофиз ва дигарон ба ӯ пораҳо қироат мекард ва дар дилаш меҳри шеъру 

шоириро ҷой мекард.  

Симини Беҳбаҳонӣ соли 1317 вориди дабиристони «Ҳасанот» мешавад, ки 

он замон тақрибан сездаҳ ё чордаҳсола буд ва дар муддати чор сол таҳсилоти 

мутавасситаро ҳар сол дусинфӣ фаро мегирад. Ба ғайр аз таҳсилоти умумӣ 

Симин бо кӯшиш ва раҳнамоии модар ва падарандар дар назди Эраҷ Аббосӣ 

меомӯзад.  

Симини Беҳбаҳонӣ дар ёддоштҳои худ овардааст, ки аз синни 

дувоздаҳсолагӣ ба навиштани чанд байте шуруъ кардааст ва дар чордаҳсолагӣ 

ба эҷоди шеър ба таври ҷиддӣ машғул шудааст. Аввалин шахсе, ки бо шеъри ӯ 

ошно шудааст, модараш мебошад, ки дастнависҳои ӯро аз зери болиш пайдо 

мекунад ва байни модару духтар дар ин мавзуъ суҳбат доир мегардад. Рӯзе 

модараш ҳамроҳи як зани шармгину камсухан ба хона меоянд ва модар 

шеърҳои Симинро, ки худ онҳоро қалам зада буд, ба он зани ҷавони зебо нишон 

медиҳад. Зани ҷавон баъди шиносоӣ бо шеър Симинро мебӯсаду ба ӯ комёбӣ 

металабад ва ба хонаи худ меравад. Ин зан Парвини Эътисомӣ буд, ки 

бузургтарин зан – шоир дар забони форсӣ мебошад.  

Шеъри нахустини Симини Беҳбаҳонӣ дар рӯзномаи «Навбаҳор», ки 

сардабираш Маликушшуаро Баҳор буд, ба нашр расид, ки матлаи он ин аст: 

«Эй тӯдаи гуруснаи нолон чӣ мекунӣ? 

Эй миллати фақиру парешон чӣ мекунӣ?» 

Ин ҳодиса дар соли 1320 рух дода буд, ки он замон Симини Беҳбаҳонӣ 

ҳанӯз чордаҳсолагиро пур накарда буд. Аз ин пас дар зиндагии ӯ давраи нав 

оғоз меёбад, яъне Симин акнун бо қадамҳои устувору ҷиддӣ ба майдони шеъру 

адабӣ форсӣ по ниҳод. Акнун Симин пайваста дар маҳфилу анҷуманҳои адабӣ 

фаъолона ширкат меварзид ва шеърҳои худро ба шунавандагон пешкаш мекард 

ва бо ҷиддияти бештару бо шеъри волои форсӣ ошноӣ пайдо мекард. Дар 

радифи таҳсил дар дабиристон ӯ ба корҳои ҷамъиятӣ низ шуғл меварзид ва дар 

ҳамин даврон ба узвияти созмони ҷавонони Ҳизби Тӯдаи Эрон пазируфта шуда, 

ба фаъолиятҳои иҷтимоиву сиёсӣ мепардозад ва соли 1324 ба омӯзишгоҳи 

тиббии момоӣ (акушерӣ) ворид мешавад.  

Дар соли дуюми таҳсил дар мадраса мақолаи беимзое дар бораи вазъи 

таҳсилот дар омӯзишгоҳ дар яке аз рӯзномаҳои он давра ба чоп мерасад ва аз ин 

кор роҳбари муассиса сахт хашмгин мешавад ва бидуни таҳқиқ Симинро дар ин 

қазия гунаҳгор шуморида, носазо мегӯяд ва ҳатто бо мушт ба рӯяш мезанад ва 

кор то дараҷаи даст ба гиребон мерасад. Баъди ин қазия Симин, ки то охири 

умри худ намедонист, ки мақола аз ҷониби кӣ навишта шудааст, идома додани 

таҳсилро раво намебинад ва хонданро қатъ мекунад ва минбаъд дар шеъри худ 

муборизаро бо ситаму бедодгарӣ ҳамчун ҳадафи асосӣ қарор медиҳад ва дар 

ҳеҷ ҳолату вазъият дар пеши мақоме сар фуруд наовард.  

Дар соли 1325 Симин бо пешниҳоди падараш ва бидуни хоҳиши худ бо 

марде бо номи Ҳасани Беҳбаҳонӣ издивоҷ мекунад. Ҳатто бовар кардан 

мушкил аст, ки падари Симин ба чунин коре розӣ шуда бошад, ки духтари ӯ 

бидуни хоҳиши худ ба шавҳар барояд, зеро Аббос Халилӣ тамоми умр бар 

зидди издивоҷи иҷбории хонумҳои эронӣ мубориза мебурд ва дар асарҳояш низ 

ин масъала мавзуи асосиро ташкил медод. Аммо ин далелест рад нашаванда. 

Дар давоми зиндагонии якҷоя аз онҳо се фарзанд–ду писар бо номҳои Алӣ, 

Ҳусайн ва духтар бо номи Умед ба дунё меоянд. Акнун дилбастагии Симини 

Беҳбаҳонӣ ба зиндагонӣ фақат шеър фарзандонаш буданд. 

Соли 1330 дар омӯзишгоҳ ба кор медарояд, ки он замон аз ҷиҳати синну 

сол аз шогирдон тафовуте надошт. Рӯзе ба дабиристон бозраси маориф меояд 

ва Симин, ки дар байни шогирдон қарор дошт, бозрас дар бораи устодашон 

мепурсад. Вақте шогирдон ба Симин ишора мекунанд, бозраси маориф ҳатто 

бовар намекунад.  

Аммо аз даврони омӯзгориаш Симин хотироти хушу дилкаше дар ёд дошт 

ва шогирдонаш тамоми умр бо ӯ дар тамос буданд ва устоди худро гиромӣ 

медоштанд, ки аз он лаҳзаҳо Симини Беҳбаҳонӣ бисёр бо фараҳу шодӣ ёдовар 

мешуд ва бисту ҳашт соли устодиро давраи беҳтарини умри худ мешуморид. 

Дар давраи омӯзгорӣ бинобар набудани омӯзгороне аз риштаҳои гуногун 

иттифоқ афтодааст, ки ба шогирдон аз физикаву химия ва зистшиносӣ ва 

ниҳоят аз фанни адабиёт дарс гӯяд. 

Соли 1337 ҳиҷрии хуршедӣ дар озмун иштирок намуда, ба донишкадаи 

ҳуқуқ дохил мешавад ва дар як вақт ба риштаи адабиёт низ пазируфта мешавад. 

Аммо азбаски дар риштаи адабиёт вай аллакай дониши казоӣ дошт ва дар назди 

падару модараш дар ин соҳа маълумоти зарурӣ ба даст оварда буд, хонданро 

дар самти ҳуқуқ афзалтар шуморида, аз факултаи адабиёт даст мекашад. 

Ҳангоми таҳсил дар риштаи ҳуқуқ бо ҳамсабақаш Манучеҳри Кушёр ошноӣ 

пайдо мекунад, ки ин ошноӣ то вопасин нафаси Манучеҳр давом мекунад. Соли 

1341 Симин Донишкадаи ҳуқуқи Донишгоҳи Теҳронро хатм кард. Соли 1349 бо 

се нафар фарзанд аз Ҳасани Беҳбаҳонӣ расман ҷудо шуда, ба Манучеҳри Кушёр 

ба шавҳар мебарояд. Ҳарчанд падари Симин ба ин издивоҷ мувофиқ набуд, 

аммо бинобар сабабе, ки бори аввал бидуни хоҳиши худ ва бо маслиҳату 

машварати падар ба шавҳар баромада буд, Аббос Халилӣ ночор ба ин издивоҷ 

розӣ мешавад. Зиндагии якҷояи Симину Манучеҳр то соли 1353, яъне то дами 

марги Манучеҳр давом мекунад ва оиладории онҳо бисёр ҳам гарму самимӣ ва 

бо шӯру шавқ мегузарад. Худи Симин дар бораи шавҳари дуюмаш чунин 

мегӯяд: «Ҳамсари дуюми ман ба тамоми маънӣ бошараф, содиқ ва ошиқ буд. 

Ҳаминҳо зиндагии маро бо ӯ ширин мекард ва маънӣ мебахшид» [9, с. 37]. 

Симини Беҳбаҳонӣ муддати сӣ сол  аз соли 1330 то соли 1360 ба кори 

омӯзгорӣ шуғл варзид, ҳатто баъди хатми донишгоҳ, ки мутахассиси соҳаи 

қазоӣ гардида буд, ӯро ба худ ҷалб карда натавонист. Ӯ пешаи муаллимиро 

касби  покизатарин ва озодатарин мешуморид, чунин мепиндошт, ки шахси ба 

кори тадрис машғул буда аз андешаи сиёсӣ ва идорӣ озод аст. Бале, кас 

метавонад ба сиёсат кор надошта бошад, аммо сиёсат ҳама вақт метавонад ба 

ҳама кас кордор бошад. 

Вай дар бораи ба кори қазоват шуғл накарданаш мегӯяд: «Дар мавриди 

қазоват ва ваколат ҳам дар худ ин қудратро намедидам, ки бар эҳсоси худ 

ғалаба кунам ва эҳтимолан қазовате, ки (ҳарчанд дуруст) ба зарари касе тамом 

мешуд, осудагии хотирро ба ҳам мезад. Пас беҳтар ҳамон буд, ки фақат 

муаллим ва шоир бошам. Ман риштаи ҳуқуқро ба манзури шинохти бештари 

авзоъ ва аҳволи ҷомеае, ки дар он зиндагӣ мекунам, интихоб кардам» [9, с.38]. 

Симини Беҳбаҳонӣ вобаста ба ихтисоси қазоватӣ ё ҳуқуқшиносӣ чанд 

муддате узвияти Анҷумани занони ҳуқуқдонро ба уҳда дошт, аммо пас аз он 

дар ҳеҷ ҷамъияте ё созмоне ворид нагардидааст. 

Ӯ бо як шавқу завқи зиёд ба офаридани таронаҳо ва навиштани шеърҳо 

барои оҳангҳои сарояндагони эронӣ машғул мешавад ва аз рӯи ин пеша як 

даромади муайяне касб мекунад. Дар тамоми зиндагиаш зиёда аз сесад тарона 

эҷод мекунад ва аз рӯи гуфтаи худаш аз ин миқдор танҳо чанд адади онҳоро 

дӯст медоштааст. Иқрор ҳам мешавад, ки тарона сохтан ниҳоят кори мушкилу 

миёншикан буда, на ҳар шоире аз уҳдаи ин кор баромада метавонад. Ба ақидаи 

вай, бисёр шоирон ҳастанд, ки тарона эҷод карда натавонистаанд ё нахостаанд, 

ки ба чунин амали мушкилписанде даст бизананд.  

Симини Беҳбаҳонӣ ба таври доимӣ дар анҷуману нишастҳои адабӣ ширкат 

меварзид ва шеърҳои худро барои иштироккунандагони он маҳфилҳо мехонд. 

Дар анҷумани «Умед», ки ба ёди Ахавони Солис бунёд шуда буд, фаъолона 

иштирок мекард. Ширкату суханрониҳо ва эҷоди ашъори баландпоя овозаи 

Симинро дар тамоми мамлакат ва берун аз он дар байни мардуми ихлосманди 

шеъру адаб бурд ва ӯро ҳамчун як шоири муборизу адолатхоҳ муаррифӣ намуд.  

Вақте  сухан дар бораи бузургон меравад, ба ақидаи нависандаи ин сатрҳо, 

аз рӯи адолату инсоф намебошад, ки онҳо бо ҳамдигар муқоиса карда шаванд ё 

ба кадоме аз онҳо бартарияту афзалият дода шавад. Бузургон ҳар кадоме дар ҷо 

ва мавқеи худ бузурганд. Мақсади мо аз гуфтани чунин пешгуфтори кӯтоҳ аз он 

иборат аст, ки ин ҷо мехоҳам чанд сухане дар бораи муносибати Симини 

Беҳбаҳонӣ ва Фурӯғи Фаррухзод гуфта шавад. Албатта, ҳардуи ин шоирон 

пеши аҳли адабу сухан соҳиби мартабаи воло ҳастанд ва ҷойгоҳи худро доранд. 

Аммо, тавре Симини Беҳбаҳонӣ изҳор медорад, дар байни ин ду нобиғаи давр, 

агар соддаву нармтар баён кунем, як ҳисси рашк ё мусобиқаи оштинопазири 

занона, ки аз ғуруру худпарастии онҳо маншаъ мегирад, ҷой доштааст. Ин аст, 

ки онҳо ҳамдигарро дар аксар маҳфилу маҷлисҳои адабию фарҳангӣ таҳаммул 

карда наметавонистаанду ба якдигар «гардан намефаровардаанд». 

Баъди марги Фурӯғи Фаррухзод Симин бисёрҳо афсӯс мехӯрад ва бо ҳисси 

пушаймонӣ изҳор медорад, ки агар он замон чунин сабру таҳаммул медошт, 

шояд муносибати онҳо гармтар мешуд: «Шабе, ки қарор буд шеър бихонам, 

Фурӯғ каме дер омад, ҷои нишастан набуд. Касе бархост ва ӯ бар ҷояш нишаст. 

Ман пушти микрофон будам ва Нодирпур ҳам муаррифи ман буд ва канорам 

нишаста. Фурӯғ ба ду – се шеърам гӯш дод ва ором ҷаласаро тарк гуфт. Агар 

таҷриба ва меҳрубонӣ ва кушодилии имрӯзинро медоштам, мебоист аз пушти 

трибун вурудашро хушомад мегуфтам ва шеърашро, ки сутуданӣ ҳам буд, 

месутудам ва роҳе барои тавофуқ мекушудам» [9, с. 44]. 

Муносибати сарду рақобати оштинопазири Симину Фурӯғ аз чашми 

мардум пинҳон намонд ва ин қисса дар байни пиру барно афсона шуд. Аммо 

Симин бо бисёре аз шоирону нависандагони замонаш муносибати дӯстона 

дошт ва ҳамеша бо онҳо мулоқоту сӯҳбатҳои адабӣ доир менамуд. 

Шоири хушсалиқа, ки дар Эрон бо лақаби «Модашери эронӣ» машҳур буд 

ва шуҳрати ҷаҳонии вай ба дараҷае расида буд, ки ӯ ду маротиба ба мукофоти 

байналмилалии Нобел дар соҳаи адабиёт пешниҳод гардидааст. Далели дигари 

шуҳрати ҷаҳонии ӯ он нукта мебошад, ки бисёр сиёсатмадорони ҷаҳон дар 

маҳфилу анҷуманҳо зимни баромадашон аз шеъру ғазалҳои ӯ ба таври фаровон 

истифода намудаанд. Масалан, соли 2001 президенти вақти Иёлоти Муттаҳидаи 

Америка Барак Обама дар табрикоти наврӯзии худ ба мардуми Эрон шеъри 

зерин ӯро: 

Агарчи пирам, вале ҳанӯз маҷоли таълим агар бувад, 

Ҷавонӣ оғоз мекунам канори навбовагони хеш. 

Ҳадиси «ҳубб-ул-ватан» зи шавқ бад-он равиш соз мекунам, 

Ки ҷон шавад ҳар каломи дил чу баргушоям даҳони хеш  

иқтибос оварда буд. 

Шоири ширинкалом Симини Беҳбаҳонӣ мақому мартабаи шеъри форсу 

тоҷикро ба арши аълои сухансароӣ расонида, дар адабиёти форсигӯён ҷойгоҳи 

баландеро барои худ касб намуда, дар тӯли тамоми умри бобаракати худ садри 

сухансароёни форсизабон будааст, ки ин маъниро дар ашъори худ ишора 

намудааст: 

Шоҳи ҳама хубони сухангӯи ғазалсоз, 

Аммо ба дари хонаи ишқи ту гадо ман [11, с. 33]. 

Бояд зикр кард, ки Симини Беҳбаҳонӣ дар тамоми тӯли зиндагии 

бобаракаташ ҳамеша бо мардум буд, дили ӯ аз дарду ранҷи миллати 

ҷафокашидааш фишурда мешуд, ғаму андӯҳи мардумро ӯ дар ҷисми худ эҳсос 

мекард, пайваста барои ба даст овардани ҳуқуқҳои тӯдаи заҳматкаш муборизаи 

оштинопазир мебурд. Ӯ ҳеҷ гоҳ аз касе ва чизе наҳаросидааст, дар ҳеҷ ҳолат 

руҳи тавонои ӯ дар пеши касе шикаста нагардидааст. Шояд Симини Беҳбаҳонӣ 

ягона зани мардуми Шарқ аст, ки нуқсу иллатҳои замонаро, ҷабру ситамҳои дар 

ҷомеа ҷойдоштаро фошофош зери танқид гирифтааст, ба дардҳои ҷомеа бо 

сеҳри қалами худ даво ҷустааст. Дар он солҳои пуршӯру шар, ки бисёре аз аҳли 

фарҳангу адаб ба хориҷи кишвар рахти сафар бастанд ва ба ин восита ҷон ба 

саломат бурданд, ӯ мардонавор дар канори миллаташ истод, бо ғаму дарди 

ҳамватанон шарик буд, дар мубориза бар зидди нобасомониҳои рӯзгор, 

беадолатиҳои зиндагӣ шеъри волои худро чун ливои Коваи оҳангар баланд 

барафрохт ва дар дилу дидаи мардум ҷой гирифт. Чунин маҳорати бесобиқа 

танҳо насиби чунин нобиғае мисли Симини Беҳбаҳонӣ шудааст, ки шеъри ӯ, 



28 
 

ғазали ширину каломи намакини ӯ мардумро ба ояндаи накӯ итминон 

мебахшид ва мисли чароғе роҳи заҳматкашонро равшанӣ мебахшид. Ӯ тамоми 

оламро дар шеъри волои худ ҷо додааст ва шеъри волои ӯ барои хонандагон 

мисли як олам аст. Ӯ мисли табибе аст, ки ба тани дардманди ғазал дармони 

тоза бахшидааст, балки зиёдатар аз ин вай ҳамчун Исои Масеҳ ғазалро, ки 

шоирони беҳунару беистеъдод бо баҳонаи гӯё ба замони нав ҷавобгӯю созгор 

набуданаш мехостанд ба таври абадӣ бигӯронанд, аз нав эҳё намуд, бо сеҳри 

қалами ҷонофаринаш исбот сохт, ки ғазал алмосест, ки чӣ миқдоре зиёдтар 

суфта шавад, ҳамон қадар ҷилои бештаре пайдо мекунад. Ғазал аст, ки ба 

мардуми ориёнажод дар тӯли чанд ҳазор сол хизмат кардааст, орзуву омол, 

мушкилоту дардҳои ниҳони инсонҳоро бо санъати баланд баён намудааст. 

Ғазал як олоту абзори универсалиест, ки дар ҳама ҳолату дар ҳама замон ба 

дарди миллатҳои ориёӣ даво мебахшад. Маҳз Симин –ин «модашери эронӣ» 

тавонист собит созад, ки ғазали волои форсӣ – тоҷикӣ ҳанӯз мудирияту 

моҳияти худро аз даст надодааст ва нерую тавонмандии зиёде дорад, ки ҳазорҳо 

соли дигар барои ин миллати озода хизмат кунад, ба ӯ завқи бадеиву маънавӣ 

бахшад, дар ғаму шодиаш шарик бошад, ӯро ба корнамоиҳои бемислу монанд 

ҳидоят намояд, дар дили ӯ меҳри Ватанро пойдору устувор нигоҳ дорад. Маҳз 

бузургӣ, волоият, тавонмандӣ, дарозумрӣ, устуворӣ, гувороӣ, мушкилписандии 

ғазал дар вазну қофияву радифу санъатҳои бадеию лафзии он мебошад. Он 

касонеро, ки бо баҳонаи эҷоди «шеъри нав»мехоҳанд ин пайкари бузурги назми 

форсию тоҷикиро ба дасти фаромӯшӣ бисупоранд, ҷуз душмани фарҳанги  

ориёӣ ном бурдан хатост. Симин аст, ки бо ғазали волои хеш ба ғазал умри 

дубора бахшид, чунин бузургонеро ба мисли устод Нодири Нодирпур мутақоид 

сохт, ки дубора ба ғазали ноби форсию тоҷикӣ рӯй биёранд. Бале, маҳз Симини 

Беҳбаҳонӣ эҳёгари ғазал дар назди тамоми форсизабонон ба шумор меравад. 

Симини Беҳбаҳонӣ соли 2014 дар синни 87-солагӣ чашм аз олам пӯшид. 

1.2.   Мероси шоир 

 

 Симини Беҳбаҳонӣ яке аз бузургтарин шоирони ғазалсарои нимаи дуюми 

асри XX ва аввали асри XXI Эрон ба шумор меравад. Аввалин шеърҳои ӯ 

гарчанде дар синни чордаҳсолагиаш дар саҳифаҳои матбуоти даврӣ ба чоп 

расида бошанд ҳам, солҳои 50 – 70 асри гузашта панҷ маҷмуаи ашъори вай бо 

номҳои «Сетори шикаста» соли 1950, «ҷои по»соли 1956, «Чилчароғ»соли 1957, 

«Мармар» соли 1963 ва «Растохез» соли 1975 ба нашр расиданд.  

Дар бораи ин маҷмуа муҳаққиқ Комёр Обидӣ чунин изҳори назар намуда: 

«Нахустин вижагии «Сетори  шикаста» дар ковиши гузаро ба нағмаҳое марбут 

мешавад, ки ишқ, ҳиҷрон, инзиво, нопойдорӣ ва ҷустанҳои руҳ барои раҳоиро 

дар худ бозтоб медиҳад. Ошкор аст, ки дар навиштану сурудани ин ашъор ҳам 

аз адабиёти  манзуму мансури фарҳангӣ баҳра бурда шуда, ки дар он солҳо дар 

матбуоту китобҳои форсӣ намунаҳояш бисёр ба дид меомад ва ҳам истифода аз 

намунаҳои эронии ин осор аз шоирону нависандагоне, ки сурудаҳо ва 

навиштаҳояшон дар меҳвари таваҷҷуҳи насли ҷавону ҳатто миёнаи даҳаи  1330 

қарор мегирифт» [150, с. 50]. 

Мазмуну мундариҷаи шеърҳои маҷмуаи аввалини ӯ эҳсосоти ботинии 

шоир ба ҳодисаҳо ва равандҳои зиндагӣ, ифодаи изтиробу ҳаяҷони инсон дар 

баробари нобасомониҳои рӯзгор, вокуниши шиддатнок ба ҳолатҳои бедодию 

беадолатӣ, баёни шарҳи ҳол ва зиндагии пурмалол, муносибатҳои оилавӣ, 

оҳангҳои ишқу муҳаббат ва руҳафтодагию маҳзуниро дар бар мегиранд, ки аз 

ҷониби як духтари эҳсосотию зуд мутаассиршаванда рӯи коғаз омадааст.  

Дар офариниши шеърҳои дафтари аввал махсусан ҷанги дуюми ҷаҳон ва 

паёмади нохушоянди он бисёр муассир аст. 

Худи шоир перомуни шаклгирӣ ва заминаҳои зуҳури шеърҳои маҷмуаи 

аввалаш зимни як мусоҳибаи адабӣ чунин иброз дошта: «Ман ҷанги ҷаҳонии 

дуюмро дида будам ва бо ҳамаи кӯдакӣ масойиби онро озмуда будам. Асирони 

лаҳистониро дида будам, ки шапушҳои тифусашонро барои Эрон ба армуғон 

оварда буданд ва занҳои ҷавонро, ки пӯсту устухон буданд. Ба ҳангоме ки обе 

ба пӯсташон афтода буд, худфурӯшиҳояшонро ба баҳои ниманоне дида будам.  

Яъне, ки таҳқири инсон, таҳқири ин ояи азизи хилқат. Таҳқири офариниш. Ман 

ҷасадҳои мурда аз қаҳту тифусро ҳар рӯз дар канори хиёбон дида будам, ки 

маъмурони шаҳрдорӣ ҷамъ мекарданд, то ба хок бисупоранд, бе он ки 

бидонанд, ки кистанду аз куҷо»  [77, с. 31]. 

Мушоҳида мешавад, ки шеърҳои дар ин маҷмуа гирд овардашуда ҳанӯз 

мавзуъҳои амиқи зиндагиро ба таври пурра фаро гирифта наметавонанд, зеро 

ҳоло таҷрибаи таҳлилу баррасии масоили муҳими рӯзгор ба таври пухта 

ташаккул наёфта, ба камол нарасидааст. Аммо кӯшишҳое ҷой доранд, ки он 

камбудию нуқсонҳои дар ҳаёти ҷомеа ҷойдошта ба зудӣ бартарафу аз байн 

бурдан мехоҳанд.  

Маҷмуаи дуюми Симини Беҳбаҳонӣ «Ҷои по» дар худ таҳаввулеро 

таҷассум менамояд. Шоир аллакай афкору андешаи худро ба таври равшану 

возеҳ баён месозад, ки сарсухани муаллиф ба ин маҷмуа далели равшани 

гуфтаҳои болоист. Симин мегӯяд, ки шоирон ба ду қисм ҷудо мешаванд: аввал 

он шоироне, ки ҳадафашон хизмат кардан ба мардум аст ва дуюм – шоироне, ки 

мудирияту масъулияти худро намедонанд. Дар ин иртибот Симин хоҳиш дорад, 

ӯро ба гурӯҳи якум шомил созанд, зеро он шеъру ғазалҳое, ки вай то ин замон 

эҷод намудааст, дарду ранҷҳои табақаи заҳматкашро таҷассум менамоянд. Дар 

ин маҷмуа масоили иҷтимоӣ, мавзуъҳои маишии заҳматкашон, рӯзгори 

нобасомони мардум, зиндагии қашшоқона, заҳмати бесамари сокинони деҳот 

инъикос гардидааст. Агар ба шеърҳои «Суруди нон», «Ҳадяи нуқра», «Ба сӯи 

шаҳр», «Хонаи умед» назар андозем, пас маълум мешавад, ки шоир аз зиндагии 

пурмалоли ҳамватанонаш дар яъсу ноумедӣ меафтад, барои онҳо рӯзгори 

хушеро тасаввур карда наметавонад. 

Ин мавзуъ, махсусан, дар шеъри «Ба сӯи шаҳр» хеле равшан ифода 

гардидааст, ки марди деҳотӣ барои ёфтани ризқу рӯзӣ хонаву дари худро тарк 

карда, бо зану кӯдаконаш ба шаҳр – ба сӯи номуайянӣ, равон мешавад, 

намедонад, ки ӯро дар пеш чӣ интизор аст, аммо дар деҳа ҳам истода 

наметавонад, зеро вай дигар нони хӯрдан надорад ва тифлони худро имкони 

таъмин карданро пайдо карда наметавонад. Дар ин шеър вайрону валангор 

шудани деҳаҳо, муфлису бенавошавии мардуми деҳот, қашшоқию гуруснагӣ ба 

таври тимсол тасвир шудааст, ки хонандаро ба фикр кардан водор месозад. 

Шоир тавонистааст, ки масъалаҳои мубрами зиндагии он вақтаи сокинони 

деҳотро дар назар ҷилвагар созад ва аз уҳдаи ин кор ҳам ба хубӣ баромада 

тавонистааст. Ҳолати руҳию равонии қаҳрамони шеър дар пеши назари хонанда 

ҳувайдо мегардад, ки тамоми вуҷуди ӯро яъсу ноумедӣ, нобоварӣ ба зиндагии 

оянда, хотири парешону чеҳраи ғамбори деҳқон пеши назар ҷилвагар мешавад. 

Калимаву ибораҳои «офтобу гармии берангаш», «дар дидааш талотуми ранҷе 

буд», «дар сина мефушурд дили тангаш», «пажмурдаву хазон зада барге зард», 

«саҳрои хуфта дар ғаму хомӯшӣ», «пора-пора ҷомаи фарзандаш», «сармо ба 

гирди пайкари ӯ печид» ҳолати руҳию равонӣ ва вазъияти мушкили зиндагонии 

деҳқонро тасвир менамояд, ки ба сифасти намуна пораеро зикр мекунем:  

«Деҳқон канори кулбаи худ биншаст, 

Дар офтобу гармии берангаш. 

Дар дидааш талотуми ранҷе буд,  

Дар сина мефишурд дили тангаш... 

 

Дар пеш сарнавишти пур аз абҳом, 

Дар пай ғами гузаштаи меҳнатбор. 

Шаш пои пинабастаи бе попӯш, 

Мекӯфт рӯи ҷодаи ноҳамвор...». [15, с. 50-52]. 

Ба андешаи адабиётшиносон «Шоир мекӯшад, то ба дардҳо ва торики 

ҷомеае, ки камтар дар меҳвари нигоҳи шоирону мунтақидони иҷтимоӣ қарор 

мегирад, партавҳое меафканад. Дар ин партавафканиҳо мо худфурӯшии 

занонро мебинем ва мурдашӯии тирабахте, ки ба дандонҳои тиллои мурда 

назар дорад ва дузду раққоса ва зани фақире, ки ногузир аз гузоштани 

фарзандаш бар сари роҳ аст ва шогирде, ки китоб надорад ва корманди 

дунмояе, ки бо нодорию бечизӣ месозад, фурӯши кудакон ва назоири онҳо. Ӯ 

бо меҳру отифаи модарона ба ҳамаи ин ҷанбаҳои зишт менигарад ва мехоҳад то 

ҳамдардии хонандагону мухотабонро барангехта шавад» [150, с. 51]. 

Дар шеъри «Фавқулодда» шоир як лаҳзаи фалокатбори занеро ба риштаи 

тасвир кашидааст, ки аз фақру бенавоӣ ва нодорӣ наметавонад чӣ гуна рӯзгор 

ба сар барад ва ночору ноилоҷ тифли навзоди маъсуми худро сари роҳ назди 

хонаи сарватманде мегузорад, то ки вай онро ба хонаи худ бибарад ва 

парваришу нигоҳубин кунад. Аммо вақте рӯз мешавад, дар кӯча шахсе бо 

тамоми овоз фарёд мезад, ки кӯдаки навзодеро сагон хӯрдаанд: 

...Рӯзи дигар кӯдаке бозаш хабар, 

Мекашид аз умқи ҷон фарёдро, 

Дод мезад: «Ой! Фавқулодда, ой! 

Хӯрдани саг кӯдаки навзодро!..» [15, с. 60-62]. 

Симин худ ба маҷмуаи «Ҷойи по» муқаддимаи мабсуте навишта, ки дар он 

ба мавқеъ ва рисолати як шоир таъкид намуда, ки пораеро нақл мекунем. Дар 

шеъру шоири «дастаи дигаре ҳам ҳастанд, ки аз баёни таассуроти худ натиҷаи 

лозимро намегиранд ва ҷомеаи худро ба таслиму ризову беқайдӣ бо нодида 

гирифтанд ва бо он ки маншаи тассуроти онҳо ҷомеа ва муҳите аст, ки дар он 

зиндагӣ мекунанд ва бо авҳому тахаюлот саргарм мешаванд ва шоҳиди 

хушбахтиву бениёзиро дар оғӯш мекашанд» [10, с. 6]. 

Дар маҷмуаи «Ҷои по» масъалаҳои иҷтимоӣ мавқеи асосиро ишғол 

намудаанд. Шоир бо як маҳорати баланди қаламкашӣ рӯзгори офатбори 

табақаҳои осебпазири ҷомеаро ба риштаи назм кашидааст, ки дар он шеърҳо 

зиндагии мардуми бечора бидуни парда ва фошофош ба хонанда пешкаш 

гардида, ӯро ба он водор менамояд, ки ба чунин сурат гирифтани ҳодисаву 

воқеаҳо бетарафона муносибат нанамояд, баҳри ислоҳи он кӯшиш ба харҷ 

диҳад ва бевосита худро то андозае иштирокчии ин ҳолатҳо ангорад. Маҳз 

нерӯи бузурги эҷодкории Симин аст, ки хонанда беихтиёр худро дар миёни 

ҳодисаҳо тасаввур мекунад, ба андеша меравад, муҳокима меронад ва хулоса 

мебарорад, ки ба чунин ситаму ҷабр бояд мубориза бурд ва аз паи ислоҳи он 

бояд шуд. Ин аст сеҳри қалами шоир, ки ҳодисаву воқеаҳоро дар назари 

хонанда бозтоби зинда медиҳад, маҷбур месозад, ки бетарафона аз паҳлуи онҳо 

гузашта наравад. 

Дар ҳамин маҷмуа як силсила шеърҳо аз қабили «Корманд», «Хунбаҳо», 

«Фариштаи озодӣ», «Гумшуда» ва ғайраҳо ба назар мерасанд, ки ҳама саропо 

мавзуъҳои мубрами зиндагиро дар худ таҷассум намудаанд. 

Махсусан, дар ғазали «Эй зан!» шоир тавонистааст, ки он масъулияту бори 

вазнине, ки ба дӯши зан гузошта шудааст, сабру таҳаммули вай, бурдборию 

фидокории ӯ, ранҷу машаққат кашидани ӯ, бо ҳама ин дар зиндагӣ бандаву 

беҳуқуқ будани зан тасвир гардида, ба таври хеле маҳину устодона шоир ба он 

нукта руҷуъ мекунад, ки акнун он вақт расидааст, ки зан аз банди ноогоҳӣ раҳо 

ёбад, хештаншинос шавад ва ниҳоят соҳиби тақдири хеш гардад:  

Эй зан, чӣ дилфиребу чӣ зебоӣ! 

Гӯӣ гули шукуфтаи дунёӣ. 

Гул гуфтамат зи гуфта хиҷил мондам: 

Гулро куҷост чун ту дилороӣ? [10, с. 29]. 

 Дар абёти баъдӣ ба нақши зан дар тарбияти фарзандон, пешбурди умури 

конуни хонаводагӣ ихтисос дорад. Шоир зимнан ба ранҷу машаққати 

хостагинопазири занон таъкид меварзад. 

Аз ҷисму ҷону роҳати худ коҳӣ, 

То бар касон нишот бияфзоӣ. 

То ҷони кӯдакони ту осояд, 

Худ лаҳзае зи ранҷ наёсоӣ. 

Гуфтам зи лутфу марҳаматат, аммо 

Ороста ба лутф на танҳоӣ [10, с. 29-30]. 

 Дар бахшҳои поёнии шеър аз занон даъват ба амал меорад. ки барои 

расидан ба домани  орзуву омоли хеш бояд иттиҳод намуд, дониш омӯхту аз 

банди ҷаҳолат берун омад. 

Эй зан! Ба иттифоқ кунун мекӯш, 

К-аз тангнои ҷаҳл бурун оӣ.  

Банди нифоқпои ту мебандад, 

Ин бандро бикӯш, ки бигшоӣ. 

Нанг аст дар сафи ту ҷудоӣ, ҳон! 

Номи накӯ ба нанг наёлоӣ! 

То худ зи хоҳишам чӣ бияндешӣ, 

То худ ба посухам чӣ бифармоӣ. [10, с. 32; 15, с. 93-95]. 

Ҳамзамон, Симини Беҳбаҳонӣ дар ҳамин маҷмуа як силсила шеърҳоро ҷой 

додааст, ки таҳти сарлавҳаи «Аз худ гуфтанҳо» оварда шудаанд ва дар ин 

шеъру ғазалҳо бештар маънию мазмунҳои ишқию лирикӣ, бевафоии ёр, шикоят 

аз зиндагӣ, инчунин мавзуъҳои иҷтимоӣ васф гардидаанд. Ба ин гуна шеърҳо 

чаҳорпораю ғазалҳои «Санги гӯр», «Сетори шикаста», «Агар дарде набошад», 

«Мӯриёнаи ғам», «Нағмаи дард», «Санги сабур», «Гурез, «Ману шаб» ва 

дигарон ворид шудаанд, ки дар онҳо як оҳанги дилшикастагӣ, ноумедӣаз 

зиндагӣ, эҳсосоти нозуки ошиқи ноком ва дигар масъалаҳои ҳаёти давр тасвир 

шудаанд.  

Дар шеъри машҳури «Санги гӯр» лирикаи баланди шоир дарҷ гардидааст, 

ки он чунон бо як эҳсосоти самимию ҳаяҷони саршор аз меҳру муҳаббати поку 

беолоиш аҳдшикании дӯстдоштаро ба риштаи назм кашидааст ва баъди 

рафтани дилдода дар синаи ошиқ ба ҷои дил сангро ҷойгузин намудааст ва онро 

ба санги мазор ташбеҳ намудааст: 

Эй рафта зи дил, рафта зи бар, рафта зи хотир! 

Бар ман манигар, тоби нигоҳи ту надорам. 

Бар ман манигар, з-он ки ба ҷуз талхии андӯҳ, 

Бар хотир аз он чашми сиёҳи ту надорам... 

 

Ман гӯри ваям, гӯри ваям, бар тани гармаш, 

Афсурдагию сардии кофур ниҳодам, 

Ӯ мурдаву дар синаи ман ин дили бемеҳр, 

Сангест, ки ман бар сари он гӯр ниҳодам. [15, с. 98-101]. 

Шояд дар адабиёт кам шеъре чунин воқеъ шуда бошад, ки ҳолати руҳии 

ошиқро бо ин қадар жарфӣ ва бо нозуктарин эҳсосоти дӯстдорӣ навишта шуда 

бошад. Аз мутолиаи ин шеър чунин ба назар мерасад, ки шоир худ тамоми умр 

ошиқ буда, ин шеър аз умқи дили ӯ мисли оташе аланга мезанад, ончунон 

нозуктарин лаҳзаҳои сӯзу гудози ҳиҷрони ёр бо самимияту ҳассосияти устодона 

инъикос шудааст, ки хонанда беихтиёру ноогоҳона худро иштирокчӣ ва шарики 

ин лаҳзаҳои дилошӯбу риққатангез эҳсос менамояд, лаҳзае чунин ба назар 

мерасад, ки қаҳрамонони ин асар дар назари ӯ ҷилвагар мешаванд, дигар 

хонанда як тамошобини бетараф нест, ӯ низ ба ғаму ғуссаи ошиқ шарик 

мешавад ва дар дили ӯ низ оташи ишқ шӯъла мезанад. Барои он, ки дар дили 

кас чунин шӯру ҳаяҷон ва чунин саркашию исёнро бедор намоӣ, бояд мисли 

Симини Беҳбаҳонӣ шоире бояд буд, ки дили ошиқро бо чашми дил эҳсос 

намоӣ, дарду ранҷи муҳаббати поки инсонир дар рагҳои нозуки ҷисму ҷони 

хеш биозмоӣ. Бале, ин аст маҳорату қудрати эҳёгари шоир, ки касро бо сухани 

волои хеш ба ҳодисаю воқеаҳо ворид месозад ва онро шарики равандҳои 

навиштаи худ мекунад. 

Тавре ки К. Обидӣ хотирнишон месозад:  «Дар ғазалҳои ин дафтар, ки 

теъдодашон андак нест, албатта ба суннатҳои шеъри куҳан ба вижа ғазалҳои 

Саъдӣ ва Ҳофиз, ки андак нест, аммо шоир бо зарофатҳое, ки гоҳ ҳамонанди 

чаҳорпорахои воқеъгароёнааш саъй дар эҷоди ҳамсозиву наздикӣ бо забони 

зиндаву роиҷ дорад ва сирфан ба забони адабӣ иктифо намекунад» [150, с. 60]. 

Вижагии асосии ғазалҳои Симини Беҳбаҳонӣ тавре аз намунаҳои болоӣ 

бармеояд, на танҳо истифодаи вазну баҳрҳои камшинохта ва эҷоди вазну 

баҳрҳои нав, балки интихобу истифодаи калимаву  ибораҳои хеле дилчаспу 

равон ва гӯшнавозу руҳафзо мебошад, ки шоир бо як маҳорати фавқулодда 

мисли саррофу гавҳаршиноси нозуксанҷе ҳар як калимаро борҳо гаштаю 

баргашта дар тарозуи алмосии табъи худ баркашида, онро дар доираи оҳанге 

замзама намуда, сипас ба рӯи коғаз овардааст.  

Барои он, ки шеъри ӯ дар гӯши хонандаю  шунаванда роҳ ёбаду дили ӯро 

навозиш кунад, Симини Беҳбаҳонӣ нозукбинона калимаҳои хушсадо ва бештар 

санъати саъҷро интихоб намуда, аз баҳрҳое, ки ба гӯши кас оҳангноку 

ҷарангдор садо медиҳанд, ба таври фаровон истифода намудааст. 

Бояд гуфт, ки чунин тарзи баёни андеша, яъне такрор намудани мисраи 

аввали матлаъ ҳамчун байти дуюми мақтаи ғазал он қадар навоварии ҷиддӣ ҳам 

нест, зеро ин ҳолат дар осори шайх Саъдӣ (ғазали «Меравам аз сари ҳасрат ба 

қафо менигарам»), Хоҷа Ҳофиз (ғазалҳои «Ишқи ту ниҳоли ҳайрат омад», «Эй 

сабо, накҳате аз кӯи фалонӣ ба ман ор», «Хез, то аз дари майхона кушоде 

талабем»), Мавлоно Ҷомӣ ва дигар шоирони адабиёти классикии мо ба таври 

фаровон истифода гардидааст. 

Адабиётшинос Муҳаммад Ҳақшинос перомуни вижагиҳои ҳунарӣ шоирии 

Симин чунин изҳори назар намудааст. «Беҳбаҳонӣ шоире аст камгӯю 

гузидагӯй. Қадри калимаҳо ва каломи шоиронаашро медонад. Гуфтаҳо ва 

таамулҳои иҷтимоиву фарҳангиашро ба берун аз майдони шеър ҳидоят 

кардааст, бо мақолахо, навиштаҳо  ва гуфтугӯҳо. Ҳарчанд каммияти онҳо гоҳ аз 

ҳадди зеҳнии мо ба унвони хонандаи дилбастаи осораш фаротар меравад» 

[Ниг.: 144, с. 67]. 

Дар ин иртибот қайд кардан зарур аст, ки агар ба шеъру ғазалҳои Симини 

Беҳбаҳонӣ жарфтар назар андозем, пас мушоҳида мекунем, ки онҳо агарчи хеле 

соддаву оддӣ ба қалам кашида шудаанд, вале дар асл ҳамаи онҳо дар ҳақиқат « 

саҳли мумтанеъ» мебошанд, яъне гарчанде дар назари аввал чунин менамоянд, 

навиштани онҳо хеле осон аст, аммо онро тақлид кардан корест номумкин ва 

борест сангин. 

 Ба зудӣ баъди маҷмуаи «Ҷои по» маҷмуаи «Чилчароғ»-и шоир ба нашр 

расид, ки ғазалҳои баргузидаи ӯро дар бар мегирад. Дар ин маҷмуа беҳтарин 

шеърҳои дар давраҳои гуногун эҷодкардаи Симин гирд оварда шудаанд, ки 

бештар мавзуъҳои ишқию лирикӣ, иҷтимоӣ, ватанпарварӣ, марги фоҷиабори 

ҷавонони беҳтарини миллат, таъқибҳои сиёсӣ, саркӯбии ҷунбишҳои мардумӣ, 

афкори озодипарастӣ, мубориза баҳри баробарии зану мард, талош баҳри 

зиндагии шоиста ва ғайраро таҷассум менамоянд. 

Дар шеъри «Чилчароғ» лаҳзаи бори аввал ситонидани бӯсаро «аз чеҳраи 

лоларанг» эҳсоси баланди ишқу ошиқӣ бо санъату маҳорати нозукбинона 

тасвир гардидааст: 

«Бо ёди дидагони дурахшони равшанат,  

Эй бас булури шеър тарошид табъи ман. 

То ҳафтранги меҳри ту бинад дар он булур, 

Эй бас шуои хотира пошид табъи ман... 

 

«Инак канори равшании чилчароғи хеш,  

Биншастаам ба айш, ки ин ҷо нишастанист! 

Аммо ба гӯши ҷонам наҷво кунад касе, 

К-ин чилчароғ бо ҳама нағзӣ - шикастанист!» [11, с.171-172]. 

Ин ғазали чаҳорпора бо маҳорати баланди эъҷози сухан ва ихтирои 

навпардозиҳои шоирона ва ба кор гирифтани ибороти наву бесобиқа аз қабили 

«булури шеър тарошидан», «ҳафтранги меҳр», «шуои хотира пошидан», «мӯи 

сиёҳи махмалӣ», «дарди интизор», «падид шудани шеъри зариф», «найзаҳои 

нур бар сар шикастан», «чеҳри арӯс аз паси ҳарир», «зинат гирифтан зи овезаи 

булур», «хотираи дилнавоз», «дурии ошиқгудоз» суруда шудааст, ки аз ҳунари 

волои суханварии Симин гувоҳӣ медиҳад. 

Ба андешаи муҳаққиқон дар «Чилчароғ»-и шоир «тановуи бештаре нисбат 

ба «Ҷойи по» ба меояд. Чӣ аз лиҳози қолабҳои шеърӣ ва чӣ аз лиҳози иқлимҳои 

маъноӣ. Бо ин ки танҳо як сол миёни ин ду маҷмуа фосила нест, аммо шоир 

тасаллути худро бар каломи адабӣ ва калимаҳо ба наҳви маҳсусе густурдааст. 

Аммо дар куллиёт ошкор аст, ки шоир ҳанӯз  натавонистааст гиребони хотири 

худро аз адаби куҳан, он ҳам шакле аз адаби куҳан, ки бештар даступогир аст, 

то муфид бираҳонад. Симин ҳанӯз бо нигоҳе шефтасор ба Нимову 

навовариҳояш менигарад. Ҳарчанд наметавон ишора накард, ки дар ғазалҳо 

тақаллоҳо ва кӯшишҳое барои навоварӣ, вале ба сурате бас маҳдуд назаргир аст 

ва ё дар бархе чаҳорпорахо ва қолабҳои таркибӣ тасвирҳо ва тасвирпардозиҳо 

ба қоидатару равишмандтар шудааст» [150, с. 63]. 

1.3.   Симини Беҳбаҳонӣ дар манзари нақди адабӣ 

 

Дар рушду камоли ғазали муосири форсӣ шоирони зиёде нақши назаррас 

доштаанд. Бетардид миёни эшон ҷойгоҳи шоири муосир Симини Беҳбаҳонӣ 

ҷудогона аст. Аксари мухаққиқони адабиёт мавсуфро дурахшонтарин 

ғазалсаройи нимаи дуюми асри ХХ ва аввали асри ХХ1 донистаанд.  

Симини Беҳбаҳонӣ ҳарчанд дипломи ҳуқуқшиносӣ дошт, вале ҳаргиз ба ин 

ришта дилбастагӣ пайдо нанамуд ва муддати сӣ сол (1952-1982) ба кори 

омӯзгорӣ машғул буд. Ӯ пешаи муаллимиро касби покизатарин ва озодатарин 

мешуморид ва муътақид буд, ки шахси ба кори тадрис машғулбуда аз андешаи 

сиёсӣ ва идорӣ озод аст.  

Худи шоир дар бораи ба умури ҳуқуқшиносӣ шуғл наварзиданаш чунин 

мегӯяд: «Дар мавриди қазоват ва ваколат ҳам дар худ ин қудратро намедидам, 

ки бар эҳсоси худ ғалаба кунам ва эҳтимолан қазовате, ки (ҳарчанд дуруст) ба 

зарари касе тамом мешуд, осудагии хотирро ба ҳам мезад. Пас беҳтар ҳамон 

буд, ки фақат муаллим ва шоир бошам. Ман риштаи ҳуқуқро ба манзури 

шинохти бештари авзоъ ва аҳволи ҷомеае, ки дар он зиндагӣ мекунам, интихоб 

кардам» [9, с. 38]. 

Ҳарчанд Симини Беҳбаҳонӣ дар жанрҳои мухталиф шеър  эҷод кардааст, 

вале номварии ӯ бештар марбут ба ғазал аст. Муҳаққиқону адабиётшиносон низ 

ағлаб ӯро ҳамчун ғазалсаройи чирадасти имрӯзӣ эътироф кардаанд. Нахустин 

шеъри Симин тибқи навиштаи ӯ дар синни чордаҳсолагӣ дар рӯзномаи 

«Навбаҳор», ки мутааллиқ ба Маликушшуаро Баҳор буд, ба нашр расидааст. Бо 

ашъори нахустини Симин нахуст модараш Фахр Узмои Арғун ва шоири 

маъруф шодравон Парвини Эътисомӣ ошно будаанд. 

Симини Беҳбаҳонӣ аз ҳамон оғоз мавриди таваҷҷуҳи  мунақиддону 

адабиётшиносони замонаш қарор гирифта буд. Симини Беҳбаҳонӣ замоне 

ҷиддан ба эҷоди ғазал шуруъ намуд, ки ин жанри куҳан дучори бемеҳрии 

шоирон гардида буд. Аксар даври онро хатмшуда меҳисобиданд.  

Танҳо Симини Беҳбаҳонӣ буд, ки бо нерӯи бузурги сухансароиву 

суханпардозӣ ва эҷоди ашъори баландпоя ва гуфтани маъниҳои гаронмоя 

ғазалро аз вартаи нобудӣ наҷот дода, бори дигар онро ба тахти олӣ нишонд. Ӯ 

собит сохт, ки ғазал жанрест, ки ҳеҷ гоҳ, дар ҳеҷ ҳолат ва дар ҳеҷ ҷой мавқеи 

худро гум намекунад, барои баёни афкори гуногуни сиёсӣ, иҷтимоӣ, ишқӣ, 

лирикӣ, рӯҳию равонӣ ва ғайраҳо қодир аст ҳазорсолаҳо сарбаландона хизмат 

кунад ва тамоми бори вазнини зиндагию рӯзгори мардуми ориёиро ба дӯш 

дошта бошад.  

Аз муҳаққиқони рус шояд яке аз аввалинҳо шуда В.Б. Кляшторина ба 

таҳқиқи ашъори шоир рӯ овардааст. Мавсуф дар асари худ бо номи 

«Современная персидская поэзия» доир ба фаъолияти адабии Симин ва ҷойгоҳи 

шеър дар эҷодиёти ӯ андешаҳои пурарзише анҷом додааст. Муҳаққиқ 

маҷмуаҳои шеърии Симинро мавриди пажуҳиш қарор дода, масири таҳаввули 

фикриву равонии шоирро чунин тарсим мекунад: «Дар ин сурудаҳо чеҳраи 

шоире, ки аз ҷаҳони танҳоӣ вориди муносиботи тозаи инсониву ҷаҳони 

перомун мегардад, пеши назар меояд. Ормонҳои ӯ печидаву мубҳаманд. Ин 

эътирози парешони инсонест, ки аз ҷаҳони торику зулмонӣ рушд карда, инсоне, 

ки фоҷиаи мардумӣ нишонаш дода, ки зиндагии пешини ӯ бе маъниву ҳеч аст. 

Пеши чашми ӯ ҷаҳони воқеӣ боз шудааст» [103, с. 68]. 

Муҳаққиқ таъкид мекунад, ки дар шеърҳои ба маҷмуаи якуми шоир – 

«Сетори шикаста» воридшуда як оҳанги маҳзунӣ ба мушоҳида мерасад, ки онро 

«духтари зуд мутаассиршаванда, ки ба ҳодисаю воқеаҳои беадолатӣ бо 

эҳсосоти баланд вокуниш менамояд», иншо намудааст. Аксари шеъру ғазалҳои 

ин маҷмуа асосан мавзуъҳои тарҷумаиҳолиро доро буда, хотираҳои мағшуши 

давраи тифлӣ наврасӣ ва ҷавонии муаллифро дар бар мегиранд.  

Қобили зикр аст, ки Кляшторина В.Б. атрофи ҳар як маҷмуа ба таври 

муфассал андешаронӣ карда, мавзуъҳои мубрами дар шеърҳо тасвиршударо ба 

гунаи нишонрасу сухансанҷии борикбинона таҳқиқ намудааст ва, ба андешаи 

мо, дар масъалаи баррасии айнию ҳамаҷонибаи осори Симини Беҳбаҳонӣ 

муваффақ ҳам шудааст.  

Донишманди фозил Зарқонӣ низ перомуни зуҳуру камоли шоирии Симин 

афкори қобили таваҷҷуҳе иброз намудааст. Ба таври хулоса ӯ муътақид аст, ки 

«дар маҷмуъ, Симин аввал дар ҷустуҷӯи ҳувияти шоирии хеш ба шеъри 

нимасуннатӣ бо мазмуни иҷтимоӣ рӯй меоварад, аммо хеле зуд, ба шеъри 

суннат бармегардад ва шоирияш мутааллиқ ба шеъри суннативу мазомини 

ғиноӣ аст. Аввали таҷрубаҳои суннатӣ тағаззулиашро дар «Чилчароғ» арза 

медорад» [69, с. 386].  

Ба қавли номбурда «Симини дувум аз «Растохез» оғоз мешавад ва то 

охирин асараш идома пайдо мекунад. Унвони ин дафтар баёнгари он аст, шоир 

мехоҳад растохезе дар шеваи шоириаш падид оварад ва ҳам худаш дар 

муқаддима оварда, ки тамоми саъйи ӯ масруфи талфиқи мазомини иҷтимоӣ бо 

қолаби ғазал шудааст» [69, с.387]. 

Зарқонӣ бар мабнои навиштаҳои муҳаққиқон таъкид меварзад, ки 

истифода аз шеваи муколама ва ривоят дар ғазал шигарди дигари Беҳбаҳонӣ 

аст, ки он ҳам дар шеъри пас аз ӯ ҷойгоҳи хосси худро ёрӣ ва тавассути дигар 

шоирон мукаррар ба кор гирифта шуд.  

Шеъри Симин аз назари муҳаққиқони тоҷик низ дур намондааст. 

Адабиётшиноси тоҷик А. Расулов дар асари хеле арзишманди худ «Инқилоби 

исломии Эрон ва таҳаввули ғазали форсӣ» доир ба зиндагӣ ва осори адабии 

Симини Беҳбаҳонӣ сухан ронда, паҳлӯҳои гуногуни ашъори шоирро хеле 

дақиқназарона таҳқиқ намудааст ва дар таҳлилу баррасии ин мавзуъ то андозае 

муваффақ гардидааст. Ҳамзамон, муҳаққиқ доир ба вижагиҳои ғазали Симин 

сухан ронда, аз он ҷумла қайд намудааст: «Бархе аз шоирони даврони 

Инқилоби исломӣ ҳангоми истифодаи сохти камарбандӣ ба ғайр аз айнан 

такрор шудани мисраъу маънои байти аввал дар охири ғазал, ҳамчунин аз 

такрор намудани калимаҳои ҷудогона истифода намудаанд. Масалан, дар 

ғазали «Ҳамид озод шуд»-и Симини Беҳбаҳонӣ ин хусусият ба мушоҳида 

мерасад: 

«Ҳамид озод шуд, ҳавиза озод шуд... »,  

Навиштаҳо ҷон гирифт, хутут фарёд шуд. 

Хутут дар чашми ман чу мавҷ лағзанда буд, 

«Ҳавиза озод шуд, Ҳамид озод шуд...». 

ҷавоне он ҷо расид: ниҳоли дирӯзи мо, 

Ки сарв шуд, қад кашид, ки шохи шамшод шуд» 

Хутут бо сояҳо нишаст дар  ашки ман: 

«Ҳамид озод шуд, ҳавиза шуд…» [Ниг.: 73, с. 51-52] 

Ин мисол нишон медиҳад, ки дар баробари такрор шудани мисраи аввали 

байти матлаъ дар мисраи дуюми байти мақтаъ, ҳамчунин калимаи «хутут» низ 

дар сартосари ғазал такрор шудааст. Шоир бо ин тарз кӯшиш намудааст, 

ғазалашро маънои ягона бахшад. Дар ин ғазал андешаи шоир пайдарпай матраҳ 

гардидааст ва як байтро ба ҷойи байти дигар иваз карда намешавад.  

Мавзуъи дигаре, ки аз ҷониби донишманди фозил А. Расулов таъкид шуда, 

истифодаи вазни нав дар шеърҳои давраи мавриди назар мебошад: «Дар 

натиҷаи ҷустуҷӯҳои пайгирона шоирон вазнҳои наву тозаеро ба даст оварданд. 

Симини Беҳбаҳонӣ аз пешгомони ин таҳаввулот ба шумор меравад. Дар 

ҳақиқат, Симин аз вазнҳое истифода кардааст, ки то ин замон истифода 

нашудаанд. Инчунин, ҳангоми баёни матлаби худ калимаҳое, ки хосси ғазал 

набудаанд ва ё маъниҳоеро, ки то ин дам ба кор гирифта намешуданд, мавриди 

истифода қарор медиҳад ва ба ин тариқ, вазнро қурбони калимаҳо мекунад. Ба 

ибораи дигар, Симин бо истифода аз калимаҳову маъниҳои нав вазнҳои тозаеро 

ба даст меорад». 

Ғазалеро аз ӯ дида мебароем: 

«Ҳей ҳо... ҳей ҳо... раҳ бигшо, рафтанро майдон бояд, 

Ин маҳмилро пӯёӣ афзун аз тӯфон бояд. 

Ин маҳмил бо худ дорад хуршеде дар хун ғалтон, 

Захмашро марҳам зебад, дардашро дармон бояд» [73, с. 28] 

Симин дар ин гуна ғазалҳо ҳаргиз ба вазн намеандешад, маъниву муҳтаво 

аст, ки вазни ғазали ӯро месозад. Дар ғазали мазкур на танҳо маъниву муҳтаво 

нав аст, балки он аз ҷиҳати бофту дид ҳам тоза аст. Аслан дар ғазал корбурди 

калимаҳое чун «ҳей ҳо» чандон хушоянд нест, аммо Симин онро ба гунае бо 

вазн мувофиқ сохтааст, ки на танҳо хушоянд аст, балки ба ғазал рӯҳи тоза низ 

бахшидааст. 

Сухани худро идома дода, муҳаққиқи мазкур иброз медорад: «Талоши 

Симин барои расидан ба вазнҳои нав, ки дар гузашта корбурд надоштанд ва ё 

кам истифода мешуданд, дар муқоиса бо дигар шоирони наслаш бештар ба 

мушоҳида мерасад. Чунин ба назар мерасад, ки Симин дигар саъй надорад дар 

он вазнҳои чандинасраи шеъри форсӣ шеъре бисарояд. Аз ин рӯ, он вазнҳои 

озмударо бо либоси нав ва ба гуфти худаш «чолоктар ва бебоктар» таҷриба 

мекунад. Таҷрибаҳои ӯ дар ин самт дар муқоиса бо шоирони ин давра 

нерӯмандтар ва расотар мебошад. Бинобар ин, агар ӯро аз оғозгарони навоварӣ 

дар вазни ғазал донем, хато нахоҳем кард, ҳарчанд дар ин ҷода андешаҳои 

муҳаққиқон гуногун аст, зеро гоҳе ҳам дар таълифоти муҳаққиқон Шаҳриёр ва 

Муҳаммадалии  Баҳманӣ аз оғозгарони ин навоварӣ шинохта шудаанд. Шояд 

ин навоварӣ бори нахуст дар ғазалиёти Шаҳриёр ё дар ғазалиёти Баҳманӣ ва ё 

ягон шоири дигар ба кор рафта бошад, аммо новобаста аз ҳамаи ин, масъалаи 

матраҳгардида дар ғазалиёти Симин дорои вижагии махсус аст. Ин на дар 

ғазалиёти шоирони дар боло зикргардида ва на дар ғазалиёти дигар шоирон ба 

назар мерасад. Хусусан, оҳангҳо, зарбҳо ва хушояндии калимаву вожаҳое, ки 

дар ғазал истифода намешуданд ва ё хосси он набуданд, ғазали Симинро аз 

ғазали дигар шоирон фарқ мекунонад. Аз ин хотир, месазад, ки ӯро аз аввалин 

оғозгарони ин таҳаввулот донем». 

Муҳаққиқи арҷманд бар мабнои андешаҳои Х.Фаршидвард ғазалҳои 

шоирро аз ҷиҳати маъно ба ғазалҳои занона, ҳиндӣ ва нав тақсимбандӣ 

намудааст. 

Дар иртибот ба навъҳои занона, ҳиндӣ ва нав тақсимбандӣ шудани ғазал, 

ки онро А. Расулов аз қавли Хусрав Фаршидвард овардааст, розӣ шудан 

мумкин нест, зеро ғазал чандин ҳазор солҳо барои миллати ориёӣ хизмат карда 

омадааст, ба ақидаи мо, дорои ҷинс набуда, он мазмуну мундариҷаи гуногун 

дошта метавонад, инчунин иншокунандаву сарояндаи ғазал метавонад мард ё 

зан, пир ё ҷавон бошад. Дуруст аст, ки Симини Беҳбаҳонӣ гоҳе дар ғазалҳояш 

ба он, ки ӯ зан аст, ишора кардааст. Аммо ин маънои онро надорад, ки ин ғазал 

занона буда, танҳо ба ин ҷинс тааллуқ дошта бошад. Балки ин гуна ғазалҳо ҳам 

як навъ ғазали ишқию лирикӣ мебошанд, ки намунаи онро барои далел меорем: 

Хӯша ба хӯша ишқ шуд, зинати дасту доманам, 

Нест дарахти арғувон, оҳ манам, манам, манам. 

Бурда тавону тобро аз дили кӯдаконаам, 

Қилқилаке, ки медамад аз пари ишқ дар танам» [Ниг.: 96, с. 30] 

Муҳаққиқи дигаре, ки ба масъалаи шеъри муосири Эрон таваҷҷуҳ намуда, 

дар ин иртибот аз Симини Беҳбаҳонӣ ёдовар мешавад, Умар Сафар мебошад. Ӯ 

дар асари арзишманди хеш «Ватандорӣ биёмӯзем» дар бораи шоирони муосири 

Эрон ба таври умумӣ сухан ронда, аз он ҷумла, овардааст: «То чанд даҳсола 

пеш матбуоти мо таҳти унвони «Шеъри ҳамзабонон» ашъореро аз ин ё он 

шоири Эрон ба чоп мерасонид, маҷмуаҳои хурд-хурде низ нашриёти мо аз 

шоирони муосир ба нашр расонида буданд, вале бо вуҷуди ин корҳои 

анҷомшуда барои адабиёте мисли адабиёти Эрон ниҳоят кам аст. Мисоле 

мезанам. Нимо Юшиҷ, Маҳдӣ Ахавони Солис, Аҳмади Шомлу, Симини 

Беҳбаҳонӣ, Манучеҳр Оташӣ, Фаридун Таваллулӣ ва ғайраҳо, ки маъруфтарин 

чеҳраҳои адабиёти муосири Эронанд, дар Тоҷикистон ба таври бояду шояд 

ношинохта мондаанд» [76, с. 94]. 

Доктор Аҳмад Маҳбуб дар асари гаронарзиши  худ «Гаҳвораи сабзафзо» 

(«Зиндагӣ ва шеъри Симини Беҳбаҳонӣ») ба таври муфассал доир ба ҳаёту 

эҷодиёти Симини Беҳбаҳонӣ таҳқиқи пурмуҳтавое анҷом додааст, ки шояд дар 

шинохти ин шоир яке аз арзишмандтарин таҳқиқот арзёбӣ гардад.  

Дар асари мазкур лаҳзаҳоеро доир ба зиндагии Симини Беҳбаҳонӣ 

дармеёбем, ки дар осори таҳқиқотии дигар ба назар намерасанд. Намунааш 

муносибати ноҳамвори Симину Фурӯғи Фаррухзод аст.  

Қобили тазаккур аст, ки ҷашни рӯнамоии китоби Доктор Аҳмад 

Абумаҳбуб моҳи декабри соли 2004 дар идораи нашриёти «Солис» бо ширкати 

муҳаққиқон баргузор шуда буд, ки дар он Симини Беҳбаҳонӣ низ ҳузур дошт. 

Доктор Қамари Ориён, зимни таҳлил аз шеъри форсӣ аз машрутият то 

кунун ва дар бораи «Офаринандагии шоир», «Забони шеър» сухан гуфт ва дар 

бораи Симини Беҳбаҳонӣ чунин гуфт: «Симин бо дарёи паҳновари адаби 

гузаштаи меҳанаш комилан ошно шуда ва гоҳ дар хилоли ҳамин ашъори содда 

ва имрӯзӣ ба гуфтаи Саъдӣ, Ҳофиз ва соири пискисватони фарҳанги Эрон 

ишора дорад ва ҳатто мисли тамоми фарҳехтагони адаби гузаштаи мо бо 

Қуръон – ин манбаи азими ҳикмат ва балоғат – ошноӣ дорад. Оқои дуктур 

Абумаҳбуб ҳамаи ин мушаххасотро тазаккур додааст. Ба илова дар забон, 

суннат, талмеҳот, ривоёт ва нақд дар девони пурмояи эшон тааммуқ ва 

мутолиае олимона ва мунтақидона ба амал овардааст, ки шояд то кунун барои 

ҳеҷ кас аз шоирони муосири мо чунин мутолиаи дақиқе дар осорашон нашуда 

бошад. Хушбахтона, оқои дуктур Абумаҳбуб дар китоби «Гаҳвораи сабзафзо» 

бо ҳавсала ва диққат девони шеъри 1146 саҳифаи хонум Беҳбаҳониро мавриди 

таҳқиқ қарор додаанд, ки дигар ҷое барои ҳарфи тоза боқӣ намондааст» [9, с. 

59] 

Албатта, нақди адабӣ перомуни зиндагӣ ва осори Беҳбаҳонӣ маводи зиёде 

дар ихтиёр дорад, ки зикри ҳама онҳо аз имкон берун аст. Мо танҳо ба 

навиштаи мухаққиқ Зарқонӣ иктифо мекунем, ки гуфта буд:  «Беҳбаҳонӣ аз он 

шоироне аст, ки ҳеҷ гоҳ ба таваққуфу такрори хештан хурсанд нестанд ва ин 

имтиёзи бузурге барои ҳар ҳунарманде аст, ки бихоҳад номаш дар ҳофизаи 

таърихии қавм мондагор бимонад. Шояд бузургтарин ишколе, ки битавон бар 

шоирони суннатпардоз гирифт, ҳамин такрори  хештан ва давр задан дар 

даруни як доираи баста аст ва Беҳбаҳонӣ ба хубӣ мутаваҷеҳи ин айб шуда буд, 

лизо аз он барканор монд» [69, с. 382]. 

БОБИ II 

 

ВАЗЪИ ҒАЗАЛИ ФОРСӢ ДАР ДАВРОНИ МАШРУТА 

 

2.1. Анъанаҳои ғазалсароӣ дар даврони Машрута 

 

 Қабл аз он ки перомуни хусусиятҳои ғазалиёти Симин сухан дар миён 

гузорем, лозим медонем нигоҳе ба ҷараёни анъанаи ғазалсароӣ дар замони 

инқилоби Машрута андозем.  Ғазал, ки яке аз жанрҳои муҳимму асосии 

адабиёти пурғановати форсу тоҷик мебошад, вобаста ба давраҳои гуногуни 

таърихӣ рушду такомул ёфтааст, дар тӯли мавҷудияти зиёда аз ҳазорсолаи худ 

ҳамеша ҳамсафари ҳодисаю воқеаҳо будааст ва мисли оинае зингдагии 

мардумро дар худ таҷассум намудааст. Агар жанрҳои дигар аз қабили қасида, 

маснавӣ, қитъа, тарҷеъбанду таркиббанд ва дигарон вобаста ба давраҳои 

таърихӣ ба вуҷуд омада, тадриҷан мавқеи худро аз даст дода бошанд, ғазал дар 

ҳама давру замонҳо рушду такомул намуд, ба шароити мавҷуда мутобиқат кард 

ва тавонист, ки асолати аслии худро ҳифз намуда, барои ифодаи мавзуъҳои 

гуногуни зиндагӣ барои дӯстдорони шеъри ноби форсию тоҷикӣ хизмате 

шоиста намояд. 

Ҳамин тариқ, ғазал шарофатмандона вазифаи таърихии худро ба таври 

сазовор ба анҷом расонидааст ва он қадар нерӯ ва тавонмандиро молик аст, ки 

метавонад муддатҳои зиёде барои мардуми суханпарвари форсу тоҷик 

паёмрасон бошад. 

Муҳаққиқи тоҷик Умар Сафар, роҷеъ ба дигаргуниҳо ва навовариҳое, ки 

дар заминаи ҷараёни Машрута ба вуқуъ пайвастааст, чунин фармудааст: 

«Таҳаввулу дигаргунӣ дар адабиёти форсӣ дар ин росто дар асл дар оғози асри 

ХХ бо вуқӯи инқилоби Машрута оғоз гардид. Инқилоби Машрута ҳама аркони 

иҷтимоиро мутазилзил сохт. Шеър маҷрои хешро дигар намуд, забони шоир 

тағйир кард. Шоир рӯ ба мардум овард ва мусаллам аст, ки рӯё рӯӣ бо мардум 

лаҳни дигаргуна, калимаву ибороти омиёнаро тақозо менамуд» [76, с. 122].  

Арзишмандии илмии пажуҳиши ин муаллиф дар он нукта арзёбӣ мегардад, 

ки моҳияти таъсири Инқилоби Машрутаро ба шеъру адаби солҳои аввали асри 

гузаштаи Эрон зери мушоҳидаи фарогир қарор дода, ба хулоса омадааст, ки 

вобаста ба шароити воқеии он замон яке аз навовариҳои вижа ба меъёрҳои 

забони адабӣ мутобиқ намудани калимаву ибораҳои омиёнаи гуфтугӯӣ ба 

шумор меравад, ки аз нигоранда истеъдоди баландро тақозо менамояд.  

Ҳамзамон муҳаққиқ ковиши илмии худро идома дода, изҳор доштааст: 

«Нахустин мазияти ин шеър иборат аз он аст, ки шоир дар истифодаи калимаҳо 

миёни онҳо ҳадду андозае қоил нест. Дар пайкари шеър аз ҳама анвои вожагон, 

чи шоирона ва чи ғайришоирона истифода мекунад. Он гуна, ки дар зиндагии 

воқеӣ аст.  

Аз ороишҳои адабӣ низ дар шеър камтар нишоне дида мешавад. Аммо 

таъсиру ҷаззобият, арзишу арҷи ин шеър дар талқину илқои ҳиссу авотифе аст, 

ки зимни интиқол аз як банд ба банди дигар нерӯву қувват мегирад» [76, с.123]. 

Аз гуфтаҳои болоӣ чунин бармеояд, ки аввалан рӯй овардани шоирон ба 

шеъри Машрута бинобар зарурати таърихӣ ба миён омадааст, зеро ба қавли ин 

муаллиф, шеъри маъмулии пешин гӯё фақат аз мадҳу ситоиши шоҳону 

дарбориён иборат буда, равандҳои воқеии ҷомеаро дар худ инъикос 

наменамудааст ва танҳо барои офаридани шакли мавзун ва маъниҳои мураккаб 

дар шеър таваҷҷуҳ зоҳир мегардидааст. 

Дар давраи Машрута вобаста ба зарурати таърихӣ, тақозои замон ва 

раванди ҳодисаю воқеаҳо як идда суханварони соҳибистеъдод ба монанди 

Маликушшуаро Баҳор, Абулқосим Лоҳутӣ, Фаррухии Яздӣ, Мирзода Ишқӣ, 

Алиакбари Деҳхудо ва дигарон вориди майдони адабиёт гардиданд, ки бо 

истифода аз шаклу усулҳои маъмулӣ ва ба кор гирифтани мавзуъ ва 

мундариҷаи пешқадами замони нав дар шаклу сохтор ва муҳтавою маънии 

ғазал такони тозае бахшиданд.  

Яке аз давраҳои ниҳоят пуртазоду ноҳамвори адабиёти муосири Эрон 

давраи Машрута ба шумор меравад. Доир ба ин мавзуъ адабиёти фаровони 

илмию бадеӣ ва оммавию публисистӣ мавҷуд аст. Вазъи нобасомони ин давра 

пеш аз ҳама бо он марбут аст, ки Эрони ақибмонда таҳти таъсири ду абарқудрат 

– аз ҷануб Британия ва аз шимол Россия – қарор дошта, сарвати ин кишвар ба 

ғорат бурда мешуд ва мардуми заҳматкаш зери фишори зулму истибдоди ғайри 

қобили таҳаммул монда буд. Подшоҳи вақти Эрон, ки Носириддиншоҳ буд, ин 

вазъи ноҳинҷори кишварашро ба тариқи зайл арзёбӣ намудааст: «Мехоҳам ба 

шимоли мамлакат биравам, сафири Инглис эътироз мекунад! Мехоҳам ба ҷануб 

биравам, сафири Рус эътироз мекунад! 

Эй мурдашӯй ин мамлакатро бибарад, ки шоҳ ҳақ надорад ба шимолу 

ҷануби мамлакаташ мусофират намояд» [75, с. 35]. 

Торафт афзудани ҷабру ситами дохилию хориҷӣ аз як сӯ ва аз сӯи дигар 

бесалоҳиятии ҳокимон дар корҳои давлатӣ ба боло рафтани худшиносӣ ва 

огоҳии иҷтимоиву сиёсии мардум мусоидат намуда, ин кишвар ба ҷониби 

дигаргуниҳои сиёсию иҷтимоӣ ҳаракат мекард. 

Ин таҳаввулоти иҷтимоиву сиёсӣ, ки боиси ба вуҷуд омадани ҷунбишҳои 

инқилобӣ гардиданд, дорои ду омили асосӣ буданд. Аз таҳқиқи пажуҳишгарони 

хориҷию  эронӣ бармеояд, ки аз як тараф сатҳи пасти зиндагии мардум, 

ақибмондагии фарҳангию иқтисодӣ, ғорату фасоди дастгоҳи ҳукмрон ва 

сиёсати истисморгаронаи Британияву Россия нисбати Эрони мушкилзада 

бошад, аз тарафи дигар, омили муҳими қобили таваҷҷуҳ – ин бедорию огоҳии 

миллии табақаи равшанфикри ҷомеаи эронӣ, ки Инқилоби Машрутаро ба миён 

овард ва андешаи озодихоҳӣ ва истиқлолталабиро дар байни омма вусъат 

бахшид. Ҳамзамон боиси таъкид аст, ки тафаккуру андешаи истиқлолхоҳию 

зиддиистибдодӣ дар натиҷаи муқоисаи зиндагии мардуми Эрон бо ҷомеаи 

кишварҳои аврупоӣ ба миён омадааст. Андешаҳои равшанфикрона дар миёни 

қишрҳои зиёии кишвар шакл гирифта, ҷомеаро барои асос гузоштан ба низоме 

водор сохт, ки фаъолияти ҳукумати мутлақро дар чорчӯбаи қонун маҳдуду 

машрут созад. Яъне ин бедорию худогоҳӣ дар Эрон ҷунбиши машрутахоҳиро 

ба бор овард. 

Новобаста аз ин, ки дар замони салтанати Носириддиншоҳ ҳалқаи зулму 

заҷр тангтар мешуд, дар ин давра мардуми зиёде барои таҳсилу тиҷорат ба 

хориҷи кишвар ва аз ҳама бештар ба кишварҳои аврупоӣ мусофират карданд ва 

дар баробари молу колои аврупоӣ ба мамлакат китобу рӯзномаву маҷалла ва аз 

ҳама муҳимаш афкори пешрафтаро доир ба сохти давлату давлатдорӣ бо худ 

оварданд. Тафаккури созандаву пешрафта дар натиҷаи мушоҳида ва омӯзиши 

сохти давлатдории кишварҳои мутамаддини Аврупо ба даст омада буд. 

Хулосаи муҳим чунин буд, ки сабаби асосии қафомондагӣ ва нобасомонӣ дар 

усули кӯҳнаву истибдодии ҳукуматдории Эрон аст ва ноил гардидан ба рушду 

тараққӣ бидуни тағйири сохти пӯсидаи ҳокимияти мутлақа ғайриимкон 

мебошад. Аз ин ҷост, ки равшанфикрон тавассути матбуоти даврӣ ба таблиғи 

ташвиқи ҳукумати қонун ё ба истилоҳи дигар Машрутият 

(конститутсионализм) пардохтанд. Онҳо дар баробари таблиғи машрутият 

ҳокимияти мутлақ ва низоми асримиёнагии хонсолориро мавриди танқиди 

шадид қарор медоданд. 

Ба тадриҷ ин ҷунбишҳо гурӯҳҳои гуногуни ҷомеа, сарватмандони ҷавон, 

намояндагони адабу фарҳангу маърифати пешрафта, аҳли тақвои равшанфикру 

меҳанпараст ва ашхосеро, ки ҷонибдори тараққиву истиқлолияти комили Эрон 

буданд, муттаҳид намуда, торафт густариш пайдо мекунад. Руҳияи 

озодихоҳиву инқилобӣ аксарияти шаҳрҳои бузурги Эронро фаро гирифта, 

ҷунбиши машрутахоҳӣ ҷомеаи кишварро ба ду гурӯҳи мухолиф тақсим 

мекунад: гурӯҳи тарафдори бунёди қонуни асосӣ ва ҳукумати дорои фаъолияти 

машруъ ба қонуни асосӣ, гурӯҳи дигар тарафдори мутлақияти шоҳӣ ва зидди 

ҳама гуна таҳаввулоти иҷтимоиву сиёсӣ. Бинобар ин дар байни мардум гурӯҳи 

аввалӣ бо номи машрутахоҳон ва гурӯҳи дуюмӣ бо номи истибдодиён ёдовар 

мешуданд. 

Дар асари тазодҳои шадиди иҷтимоӣ, иқтисодӣ ва сиёсии дохилӣ ва вазъи 

сиёсию иҷтимоии ҷаҳонӣ, аз ҷумла инқилоби соли 1905 Россия ва ихтилофоти 

миёни кишварҳои аврупоӣ (Англия, Россия ва Олмон) дар тақсими нави дунёи 

кӯҳна, ки дар ибтидои асри ХХ сурат гирифт, заминаи ҳаракати инқилобиро дар 

Эрон ба вуҷуд овард. 

Инқилоби Машрута аз моҳи декабри соли 1905 бо намоишҳои эътирозӣ 

ва тазоҳуроти тӯдаҳои васеи сокинони Теҳрон шуруъ шуд. Иштирокчиёни ин 

ҳамоишҳо барканории нахуствазир Айнуддавла ва аз вазифаҳои давлатӣ дур 

кардани мушовирони белгиявӣ, истеъфои раиси шаҳри Теҳрон, бунёди 

адолатхона барои баррасии шикояти мардум, ҳамчунин итоат аз қонуну иҷрои 

якхелаи онро барои ҳама талаб мекарданд. Мардум ва бахусус намояндагони 

аҳли тақво ба тариқи эътироз аз Теҳрон ҷониби мазори Шоҳабдулазим равон 

шуданд, ки дар таърих бо номи «ҳиҷрати сағир» маъруф гардид. Ин ҷунбиш 

Машҳаду Форсу Кирмонро низ фаро гирифт. Аз ин ҳодисаҳо шоҳ ба таҳлука 

афтода, ваъда дод, ки талаботи мардумро иҷро мекунад, аммо ба ваъдаи худ 

вафо накард. Ин амал ба он мусоидат намуд, ки сафи эътирозгарон афзоиш 

ёфта, равшанфикрон ва уламои дин ҳар кадоме ба шеваи хос ба намоишгарон 

пайвастанд. Онҳо дар мактабу мадраса ва масҷиду минбар ба таблиғи усули 

нави давлатдорӣ бар пояи қонун пардохтанд. Ин бор бозор баста шуд ва аҳли 

тақво ба самти Қум ҳиҷрат карданд («ҳиҷрати кубро») ва баъди се рӯз гурӯҳе аз 

бошандагони Теҳрон аз дасти фишору тазйиқи қувваҳои ҳукуматӣ дар сафорати 

Англия паноҳанда шуданд. Ин ҷунбиш ба Шерозу Исфаҳону Табрез низ паҳн 

шуд. Шоҳ аз чунин сурат гирифтани воқеаҳо ба тарсу ҳарос афтода, истеъфои 

нахуствазирро эълом ва Насруллохон Мушируддавларо нахуствазир таъин 

кард, баъди ин иқдом руҳониён ба шаҳр баргаштанд. Бо вуҷуди ин 

намоишгарон талаботи нав ба нав пешниҳод мекарданд, ки таҳия ва қабули 

қонуни асосӣ (Машрута), ташкили маҷлиси қонунгузор, таъмину ҳифзи атбои 

кишвар ва моликияти хусусӣ ва дигар хостаҳое, ки ҷавобгӯи ҳуқуқи буржуозӣ 

бошад, аз ҷумлаи онҳо буданд. 

Музаффариддиншоҳ маҷбур шуд дар таърихи 5 августи соли 1906 (14 

ҷамодиюлохири 1324 ҳиҷрии қамарӣ) фармони машрутият ва таъсиси Маҷлиси 

Шурои Миллиро, ки иборат аз намояндагони миллатанд, содир намояд. 

Ҷаласаи нахустини Маҷлиси Миллӣ 7 октябри соли 1906 (18 шаъбони 

1324 ҳиҷрии қамарӣ) бо ҳузури шоҳ дар Кохи Гулистон баргузор шуд. 

Ҳамчунин баъдан аз ҷониби Музаффариддиншоҳ 51 моддаи асли Қонуни асосӣ 

дар таърихи 30 декабри соли 1906 (14 зилқаъдаи 1324 ҳиҷрии қамарӣ) ба имзо 

расид ва дере нагузашта Музаффариддиншоҳ вафот кард. Як моҳ баъд писари ӯ 

Муҳаммадалишоҳ, ки бо машрутият душмании сахт дошт, ба тахт нишаст. Бо 

тасвиби Қонуни асосӣ, ҳамчунин шикасти тавтиаҳои мустабидин алайҳи 

Маҷлис ва пирӯзии неруҳои демократӣ дар Теҳрон, Исфаҳон, Табрез ва Рашт, 

ки воқеаҳои моҳҳои январ – феврали соли 1907-ро дар бар мегирифтанд, давраи 

аввали Инқилоби Машрута ба поён расид. Ҳамин тавр, бар пояи Қонуни асосӣ 

дар кишвар заминаи Машрутият (конститутсионализм) таҳким ва ҳуқуқи 

миллату салтанат ва қувваҳои сегонаи давлат ҷудо карда шуданд. Ҳамзамон ба 

он усули адлияву молия ба кишвар муайян гардид. 

Қобили тазаккур аст, ки бо вуҷуди аз ҳам ҷудо кардани қудрати сегонаи 

давлат – қонунгузорӣ, иҷроия ва қазоия, Маҷлиси Миллӣ дар дасти шоҳ ҳуқуқи 

зиёдеро нигоҳ дошт, ки мубарро будани шоҳ аз ҳама гуна масъулият, яъне аз 

қонун боло қарор доштани ӯ, ҳамзамон ҳуқуқи фармонравоӣ бар кулли неруҳои 

кишвар, ҳаққи эълону шуруи ҷанг, ақди қарордоди сулҳ, таъину сабукдӯш 

намудани нахуствазир ва вузаро аз ҷумлаи онҳост. Ин имтиёзот ба Аҳмадшоҳ 

имкон дод, ки дере нагузашта Инқилоби Машрутаро шикаст дода, давраи 

аввали Маҷлиси Миллиро ба тӯп баста пароканда намояд. Дар ин амал 

пуштибони асосӣ ва супоришгари вижа Россияи подшоҳӣ ва махсусан сафорати 

он дар Теҳрон маҳсуб мешуд. Зеро дар давраи Инқилоби Машрута нуфузи 

сиёсии ин давлат дар Эрон то андозае коста гардида, таъсирнокии сиёсию 

иқтисодии Олмон авҷ мегирифт. 

Тавсеаи нуфузи Олмон дар Эрон ва Шарқи наздик, ба вуқуъ пайвастани 

Инқилоби Машрута дар Эрон ва ҷунбишҳои озодихоҳӣ дар Ҳиндустон муҷиби 

он гашт, ки Англия ва Россия ихтилофҳои мавҷудаи байни худро «фаромӯш» 

карда, 31 августи соли 1907 созишномаи махфиеро дар бораи тақсими 

минтақаҳои зери нуфузи хеш дар Эрон, Афғонистон, Осиёи Миёна ва Тибет ба 

имзо расонанд. Баъди имзои ин созишнома рақобати байни англису рус дар 

Эрон шиддати тоза касб намуд. Ин тавофуқнома пеш аз ҳама ба маҳдуд 

намудани истиқлоли миллии Эрон ва саркӯб кардани Инқилоби Машрута 

равона гардида буд. Аз ин лиҳоз баъди ба имзо расидани мувофиқатномаи 

мазкур дахолати Англияву Россия дар корҳои дохилии Эрон ва саркӯбии 

ҷунбишҳои машрутахоҳӣ торафт бештар авҷ гирифт. Ҳамзамон имзои ин 

мувофиқатнома мавқеи неруҳои иртиҷоии Эронро таҳти сарпарастии шоҳ, ки 

барои ҳамла ба машрутахоҳон омодагӣ медиданд, тақвияти бештар бахшид. 

Талошҳои аввалини қувваҳои иртиҷоӣ барои аз байн бурдани ҷунбиши 

машрутахоҳӣ дар моҳи декабри соли 1907 ба шикаст мувоҷеҳ шуда буд, вале 23 

июни соли 1908 бо фармони Муҳаммадалишоҳ ҳанги (полки) қазоқони эронӣ 

бо фармондеҳии сарҳанг (полковник)-и рус Ляхов бинои Маҷлиси Миллиро бо 

тӯп бастанд ва худи маҷлисро пароканда карданд. Аз тарафи таърихдонон ин 

воқеа «истибдоди сағир» номгузорӣ шудааст. Аммо ин пирӯзӣ дер давом 

накард. Муборизаҳои машрутахоҳон бо шоҳ хомӯш нагардида, дубора авҷ 

гирифт. Маркази Инқилоби Машрута аз Теҳрон ба Табрез интиқол дода шуд. 

Дар ин шаҳр шӯриши мардум бар зидди шоҳ таҳти роҳбарии намояндагони 

мазҳабӣ ва демократ ба вуҷуд омад. Тамоми ин неруҳоро қаҳрамони миллӣ 

Сатторхон роҳбарӣ мекард. Шӯришгарон эҳёи Маҷлиси Миллӣ ва Машрутаро 

талаб мекарданд. Ҷунбиши Табрез неруҳои демократ ва қишрҳои равшанфикри 

дигар манотиқи Эронро бедор кард машрутахоҳони Исфаҳон бо дастгирии 

хонҳои бахтиёрӣ соли 1909 ҳукуматро ба дасти худ гирифтанд. Моҳи феврали 

ҳамон сол дар Рашт ҳукумати инқилобӣ ва моҳи март дар Бӯшаҳру Бандари 

Аббос ва шаҳристонҳои дигар ҳукумат ба дасти машрутахоҳон гузашт. 

Шоҳ ва ҷонибдорони истибдод аз дубора авҷ гирифтани ҷунбишҳои 

инқилобӣ ба ҳарос афтоданд, зеро неруҳои шоҳӣ дар Табрез ва Рашт пайваста 

ба шикаст дучор мегардиданд. Аз ин вазъият истифода бурда, англисҳо дар 

бандари Бӯшаҳр, Бандар Аббос ва бандари Лангаҳ воҳидҳои низомии худро 

пиёда карда, ҷунбишҳои инқилобиро дар минтақаҳои ҷануби мамлакат саркӯб 

намуданд. Бо баҳонаи ҳимояи шаҳрвандони хориҷӣ ва расонидани озуқа ба 

Табрези дар муҳосира қарордошта моҳи апрели соли 1909 русҳо низ қувваҳои 

худро ба Табрез ворид карда, қиёмро пахш карданд. Лекин фидоиёни Гелон ва 

дастаҳои бахтиёрии Исфаҳон ба Теҳрон ҳуҷум оварда, неруҳои шоҳ ва 

тарафдорони онро шикаст дода, Теҳронро тасарруф намуданд. Дар натиҷа соли 

1909 Муҳаммадалишоҳ аз тахт барканор ва ба ҷои вай писари 13-солааш Аҳмад 

Мирзо шоҳ эълон гардид. 

Давраи дуюми Машрута барқарор ва кабинаи давлатӣ бо иштироки 

феодалҳои либерал ва хонҳои бахтиёрӣ ва нахуствазирии Сипаҳдор созмон 

дода шуд. Машрута ва қонун бори дигар дар кишвар мустақар шуд, аммо, ба 

қавли Яҳёи Оринпур, пеш аз он, ки «ба самар бирасад, касоне ба номи «риҷол» 

риштаи умурро аз дасти озодихоҳон даррабуданд ва қонуну озодиро дар 

машима (бачадон)-и худ хафа карданд ва вақте фидоиёну ҷонбозони воқеии 

озодӣ ба матлаб пай бурданд, ки бисёр дер шуда буд» [100, с. 19]. 

Баъди як соли баста шудани Маҷлиси аввал, Маҷлиси дуюм, яъне даври 

дуюми парламент моҳи ноябри соли 1909 (зилқаъдаи соли 1327 ҳиҷрии қамарӣ) 

бо ҳузури шоҳи ҷавон кушода шуд. Аксари намояндагони Маҷлис аз шумори 

ашрофон ва хонҳои қабоил буданд ва қариб, ки аз намояндагони табақаи 

коргару кишоварз касе набуд. Ин давраи Маҷлис дар муддати ду соли 

мавҷудияташ ягон қонун ва ё тасвибномае, ки моҳияти мутараққӣ дошта бошад, 

қабул накард. Сипаҳдор, ки худ яке аз заминдорони калони Гелон буд, на танҳо 

барои беҳбудии вазъи кишвар чорае наандешид, балки бо сиёсати иртиҷоиаш 

боиси нафрату ғазаби тӯдаҳои мардум гардид. Ба гуфтаи пажуҳишгарони 

таъриху фарҳанги ин давра ӯ бо як даст инқилобро бӯғӣ карда, бо дасти 

дигараш барои афзудани нуфузи бегонагон (Британия ва Россия) дар кишвар 

шароити мусоидтаре фароҳам сохт. 

Бад-ин тартиб, Инқилоби Машрутаи Эрон бо вуҷуди дар кишвар 

барқарор сохтани Маҷлиси Миллӣ ва Қонуни асосӣ, латма задан ба пайкараи 

зулму истибдод ва мутлақияти шоҳӣ, нотамом монда, аз неруҳои иртиҷоиву 

феодалӣ шикаст хӯрд. Дар натиҷа он ҷӯшу талош, кору пайкори ҳафтсолаи 

табақаҳои гуногуни ҷомеа, ки пешоҳанги он равшанфикрон, аҳли тақво ва 

маърифати кишвар буданд, ба тадриҷ хомӯш гашт ва андешаҳои истиқлолу 

озодихоҳӣ заиф шуданд. Мардони меҳанпарасту ҷоннисори миллат ба вартаи 

фаромӯшию нестӣ супурда шуда, ҷои онҳоро гурӯҳе ҷоҳталаб, мансабталош ва 

авомфиреб гирифтанд.  

Аммо ин ҳафт соли кору пайкори инқилобӣ дар баробари таҳаввулоти 

иҷтимоӣ дар ҳаёти адабию фарҳангии кишвар оғози марҳилаи навин гашт. Дар 

ин муддат дар арсаи адабиёт чеҳраҳои тобноке ба камол расиданд, ки бо осори 

созандаи хеш инқилоби бузурги адабиеро дар адабиёти ҳазорсолаи форсӣ ба 

вуҷуд оварданд. Маҳз дар даврони Инқилоби Машрута, ба қавли ховаршиноси 

машҳури англис Эдвард Браун, «дар адабиёти форсӣ шеъри «ватанӣ» ва 

«сиёсӣ» ба вуҷуд омад» [100, с. 60].  

 

2.1.1. Маликушшуаро Баҳор 

 

Яке аз пешгомон ва намояндагони муътабари ин давра устод 

Маликушшуаро Баҳор мебошад.  Ин адиби номӣ дар моҳи декабри соли 1886 

дар шаҳри Машҳад таваллуд ёфтааст. Падари Баҳор Мирзо Муҳаммад Козим 

мутахаллис ба Сабурӣ аз шоирони бонуфузи нимаи дуюми асри ХIХ ва ибтидои 

асри ХХ буда, лақаби «маликушшуаро»-ӣ доштааст. Баҳор нахуст дар назди 

падараш таълим гирифта, баъдан илми аруз, сарфу наҳви форсӣ ва арабӣ ва 

улуми дигарро аз донишмандони замон Адиби Нишопурӣ, Алихон Дарғазӣ ва 

дигарон омӯхтааст. Чи тавре ки муҳаққиқони эронӣ хотиррасон менамоянд, 

Баҳор дар зери таъсири падараш аз синни 9 - 10 солагӣ ба шеъргӯӣ шуруъ 

намудааст ва дар синни 15-16 солагӣ ӯ шоири баркамол шудааст. Ашъори 

солҳои аввали эҷодиёти Баҳор аз ғазалу қасида иборат буда, дар тақлиду 

пайравии шуарои асрҳои Х-ХII суруда шудаанд. Дар соли 1904 Муҳаммад 

Козим Сабурӣ вафот мекунад ва Баҳор барои гирифтани лақаби 

«Маликушшуаро»-ӣ талош меварзад. Вале мухолифони ӯ истеъдоди баланди 

шоирӣ доштанашро инкор карда, талаб мекунанд, ки ин лақаб ба Баҳор дода 

нашавад. Баҳор дар мубоҳисаҳои адабӣ истеъдоди баланди шоирӣ доштани 

худро нишон дода, саранҷом ба гирифтани лақаби «Маликушшуаро» ноил 

мегардад.  

Дар солҳои Инқилоби Машрута 1905 - 1911 ва баъд аз он Баҳор ба моҳияти 

зиддихалқии дастгоҳи давлатии шоҳаншоҳӣ пай бурда, аз дарбор робитаи 

худро меканад ва дар ашъораш минбаъд идеяҳои ватандӯстӣ, оходихоҳӣ ва 

сулҳу осоиши башариро тараннум менамояд. Барои ибрози афкору андешаҳои 

мутараққӣ ва пешқадамаш Баҳор дар охири солҳои 20-ум ва аввали солҳои 30-

юм чанд дафъа зиндон шудааст, вале бо тамоми фишору таъқиботи давлати 

шоҳаншоҳӣ нигоҳ накарда, Баҳор аз баёни сухани ҳақ ва ифодаи афкору 

андешаҳои пешқадаму мутараққӣ даст накашид ва то охири рӯзҳои зиндагиаш 

шоири пешқадам барои саодату рифоҳи мардуми ватанаш мубориза намуд. 

Маликушшуаро Баҳор дар моҳи апрели соли 1951 вафот кардааст. 

Чӣ тавре ки дар боло ишора рафт, Баҳор аз синни хеле ҷавонӣ ба шеъргӯӣ 

шуруъ намудааст. Дар давоми беш аз 50 соли фаъолияти адабиаш ӯ дар 

жанрҳои маснавӣ, қасида, ғазал, қитъа, таркибанд, тарҷибанд, мусаммат,  рубоӣ 

ашъори зиёде эҷод кардааст. 

Қисмати зиёди мероси адабии Баҳорро қасидаҳо ва маснавиҳои ӯ ташкил 

медиҳанд. Агарчанде Баҳор дар жанри ғазал низ қувваозмоӣ намудааст, лекин 

дар муқоиса бо қасоид ва маснавиёташ теъдоди онҳо камтар аст. Муҳаққиқони 

адабиёти форсӣ Маликушшуаро Баҳорро машҳуртарин шоири қасидасарои 

адабиёти форсӣ баъд аз асри ХV медонанд, ки дар шароити нави таърихӣ ба 

шеъри классикӣ мазмуну оҳангҳои нав ворид намудааст. Дар сурудани қасоид, 

маснавӣ, ғазал ва дигар жанрҳои адабӣ Баҳор ба шоирони асрҳои IХ-ХII 

пайравӣ намуда барои эҳёи сабки хуросонӣ кӯшиш кардааст. 

Гуфтан лозим аст, ки Маликушшуаро Баҳор яке аз донандагони забардаст 

ва таҳқиқотчиёни моҳири адабиёти классиии форсу тоҷик мебошад. Ӯ дар 

баробари кори эҷодӣ ба омӯзиш, тадқиқ ва баррасии забони форсӣ, адабиёти 

классикии форсу тоҷик, адабиёти муосири Эрон, таърихи гузаштаву имрӯзаи 

Эрон иқдом намуда, чандин рисолаву монографияҳои муҳимму боарзиш ба 

мисли «Сабкшиносӣ ё таърихи татаввури насри форсӣ» (дар се ҷилд), «Таърихи 

азҳоби сиёсии Эрон», «Таърихи таҳаввули шеъри порсӣ» ва ғайраро эҷод 

кардааст.  

Баҳор ҳамчунин доир ба масъалаҳои гуногуни забон ва адабиёти форсӣ 

мақолаҳои зиёде навиштааст, ки дар ду ҷилд бо номи «Баҳор ва адабӣ форсӣ» 

нашр шудаанд.  

Баҳор ҳарчанд бо қасидаҳояш машҳур аст, вале ғазалҳои зиёде иншо 

намуда, ки аз маъруфтарин ғазали ӯ мисоле меорем: 

Ивази ишқ зи нӯги мижа хун меояд, 

Бохабар бош дил аз дида бурун меояд. 

Макун эй дил ҳаваси силсилаи зулфи бутон,  

Ки аз ин силсила осори ҷунун меояд. [1, с. 22] 

 

2.1.2.  Абулқосим Лоҳутӣ 

 

Илҳомӣ, ки баъдан бо тахаллуси Лоҳутӣ машҳур гардид, аз дигар шоирони 

даврони Машрута мебошад. Мавсуф соли 1887 дар шаҳри Кирмоншоҳи Эрон 

таваллуд шудааст. Ӯ бузургтарин шоири ғазалсарои асри ХХ маҳсуб шуда, дар 

жанри ғазал ва умуман дар шеър қуллаҳои баландтаринро фатҳ намудааст. 

Осори гаронбаҳои вай аз лирикаи ишқӣ ва сиёсию инқилобӣ саршор аст. 

Зиндагии Лоҳутӣ ибратбахшу омӯзанда мебошад. Ин марди бузурги нерӯманд 

аз пешсафони равияи машрута буда, шояд яке аз аввалинҳо шуда, ба муқобили 

истибдоду беадолатӣ муборизаро оғоз намудааст. Вай дар риштаи сиёсату 

корҳои давлатӣ ҳам муваффақ гардида, дорои хислатҳои далерию шуҷоатмандӣ 

будааст, аз ин рӯ як муддат роҳбарии идораи жандармерии шаҳри Қумро ба 

ӯҳда доштааст. Инчунин бар зидди сохти иртиҷоии замон муборизаи 

пинҳонкоронаро роҳбарӣ намуда, сарварии инқилоби шаҳри Табрезро ба дӯш 

гирифта, пирӯзӣ ба даст меорад ва барои фатҳи Теҳрон ҳарақат мекунад. Аммо 

аз ҷониби қувваҳои ҳукуматӣ ба шикаст мувоҷеҳ гардида, ночор ба Қафқоз ва 

аз он ҷо ба Тоҷикистон ҳиҷрат мекунад. Чанд муддат дар вазоратҳои фарҳангу 

маориф, идораҳои нашриёт ва рӯзномаҳои ин кишвар иҷрои вазифа намуда, 

сипас барои кор ба шаҳри Москва даъват ва дар он ҷо ба ҳайси котиби Раёсати 

Иттифоқи нависандагони Иттиҳоди Шуравӣ таъйин мегардад.     

Лоҳутӣ, ки ҳанӯз аз овони наврасӣ ба ғазалсароӣ оғоз карда буд, бо табъи 

саршору истеъдоди фавқулодда ба шаклу сохтор ва мундариҷаву муҳтавои 

ғазал нерӯйи тозаи бадеӣ бахшида, шояд яке бузургтарин ғазалсароёни асри ХХ 

дар Шарқ арзёбӣ гардад. Агар аз ҷиҳати мазмуну мундариҷа гирем, Лоҳутӣ 

мавзуъҳои инқилобиро бо як ҳарорати шоирона ва санъати волои суханварона 

дар ғазал ворид намудааст, ки ғазали «Даркор нест» намунаи олии ғазалиёти ӯ 

мебошад:   

Зиндагӣ охир сар ояд, бандагӣ даркор нест,  

Бандагӣ гар шарт бошад, зиндагӣ даркор нест. 

Гар фишори душманон обат кунад, мискин машав, 

Мард бош, эй хастадил, шармандагӣ даркор нест. 

Бо ҳақорат гар биборад бар сарат борони дур, 

Осмонро гӯ: бирав, борандагӣ даркор нест. 

Гар ки бо вобастагӣ дорои ин дунё шавӣ, 

Дураш афкан, инчунин дорандагӣ даркор нест. 

Гар ба шарти пойбӯсӣ сар бимонад дар танат, 

Ҷон деҳу рад кун, ки сарафкандагӣдаркор нест. 

Зиндагӣ озодии инсону истиқлоли ӯст, 

Баҳри озодӣ ҷадал кун, бандагӣ даркор нест!  [Ниг. 104, с. 82]. 

Ин ғазал, ки саропо мавзуи озодипарастиву истиқлол ва муборизаро баҳри 

ба даст овардани соҳибихтиёрӣ тараннум менамояд, бо шавқу шӯри 

суханпардозона суруда шуда, шоир барои бедор кардани эҳсосоти нозуки 

хонандаву шунаванда ва мутақоид намудани ӯ бобати ба даст овардани озодӣ 

маргро аз зиндагии бандавор афзалтар шуморидааст. Эҷод кардани чунин 

ғазали пурмуҳтаво, даъваткунанда ва бедоркунандаи эҳсосоти нозуки 

озодихоҳӣ дар зоти худ шояд ба камтар шоирон муяссар гардида бошад.  

Дар эҷоди ғазалҳои лирикию ишқӣ устод Лоҳутӣ бисёр мумтоз аст. Шеъри 

«Марҳабо, дил» намунаи олии ин гуна ғазалҳо маҳсуб мегардад: 

Нашуд як лаҳза аз ёдат ҷудо дил, 

Зиҳӣ дил, офарин дил, марҳабо дил! 

Зи дасташ як дам осоиш надорам, 

Намедонам, чӣ бояд кард бо дил. 

Ҳазорон бор манъаш кардам аз ишқ, 

Магар баргашт аз роҳи хато дил? 

Ба чашмонат маро дил мубтало кард, 

Фалокат дил, мусибат дил, бало дил. 

Аз ин дил доди ман бистон, Худоё, 

Зи дасташ то ба кай гӯям: «Худо дил»?! 

Даруни сина оҳе ҳам надорад, 

Ситамкаш дил, парешон дил, гадо дил. 

Ба торе гарданашро баста зулфат, 

Фақиру оҷизу бе дасту по дил. 

Бишуд хоку зи кӯят барнахезад, 

Зиҳӣ собитқадам дил, бовафо дил. 

Ту, Лоҳутӣ, зи дил нолӣ, дил аз ту, 

Ҳаё кун, ё ту сокит бош, ё дил!  [Ниг.: 104, с. 81]. 

Дар ғазали болоӣ, ки бо радифи «дил» навишта шудааст, шоир эҳсосоти 

баланди ишқро бо шавқу шӯри ошиқона ба риштаи тасвир кашидааст. Дар 

эҷодиёти  Лоҳутӣ мавзуи меҳану меҳанпарастӣ ва озод кардани он аз султаи 

бегонагон яке аз масъалаҳои меҳварӣ ба шумор меравад, ки шеъри машҳури «Ё 

ҳарду» далели равшани он аст: 

Ватан вайрона аз ёр аст, ё ағёр, ё ҳарду, 

Мусибат аз мусулмонҳост, ё куффор, ё ҳарду. 

Ҳама доди ватанхоҳӣ зананд, аммо намедонам, 

Ватанхоҳӣ ба гуфтор аст, ё кирдор, ё ҳарду... [Ниг.: 104, с. 81]. 

Саҳми Абулқосим Лоҳутӣ дар рушду такомули назми муосири форсӣ 

бисёр назаррас аст.  

2.1.3. Фаррухии Яздӣ 

 

Фаррухии Яздӣ аз шоирони инқилобии адабиёти муосири форсӣ буда, дар 

соли 1888 дар шаҳри Язд дар оилаи Муҳаммад Иброҳим ном шахс таваллуд 

ёфтаааст. Номи аслии ӯ Мирзо Муҳаммад буда Фаррухӣ тахаллуси шоириаш 

мебошад. Вақте ки Фаррухӣ ба синни мактабӣ расид, падараш ӯро барои таҳсил 

ба мактабе дод, ки аз тарафи англисҳо таъсис шуда буд. Ҳангоми таҳсил дар ин 

мадраса Фаррухии ҷавон ба беадолатиҳои дар низоми таълиму тарбияи ин 

мактаб ҷой дошта, аз наздик шинос шуда, бар зидди онҳо садои эътирози худро 

баланд намуда, дар ҳақи онҳо шеъри ҳаҷвие навишт, ки сабаби аз мактаб ихроҷ 

гардидани ӯ шуд. 

Ин воқеа тахминан дар соли 1904 рӯй дода буд. Фаррухӣ, ки дигар имкони 

идомаи таҳсилро надошт, касби коргариро пеша кард. Ин ҷавони ҳассосу 

ватандӯст, ҳангоме ба сафи коргарон пайваст, ки дар Эрон шуълаҳои Инқилоби 

солҳои 19905-1911 баланд мегардиданд. Фаррухӣ дар ин инқилоби буржуазӣ-

демократӣ фаъолона иштирок карда, идеяҳои инқилоб, озодӣ, баробарӣ ва 

якдилиро васф намуда, нерӯҳои иртиҷоӣ, аъёну ашроф ва роҳбарону ходимони 

давлатиро ба боди шадиди танқид гирифтааст. Барои мусаммате, ки  дар соли 

1910 дар мазаммати Ҳокими Язд Зайғамуддавла навишта буд, бо фармони 

ҳоким шоирро зиндонӣ карда, ҳатто даҳонашро дӯхтанд. Баъд аз муддате дар 

маҳбас будан Фаррухӣ аз он ҷо гурехта, ба Теҳрон меояд ва тавассути ашъори 

рангину оташинаш бар алайҳи иртиҷои дохилӣ ва империализми байналхалқӣ 

муборизаро давом медиҳад. Дар натиҷаи ингуна фаъолияти шоир ба таъқиботи 

сахти давлат ва қувваҳои ишғолгари Англия гирифтор шуда, маҷбур мешавад 

рӯ ба оворагардӣ ниҳад ва ҳатто чанд муддат ватанро тарк кунад. Вале баъд аз 

бозгашт ба таъқиботу фишори дастгоҳи давлатӣ нигоҳ накарда, шоир боз ба 

мисли пештара дар ашъораш идеяҳои инқилоб, озодӣ ва ватандӯстиро тарғиб 

менамояд. Дар соли  1921 Фаррухӣ рӯзномаеро бо номи «Тӯфон» таъсис 

мекунад, то ки дар сафаҳоти он афкори сиёсӣ-иҷтимоии худро пурра иброз 

намояд. Рӯзномаи «Тӯфон» характери зиддиимпериалистӣ ва зиддииртиҷоӣ 

дошт. Аз ин сабаб зуд-зуд аз тарафи ҳукумат баста мешуд, вале Фаррухӣ боз 

онро бо номҳои «Ситораи шарқ», «Қиём», «Пайкор» нашр менамуд. Дар 

муддати ҳафт соли нашраш рӯзномаи «Тӯфон» понздаҳ маротиба баста 

шудааст. 

Фаррухӣ ҳамчун шоири инқилобӣ нисбат ба нахустин давлати коргарону 

деҳқонони дунё ва бунёдгузори он В.И.Ленин меҳру муҳаббати самимонае 

дошт. Ӯ соли 1927 барои иштирок намудан дар ҷашни даҳсолагии Инқилоби 

Октябр ба Москва омад. 

Солҳои 20-ум гардиши муҳимме дар ҷаҳонбинӣ ва таҳаввули фикру 

андешаҳои шоир буданд. Дар ин солҳо дар асари амиқ омӯхтани зиндагӣ ва 

вазъи иҷмолии кишвар шоир ба хулосае меояд, ки бе гузаронидани тағйиротҳои 

амиқи сиёсӣ-иҷтимоӣ Эронро аз қафомондагӣ ва мардуми онро аз фақру 

бадбахтӣ раҳо додан мумкин нест. Аз дидгоҳи Фаррухӣ: 

Ин бинои кӯҳнаи пӯсида вайрон гаштааст, 

Ҷойи он бо тарҳи нав аз нав бино бояд намуд [5, с. 19]. 

Муборизаи оштинопазири Фаррухӣ ба муқобили гурӯҳҳои иртиҷоӣ ва 

империализми байналхалқӣ аз як тараф ва дифоъ аз ҳуқуқи мардум ва 

манфиати Ватан аз сӯи дигар номи ӯро дар саросари Эрон машҳур гардониданд. 

Аз тарафи доираҳои адабӣ ба шоир дода шудани унвонҳои «Лисонулмиллат» ва 

«Тоҷушшуаро» ва аз ҷониби аҳолии шаҳри Язд ба вакилии маҷлиси давраи 

ҳафтум интихоб  шуданаш гувоҳи ин шуҳрат аст. 

Шеърҳои пурэҳсоси танқидӣ ва нутқҳои оташини шоир дар парламент 

ҳукумати диктатории Ризошоҳро ба ваҳшат оварданд. Ба муқобили ин шоири 

ҳақгӯ ҳукумат таъқиботи сахтеро оғоз кард. Дар  чунин шароит Фаррухӣ 

маҷбур гардид, ки боз ватанро тарк намояд. 

Ӯ дар байни солҳои 1930-1933 дар Берлин истиқомат намуда, бо маҷаллаи 

«Пайкар», ки ба забони форсӣ дар он ҷо нашр мешуд, ҳамкорӣ намудааст. Дар 

ин маҷалла шоир мақолоту ашъори танқидии худро мунташир менамуд. Дар 

ашъору мақолоти танқидиаш Фаррухӣ моҳияти зиддимардумии давлати 

диктатории Ризошоҳро фош намуда, қувваҳои миллӣ ва демократиро даъват 

кардааст, ки ба шиорҳои авомфиребонаи Ризошоҳ ва пайравонаш бовар 

накунанд. Дар соли 1933 ҳукумати Ризошоҳ шоирро ба Эрон даъват намуда, ба 

ӯ ваъдаи дурӯғ медиҳад, ки дигар ба таъқибу озори ӯ даст нахоҳад зад. Вале  

баъд аз бозгашт, дере нагузашта Фаррухӣ бо амри ҳукумат ба зиндон гирифтор 

мешавад. Дар зиндон шоирро дар бадтарин вазъ нигоҳ медоштанд, то ӯ тавбаву 

надомат карда, аз шоҳ «бахшиш» пурсад. Вале шоир дар сари ақоид ва ормону 

идеалҳои худ ба мисли пештара устувор буд ва дар ҷавоби душманони худ ба 

таври қатъӣ изҳор дошт, ки: 

Ҳаргиз дили мо зи хасм дар бим нашуд, 

Дар бим зи соҳибони дайҳим нашуд 

Эй ҷон ба фидои он ки пеши душман, 

Таслим намуд ҷону таслим нашуд [5, с. 94]. 

Соли 1939 Фаррухӣ дар зиндон ба воситаи сӯзанзанӣ (укол) ба қатл расид. 

Фаррухии Яздӣ дар синни 15-16 солагӣ ба шеъргӯӣ сар кардааст.  Ӯ дар 

жанрҳои ғазал, рубоӣ, мусаммат, таркиббанд, қитъа, қувваозмоӣ намудааст. 

Жанри асосии шеъри ӯ жанри ғазал мебошад. Теъдоди рубоиёташ низ зиёданд. 

Чи тавре ки дар боло ишора рафт, Фаррухӣ шоири ватандӯст, озодихоҳ ва 

мубориз буд. Шеър барои шоир воситае барои ибрози афкору андешаҳои сиёсӣ-

иҷтимоӣ ва инқилобиаш будааст. Фаррухӣ шоири лирики ғазалсарост ва ин 

жанри маъмули шеъри классикиро аз ҷиҳати мазмун  ва мундариҷа ба ғоят бой 

гардонидааст. Ғазалиёти Фаррухӣ лабрез аз афкори сиёсӣ-иҷтимоӣ ва танқидӣ 

мебошанд. Бо ворид намудани мазмуну мундариҷаи нав дар ғазал Фаррухӣ аз 

бадеият ва лиризми он накостааст. Истеъдоди баланди шоирӣ, ҳассосияти 

фитрӣ ба шоир имконият додаанд, ки мавзунӣ, салосат ва бадеияти ин жанри 

лирикиро риоя намояд. Гуфтан лозим аст, ки, мутаассифона, то кунун на дар 

Эрон ва на берун аз он ашъори Фаррухии Яздӣ ба таври пурра ҷамъ ва мураттаб 

нагардидааст. Бархе аз муҳаққиқон ақида доранд, ки Фаррухӣ қариб бист ҳазор 

байт шеър гуфтааст, вале дар девонҳои шоир аз шаш ҳазор байт зиёд мавҷуд 

нест. 

Ғазалҳои лирикии Фаррухӣ беҳтарин намунаи шеъри ишқӣ маҳсуб 

мешаванд, дар онҳо санъатҳои бадеӣ ба таври фаровон истифода шудаанд ва бо 

маҳорати баланди суханварона иншо гардидаанд. Шеъри «Хунобаи ғам» далели 

соҳиби истеъдоди баланди эҷодкорӣ будани вай мебошад: 

Шаб чу дар бастаму маст аз майи нобаш кардам, 

Маҳ агар ҳалқа ба дар кӯфт, ҷавобаш кардам. 

Дидӣ он турки хато душмани ҷон буд маро,  

Гарчи умре ба хато дӯст хитобаш кардам. 

Манзили мардуми бегона чу шуд хонаи чашм, 

Он қадар гиря намудам, ки харобаш кардам. 

Шарҳи ҳоли дили девона бигуфтам бо шамъ,  

Оташ андар дилаш афкандаму обаш кардам. 

Ғарқи ғам буду намемурд зи ҳасрат Фарҳод, 

Хондам афсонаи Ширину ба хобаш кардам. 

Дил, ки хунобаи ғам буду ҷигаргӯшаи даҳр, 

Бар сари оташи ҷаври ту кабобаш кардам. 

Зиндагӣ кардани ман мурдани тадриҷӣ буд, 

Ончи ҷон канд танам, умр ҳисобаш кардам [5, с. 66]. 

 Аз ғазалҳои озодихоҳона ва исёнгаронаи Фаррухӣ метавон ҳамчун 

намуна ғазалеро бо номи «Озодӣ» овард, ки дар он шоир бо эҳсосоти зиёд 

изҳор намудааст, ки метавон барои ба даст овардани озодӣ ҷонро низ ба хатар 

гузошт, зеро истиқлолу озодӣ гаронбаҳотарин неъмати дунёст: 

Он замон, ки бинҳодам сар ба пои озодӣ, 

Дасти худ зи ҷон шустам аз барои озодӣ... 

Фаррухӣ зи ҷону дил мекунад дар ин маҳфил, 

Дил – нисори истиқлол, ҷон – фидои озодӣ [5, с. 76].  

 

  



62 
 

2.1.4. Мирзода Ишқӣ 

 

Ишқӣ низ аз адибони боистеъдоди даврони Машрута маҳсуб мешавад. 

Номбурда соли 1893 дар Ҳамадон дар оилаи Ҳоҷи Саид Абулқосими 

Курдистонӣ ном шахсе таваллуд ёфтааст. Номи аслии шоир Саид Муҳаммад 

Ризо мебошад. 

Ишқӣ аввал дар мактаби ибтидоии маҳаллӣ таҳсил намуда, баъдан ба 

омӯзишгоҳи фаронсавӣ дохил шуда, онро хатм менамояд ва забонҳои форсӣ ва 

фаронсавиро хуб меомӯзад. 

Мирзода Ишқӣ ҷавони бисёр бебок, равшанфикр, ватандӯст ва озодихоҳ 

буд. Аз ин рӯ ӯ дар синни ҷавонӣ вориди майдони мубориза гардида, дар 

ҳаракатҳои миллӣ-озодихоҳӣ ва баромадҳои зидди давлатҳои истеъморгари 

хориҷӣ фаъолона иштирок мекунад. 

Чӣ тавре ки маълум аст, баъд аз сар шудани ҷанги якуми ҷаҳонӣ рақобати 

кишварҳои империалистӣ дар Эрон боз ҳам бештар тезу тунд гардид. Россияи 

подшоҳӣ ва Англияи империалистӣ, ки қаблан Эронро ба ду минтақаи зери 

нуфуз тақсим намуда буданд, қувваҳои бештаре ба Эрон дароварда, бисёр 

шаҳрҳои онро ишғол намуданд. Ин рафтори давлатҳои ишғолгари хориҷӣ 

мавҷи эътирозоти қувваҳои  миллӣ-озодихоҳиро баланд кард. Мирзода Ишқӣ 

низ ҳамчун шахси озодихоҳ ва ватандӯст дар ин муборизаву эътирозот иштирок 

намуд, ки дар натиҷа аз тарафи қувваҳои ишғолгар ба таъқибот гирифтор шуда, 

маҷбур гардид соли 1915 бо ҳамроҳии як гурӯҳ ходимони сиёсӣ ва илмӣ-адабӣ 

ба Туркия муҳоҷират намояд. Дар Туркия, дар шаҳри Истанбул Ишқӣ се сол 

зиндагӣ карда, барои идомаи таҳсил ба факултети улуми иҷтимоӣ ва фалсафаи 

университети ин шаҳр дохил шуд, вале таҳсилро ба поён нарасонид. Соли 1918 

Ишқӣ ба Ватан баргашта, аввал ба зодгоҳаш меравад, аммо сари пуршӯру рӯҳи 

ғаюр ва ҳисси интиқомҷӯӣ аз қувваҳои иртиҷоӣ ӯро ба зудӣ ба Теҳрон 

мекашонад. Дар шаҳри Теҳрон Ишқӣ дар ҳаракатҳои миллӣ-озодихоҳӣ ва 

муборизаҳои сиёсӣ фаъолона иштирок намуда, ба воситаи ашъори оташинаш 

сиёсати зиддихалқии ҳукумати шоҳаншоҳӣ ва империализми Англияро ба зери 

тозиёнаи танқид мегирад. Мирзода Ишқӣ яке аз мухолифони сарсахти 

шартномаи асорат бори соли 1919 Англия ва Эрон ва сарвазири ҳамонвақта 

Вусуқуддавларо барои бастани ин қарордод ва хиёнат нисбат ба манфиати 

ватан дар чандин шеъраш сахт ҳаҷву масхара намуда, дар натиҷа чанд муддат 

зиндонӣ гардид. 

Дар соли 1921 Ишқӣ рӯзномае бо номи «Қарни бистум» мунташир намуд, 

ки характери зиддиимпериалистӣ ва зиддиистибдодӣ дошт ва аз ин сабаб баъд 

аз нашри чанд шумора аз тарафи давлат баста шуд. Аввали солҳои бистум аз 

давраҳои бисёр пурҷӯшу хурӯши фаъолиятҳои сиёсӣ, иҷтимоӣ ва адабии 

Мирзодаи Ишқӣ буданд, ки саранҷом ба марги пурфоҷиаи ӯ анҷомиданд. Чӣ 

тавре ки фактҳои таърихӣ шаҳодат медиҳанд, дар солҳои 1922-1924 буржуазияи 

ҷавони Эрон бо сардории Ризохон дар пеши худ мақсади ба даст гирифтани 

ҳукуматро гузошт. Ба хотири ба ин ҳадаф расидан ба беобрӯ гардонидани 

давлати шоҳони қоҷор онҳо дар намоишу суханрониҳои авомфиребонаи худ 

дархост мекарданд, ки ба ҷои сохти мутлақияти шоҳи Эрон бояд республика 

эълон шавад. 

Дар ҳақиқат бошад, на Ризохону тарафдоронаш ва на ҳомиёни хориҷиаш 

англисҳо содиқона тарафдори ташкили республика ба ҷои мутлақияти шоҳӣ 

набуданд. Дар он солҳо бисёр зиёиёни мутараққӣ шоирону нависандагон ба 

моҳияти аслии шиорҳои бардурӯғи «ҷумҳурихоҳӣ» ва «ҷумҳуриталабӣ» дуруст 

сарфаҳм нарафта, содалавҳона фаъолиятҳои Ризохону пайровони ӯро 

тарафдорӣ мекарданд. Яке аз шахсоне, ки аз аввал мақсаду мароми 

тарғибкунандагони ин гуна шиорҳои авомфиребонаро дуруст фаҳмид, Мирзода 

Ишқӣ буд. Шоири ҷавон барои фош намудани моҳияти сиёсати авомфиребонаи 

Ризохон ва ҳомиёнаш як силсила шеърҳои ҳаҷвӣ-танқидӣ бо номи 

«Ҷумҳуринома» навишта, дар моҳи июни соли 1924 дар шумораи махсуси 

рӯзномаи «Қарни бистум» нашр намуд. Дар силсилаи шеърҳои «Ҷумҳуринома» 

Ишқӣ воқеъбинона ба мардуми Эрон хабар дод, ки ба доми ин сару садоҳо ва 

шиорҳои авомфиребона наафтанд ва майдони муборизаро тарк накунанд, зеро 

ин нақшаҳо барои фиреби мардум дар Лондон тарҳрезӣ шудаанд. Баъд аз 

нашри  «Ҷумҳуринома» 3-юми июли соли 1924 Мирзодаи Ишқӣ аз тарафи 

ҷосусони ҳукумат дар рӯзи равшан, ошкоро ба қатл расид. 

Бо вуҷуди дар ҷавонӣ ҳалок шуданаш Мирзода Ишқӣ аз худ мероси бой ва 

гаронбаҳое боқӣ гузоштааст. Чӣ тавре ки муҳаққиқони эронӣ хабар медиҳанд, 

Ишқӣ дар 15-16 солагӣ ба шеъргӯӣ шуруъ намуда, дар бисёр жанрҳои маъмули 

шеъри классикӣ махсусан ғазал, шеър офаридааст. 

Мирзода Ишқӣ ҳамчунин чанд операву намоишнома ба мисли «Растохези 

шаҳриёрони Эрон», «Кафани сиёҳ», «Ҷамшеди ноком», «Бачаи гадо ва духтури 

некӯкор»-ро навиштааст, ки ҳама ҷанбаи ҳаҷвӣ-танқидӣ доранд. Ашъори 

Мирзода Ишқӣ аз ҷиҳати сабк ва услуб сода ва навпардозона мебошад. Ишқӣ 

дар шеър тарафдори роҳу равиши нав буд ва талаб мекард, ки шоири қарни 

бистум ба воқеиёти зиндагӣ бо диди наву тозае бояд нигарад. Худи Ишқӣ дар 

достон - мусаммати «Идеол» ва силсилашеърҳои «Ҷумҳуринома» дар шаклу 

услуб як қатор навовариҳо дорад. Аз ҷиҳати мазмун ва мундариҷа ашъори 

Мирзода Ишқӣ лабрез аз афкору андешаҳои сиёсӣ, иҷтимоӣ ва танқидӣ 

мебошанд.  Чӣ тавре ки дар боло ишора рафт, Мирзода Ишқӣ шоири мубориз 

ва ҳақиқатгӯ буд. Аз ин сабаб ӯ тавассути шеър афкору андешаҳои сиёсӣ-

иҷтимоии худро ифода намуда, ба бисёр воқеаву рӯйдодҳои муҳими замонаш 

ҷавоб гуфтааст. Дар ибрози ақоиди худ ба тавассути ғазалиёти Ишқӣ бисёр 

бебок ва ғаюр буда, мақсаду мароми худро ошкору бепарда баён намудааст. 

Нақши ӯ дар иншои ғазалиёти инқилобӣ бисёр бориз аст. Ба сифати намуна 

чанд байте нақл мешавад:   

Магӯ, ки ғунча чаро чоқ-чоқу дилхун аст, 

Ки ин намоише аз захми қалби Маҷнун аст! 

Намунаи дили озодагон бувад гули сурх, 

Чу ин калимаи авроқи сурх дилхун аст… 

Забони Ишқӣ, шогирди инқилоб аст ин, 

Забони сурх забон нест, байрақи хун аст [24, с. 170]. 

Ё ин ки: 

Хокам ба сар, зи ғусса ба сар хок агар кунам, 

Хоки ватан, ки рафт, чи хоке ба сар кунам? 

Оваҳ, кулоҳ нест ватан, то ки аз сарам, 

Бардоштанд, фикри кулоҳи дигар кунам [24, с. 181]. 

 
 

2.1.5. Орифи Қазвинӣ 

 

Абулқосим фарзанди мулло Ҳодӣ, ки бо тахаллуси Ориф дар адабиёти 

муосири Эрон шуҳрат дорад, яке аз дурахшонтарин чеҳраҳои адабиёти даврони 

Машрута аст. Ориф дар соли 1880 дар шаҳри Қазвин таваллуд ёфтааст. Падари 

Ориф шуғли ваколат дошта, ба гуфтаи худи шоир бағоят шахси мутаассиб 

будааст. Ориф аз хурдӣ бисёр закӣ ва ҳассос буда, овози хушу форам доштааст. 

Инро ба назар гирифта, падараш мехоҳад, ки ӯ касби равзахониро ёд гирифта, 

равзахон шавад.  

Дар мактаб Ориф дар баробари омӯхтани усулу қоидаҳои равзахонӣ 

инчунин мусиқӣ ва хаттотиро низ омӯхта, дар ин фанҳо яке аз саромадони 

замони худ гардидааст. Ориф ҷавони зиндадил, маҳфилоро буда, руҳи 

озодихоҳонае доштааст. Аз ин сабаб касби равзахонӣ ва истодан дар пои 

минбар ба табиати ӯ мувофиқ набуданд. Дар синни 17-18-солагӣ ӯ таҳсилро ба 

итмом мерасонад, вале касби равзахониро пеша намегирад, зеро дар ниҳоди ӯ 

ҳисси нафрати шадиде нисбат ба ин касб ва намояндагони он бедор шуда буд. 

Тахминан дар солҳои 1898-99 Ориф ба Теҳрон омада, чанд муддат дар 

назди дӯстону наздиконаш истиқомат мекунад, дар базму шабнишиниҳо суруд 

мехонад. Шуҳрати Ориф ҳамчун ҳофизи хушовоз, то ба дарбори шоҳи 

ҳамонвақтаи Эрон Музаффаридиншоҳ мерасад. Ӯ Орифро ба дарбор даъват 

намуда, ба ӯ пешниҳод менамояд, ки ба таври доимӣ дар онҷо бимонад ва бо 

суруду навоҳои форами худ ба шоҳу дарбор хидмат кунад, вале Ориф ин корро 

қатъиян рад мекунад ва фавран Теҳронро тарк карда, ба зодгоҳаш бармегардад. 

Дар Қазвин Ориф мехоҳад бо духтаре, ки бисёр дӯсташ медошт, хонадор 

шавад, вале кораш барор намегирад ва дубора роҳи пойтахтро пеш мегирад. 

Сафари дуюми шоир ба пойтахт соли 1902 дар замоне буд, ки дар мамлакат 

мавҷи эътирозот бар зидди  дастгоҳи давлати шоҳаншоҳӣ ва дахолатҳои пай 

дар пайи кишварҳои империалистӣ дар корҳои Эрон торафт баланд мегардид. 

Шиддат гирифтани зулму тааддии қувваҳои иртиҷоии дохилӣ аз як сӯ ва зиёд 

гардидани фишору дахолати дували хориҷӣ аз ҷониби дигар ба он оварда 

расониданд, ки соли 1905 дар Эрон инқилоби Машрута шуруъ гардид, ки то 

соли 1911 идома дошт. 

Орифи Қазвинӣ ҳамчун шахси ватандӯст дар он инқилоб фаъолона 

иштирок намуда, ба воситаи ашъори оташинаш ҷабҳаи муборизонро қавитар 

менамуд. Баъд аз шикасти инқилоби Машрута Ориф ба таъқиботи сахти 

нерӯҳои иртиҷоӣ гирифтор гардида, маҷбур мешавад, ки барои халосӣ аз ин 

таъқиботҳо ба шаҳрҳои Кошон, Язд, Исфаҳон сафар намояд. Соли 1916 Ориф 

бо ҳамроҳии як гурӯҳ ходимони илмӣ-адабии Эрон барои халосӣ аз таъкиботи 

Россияи подшоҳӣ ва Англия ба Туркия паноҳ мебарад. Аз ин мусофирати 

маҷбурӣ Ориф соли 1919 бармегардад. Баъд аз бозгашт шоир боз ба мубориза 

барои озодӣ ва истиқлоли ватан идома медиҳад ва дар шеърҳои худ 

иртиҷоъпарастони дохилӣ ва ноқиди манфии кишварҳои империалистӣ-

махсусан Англияро ба боди шадиди танқид мегирад. 

Ориф дар ин солҳо ба ҳаракатҳои миллӣ-озодихоҳие, ки дар Эрон оғоз 

гардида буданд, умеди калон баста буд ва муборизаи онҳоро ҳамаҷониба 

тарафдорӣ мекард. Аз ин сабаб ӯ пай дар пай ба таъқиботи давлат ва нерӯҳои 

иртиҷоӣ гирифтор мешуд. Дар нимаи солҳои 20-ум баъди дар Эрон барқарор 

гардидани диктатураи Ризошоҳ шоирони мутараққӣ ва озодихоҳ ба таъқиботу 

озорҳои сахте гирифтор гардиданд. Мирзодаи Ишқӣ, Воиз Кайвонӣ ба қатл 

расиданд, Маликушшуаро Баҳор, Фаррухии Яздӣ ба зиндон гирифтор шуданд. 

Барои Ориф низ пешомад басо тираву тор буд. Дар чунин муҳити буғикунанда, 

шоири аз зиндагӣ дилсардгашта ба Ҳамадон меравад ва то охирин рӯзҳои 

ҳаёташ дар он ҷо дар фақру нокомӣ умр мегузаронад. Ориф дар моҳи январи 

соли 1933 аз олам чашм пӯшидааст. 

Орифи Қазвинӣ дар синни 15-16 солагӣ ба шеъргӯӣ шуруъ намудааст. 

Ашъори солҳои аввали шоир дар жанрҳои ғазал ва қасида буда, характери 

ишқи-лирикӣ ва мазҳабӣ доштанд. Ориф дар аввал ба Саъдӣ бисёр пайравӣ 

кардааст. Дар солҳои Инқилоби  Машрута ва баъд аз он эҷодиёти шоир ба 

таври куллӣ характери дигар мегирад. Дар ин давра шоир беадолатиҳои 

иҷтимоӣ ва нақши манфии шоҳу дарборро дарк намуда, кӯшидааст, ки дар 

ашъораш идеяҳои ватандӯстӣ, озодихоҳӣ ва иттиҳоду ягонагиро тарғибу талқин 

намояд. Орифи Қазвинӣ асосан дар жанрҳои ғазал шеър эҷод кардааст. Ба 

сифати намуна чанд намунае аз ғазалиёти ӯро нақл менамоем:  

Нолаи мурғи асир ин ҳама баҳри ватан аст, 

Маслаки мурғи гирифтори қафас ҳамчу ман аст. 

Ҳиммат аз боди саҳар металабам гар бибарад, 

Хабар аз ман ба рафиқе, ки ба тарфи чаман аст…[25, с. 52]. 

 

Мисоли дигар: 

Ҳар вақт з-ошёнаи худ ёд мекунам, 

Нафрин ба хонаводаи сайёд мекунам. 

Ё дар ғами асорат ҷон медиҳам ба бод, 

Ё ҷони хеш аз қафас озод мекунам. 

Шод аз фиғони ман дили сайёду ман бад-ин 

Дилхуш, ки як диле ба ҷаҳон шод мекунам. 

Ҷон меканам чу Кӯҳкан аз тешаи хаёл, 

Бадбахтӣ аз барои худ эҷод мекунам…[25, с.75]. 

2.2. Ғазал дар эҷодиёти шоирони солҳои 40-ум ва 50-уми асри XX 

 

Бо густариши шеъри нави «нимоӣ», ки дар ғазали форсу тоҷикӣ як 

инқилоберо ба бор овард, шоирони зиёде ба эҷоди  ин навъи ғазал пардохтанд 

ва дар ин ҷода муваффақ ҳам гардиданд. Ҷаззобияти ин гуна ғазал аз ин лиҳоз 

қобили таваҷҷуҳ арзёбӣ мегардид, ки дар доираи он баёни мазмуну мундариҷаи 

нави афкори пешқадам осонтару майдони эҷодиёт фарохтар ба назар мерасид. 

Яъне, тибқи ақидаи шоирони ҷараёни «нимоӣ» барои ифодаи афкору 

андешаҳои нав дигар доираи танги шеъри суннатии арузӣ гӯё дархурди замона 

набуд. Бисёр шоирон дар ин давра аз эҷоди шеъри классикӣ даст кашиданд ва 

ба сурудани шеъри нав камар бастанд. Аммо вақт, ки беҳтарин довар аст, ба 

зудӣ нишон дод, ки ғазали суннатӣ ҳанӯз иқтидору имконияти фаровонеро 

молик аст, ки маъниҳои бикру мазмунҳои баландро дар худ таҷассум намояд ва 

орзую омоли мардуми ориёиро инъикос созад.  

Ба гуфтаи Алиасғари Шеърдӯст, бо вуҷуди густариши шеъри озод шеъри 

суннатӣ аз байн нарафт ва дар миёни аҳли шеъру адаб такони тозае пайдо кард: 

«Бо зуҳур ва густариши шеъри озод (нимоӣ) қолабҳои суннатӣ на танҳо матрук 

нашуданд, балки бо такя бар пуштивонаи азими шеъри куҳани форсӣ ва ҷазби 

бархе муҳтавои тозаи иҷтимоӣ ба ҳаёту ҳаракати худ идома доданд. Шеъри 

суннатӣ ғолибан дар миёни ду тоифа аз ақшори ҷомеа: а) мардуми оддӣ; б) 

равшанфикрон ва удабои донишгоҳӣ, ки ҳарду ба далели зеҳнияти суннатӣ ва 

завқу зоиқаи шеърияшон ба адабиёти классик пойгоҳе густурда доштанд, роиҷ 

буд. Ҳамчунин, иддае аз шуаро ҳам ба шеъри суннатӣ ва ҳам ба шеъри озод 

гироиш доштанд аз ҷумла: Рашиди Ёсамӣ, Хонларӣ, Таваллулӣ, Шаҳриёр ва 

баъдҳо Меҳрдоди Авесто, Ибтиҳоҷ, Ахавони Солис, Мушфиқӣ, Кошонӣ ва 

Симини Беҳбаҳонӣ ва дастаи ҳамчун Маликушшуаро Баҳор, Фурӯзонфар, 

Лутфалии Суратгар, Ҷалоли Ҳумоӣ, Раъдии Озарахшӣ, Ҳамидии Шерозӣ, 

Ҳабиби Яғмоӣ, Ваҳиди Дастгирдӣ, Парвини Эътисомӣ, Содиқи Сармад, 

Амирии Фирӯзкӯҳӣ, Раҳии Муайирӣ, Пажмони Бахтиёрӣ ва Имоди Хуросонӣ 

ва баъдҳо Ҳусейни Мунзавӣ, Нузари Паранг ва Муҳаммадалии Баҳманӣ ва 

ғайра шеъри суннатро, бавежа дар ғазал, дунбол карданд. Ба ҳар ҳол, ҳарду 

даста осору ашъори нағзу пурмағзе офариданд ва ба ганҷинаи забону адабиёти 

манзуми шеъри форсӣ гавҳарҳои гаронбаҳое афзуданд, ки шеъри ҳар яки эшон 

ҷудогона қобили тааммулу баррасӣ аст» [80, с. 141]. 

Барои нишон додани вазъи мавҷуд метавон ба эҷодиёти чанд тане аз 

ғазалсароёни ин давра ишорат намуд.   

 

2.2.1. Муҳаммад Ҳусайн Муайярӣ 

 

Муҳаммад Ҳусайн Муайярӣ, ки бо тахаллуси «Раҳӣ» маъруфу машҳур аст, 

соли 1909 дар шаҳри Теҳрон ба дунё омадааст ва маълумоти ибтидоиву миёна 

ва олиро низ дар ҳамин ҷо гирифтааст. Пас аз хатми донишгоҳ ба кори давлатӣ 

истихдом шуда, дар Вазорати пеша ва ҳунари собиқ ба кор пазируфта мешавад. 

Вай аз овони наврасӣ ба шеъру мусиқӣ ва наққошӣ дилбастагӣ дошт ва ба 

сурудани ғазал ҳанӯз аз давраи наврасӣ шуруъ кардааст. Дар муқаддимаи 

девони ашъори ӯ, ки бо кӯшиши Абдуллоҳи Акбариёнрод ба табъ расидааст, 

омадааст: 

«Дар оғози шоирӣ дар анҷумани адабии Ҳаким Низомӣ, ки ба раёсати 

марҳум Ваҳиди Дастгирдӣ ташкил мешуд, ширкат ҷуст ва аз муассиру фаъоли 

он буд ва низ дар анҷумани адабии «Фарҳангистон» аз аъзои муассис ва 

барҷастаи он ба шумор мерафт ва ҳамчунин дар анҷумани мусиқии аносири 

адабӣ нашр ёфт ва осори сиёсӣ, фиккоҳӣ ва интиқодии ӯ бо имзоҳои мустаори 

«Зоғча» ва «Шоҳпариюн» дар рӯзномаи «Бобошамил» ва маҷаллаи «Теҳрони 

мусаввар» чоп мешуд ва дар интиқод аз равиши давлатҳо ва аносири носолеҳ ва 

ҳамла ба мухолифини озодӣ ва демукросӣ бо забони шеър ва танз саҳми басазое 

дошт» [80, с. 15]. 

Раҳӣ дар сурудани ғазал ва таронаҳои шӯрангез маҳорати баландеро молик 

будааст. Таронаҳои эҷодкардаи вай аз ҷумлаи «Хазони ишқ», «Дорам шабу 

рӯз», «Ба канорам бинишин» ва дигарон ҳанӯз ҳам забонзади мардум буда, дар 

хотираҳои аҳли фарҳанг нақш бастааст. Солҳои баъдӣ Раҳии Муайирӣ бахши 

шеъри радиои кишварро ба ӯҳда дошт ва барномаи «Гулҳои рангоранг», ки 

муассисаш худи ӯ буд, дар ёдҳои тамоми мардуми форсизабон солҳои дароз 

боқӣ мондааст. Ашъори Раҳӣ бештар мазмуну мундариҷа ва оҳангҳои шеъри 

ноби шайх Саъдӣ, ҳаким Низомӣ ва Соиби Табрезиро ба хотир меоранд. Раҳӣ 

дар зиндагии худ издивоҷ накардааст ва аз худ фарзанде боқӣ нагузоштааст. Ӯ 

соли 1968 аз олам дар гузашт.   

Девони мукаммали шоир аз маҷмуаҳои «Сояи умр», «Озода», 

«Раҳовард»ва таронаҳои ӯ иборат мебошад. 

Мавзуи ғазалҳои Раҳӣ гуногун аст, дар ашъори вай андешаҳои эътирозӣ, 

шикоят аз зиндагии нобасомон, оҳангҳои ишқию лирикӣ ба назар мерасанд. 

Ишқу муҳаббати поки инсонӣ воқеан ҳам яке аз мавзуъҳои меҳварию асосии 

ғазалҳои Раҳиро ташкил мекунанд. Ӯ тавонистааст, ки мавзуъҳои ишқию 

лирикиро бо ҳарорати баланди суханварӣ ва маҳорати хосси сарояндагӣ эҷод 

намояд ва нақши босазоеро дар адабу фарҳанги мардуми ориёӣ ба ҷогузорад. 

Худи ӯ дар исботи ин гуфтаҳо хеле ҳам ба маврид қайд кардааст: 

Тору пуди ҳастиям бар бод рафт, аммо нарафт, 

Ошиқиҳо аз дилам, девонагиҳо аз сарам [2, с. 317]. 

Чанд намунаеро аз ашъори ӯ ба мушоҳида мегирем. 

Дар ғазали «Ғуборе дар биёбон», ки бештар мазмуни ҳасбиҳолӣ дорад, 

шоир аҳволи ғамангези худро ба риштаи тасвир кашидааст: 

На дил мафтуни дилбанде, на ҷон мадҳуши дил хоҳе, 

На бар мижгони ман ашке, на бар лабҳои ман оҳе. 

На ҷонибе насибамро паёме аз дилороме, 

На шоми бефурӯғамро нишоне аз саҳаргоҳе. 

Наёбад маҳфилам гармӣ на аз шамъе, на аз ҷамъе, 

Надорад хотирам улфат на бо меҳре, на бо моҳе  [2, с. 368]. 

Тавре аз мушоҳидаи ғазали болоӣ ба назар мерасад, дар он бештар 

оҳангҳои яъсу ноумедӣ, шикоят аз зиндагии навмедона ифода гардидаанд ва 

метавон тахмин кард, ки дар пайравии ғазали Анварии Абевардӣ «Эй 

мусулмонон, фиғон аз даври чархи чанбарӣ»суруда шудааст. Ду байти аз ғазали 

Анвариро меорем, ки чунин аст: 

Гар бихандам, он ба як умрест, гӯянд заҳрханд, 

В-ар багирям он ба ҳар лаҳзаст, гӯянд хунгирӣ. 

Осмон дар киштии умрам кунад доим ду кор, 

Вақти шодӣ бодбонӣ, гоҳи андӯҳ лангарӣ. 

Ғазали «Доғи маҳрумӣ» шояд яке аз беҳтарин сурудаҳои Раҳӣ мебошад, ки 

хеле равону дилчасп ва хушоҳангу форам садо медиҳад ва дар худ ҳам 

мазмунҳои баланди ишқӣ ва ҳам мавзуъҳои панду насиҳатиро таҷассум 

намудааст: 

Сохтам бо оташи дил, лолазоре шуд маро, 

Сӯхтам хори тааллуқ, навбаҳоре шуд маро. 

Синаро чун гул задам чок аввал аз бетоқатӣ. 

Охир аз зиндони тан роҳи фироре шуд маро. 

Некхӯӣ пеша кун, то аз бадӣ эмин шавӣ, 

Кина аз душман буридам, дӯстдорӣ шуд маро. 

Ҳар чароғе дар раҳи гумгаштае афрӯхтам, 

Дар шаби тори адам шамъи мазоре шуд маро...[2, с. 322]. 

Раҳии Муайярӣ ғазалеро дар шакли маснавӣ чун катибаи санги мазор бо 

сӯзу гудози ошиқона эҷод намуда, ба хонандагону дилбастагони ашъори худ 

зиндагии пурмалоли хешро хеле соддаву мухтасар баён доштааст: 

Ало, эй раҳгузар, к-аз роҳи ёрӣ, 

Қадам бар турбати мо мегузорӣ. 

Дар ин ҷо шоире ғамнок хуфтаст, 

Раҳӣ дар синаи ин хок хуфтаст. 

Фурӯ хуфта чу гул бо синаи чок, 

Фурӯзон оташе дар синаи хок... [2, с. 300]. 

2.2.2.  Муҳаммадҳусайни Шаҳриёр 

 

Шаҳриёр аз машҳуртарин шоирони асри бистуми Эрон аст, ки номи 

пуррааш Сайид Муҳаммад Ҳусейн Беҳҷати Табрезӣ мебошад. Ӯ соли 1907 дар 

шаҳри Табрез ба дунё омада, пас аз гирифтани маълумоти ибтидоӣ ва 

мутавассита дар синни понздаҳсолагӣ ба Теҳрон меояд ва вориди Дорулфунун 

мегардад. Баъди чанде таҳсили худро дар риштаи пизишкӣ идома медиҳад, вале 

бо сабаби оилавӣ таҳсилро тарк мегӯяд. Яъне бинобар мубтало гардидан ба 

ишқи ноком аз таҳсил даст мекашад ва рӯ ба эҷоди шеър меорад. Аввалин 

маҷмуаи ашъори ӯ бо сарсухани Маликушшуаро Баҳор дар синни бисту 

панҷсолагиаш ба нашр мерасад, ки мавриди истиқболи гарму муҳаббати 

самимии дӯстдорони шеъру адаб мегардад ва дар миёни мардум шавқу шӯреро 

ба вуҷуд меорад. 

Шаҳриёр соли 1942 бо Нимо Юшиҷ ошноӣ пайдо мекунад ва ин дӯстии 

самимӣ то вопасин нафаси ӯ идома меёбад. Ин ду шоири нобиғаи замон ормону 

дардҳои муштарак доштанд ва ҳаммаслаку ҳамақида буданд, ки ин мавзуъ дар 

шеърҳои онҳо ба назар мерасад [22, с. 385]. 

Вобаста ба шуҳрату ҷойгоҳи Шаҳриёр метавон гуфт, ки ӯ яке аз шуарои 

бузурги Эрон дар асри бистум ба шумор меравад ва баъди Маликушшуаро 

Баҳор охирин шоирест, ки чун хотами шеъри классикӣ номбурда мешавад. 

Ҳамзамон, ӯ бо ин ҳама шуҳрату мартабаи воло хоксору шикастанафс ва 

меҳрубону ғамхори аҳли адаб буд ва бо шоирони замони хеш Маликушшуаро 

Баҳор, Сайид Нафисӣ, Ахавони Солис, Парвини Эътисомӣ, Ҳушанги Соя, 

Доктор Хонларӣ, Эраҷ Мирзо, Нодири Нодирпур, Симини Беҳбаҳонӣ ва 

дигарон дӯстии самимӣ доштааст ва ба ашъори ин бузургон арҷ мегузоштааст. 

Тавре аз зиндагиномаи ӯ бармеояд, Шаҳриёр баъди ишқи нокоми ҷавонӣ 

издивоҷ накардааст ва то охири умр муҷаррад будааст, ки ин нукта дар шеъри 

«Гавҳар фурӯш»дарҷ гардидааст: 

Ёр, ҳамсар нагирифтам, ки гарав буд сарам, 

Ту шудӣ модару ман бо ҳама пирӣ писарам...[22, с. 397-398]. 

Дар ашъори Шаҳриёр гарчанде гоҳо пайравӣ ва кӯшиши нарм кардани 

панҷа бо шоирони бузурге ба монанди шайх Саъдӣ, Ҳаким Саноӣ, Мавлонои 

Рум ва Хоҷа Ҳофиз ба назар мерасад, аммо дар шеъру шоирӣ ва санъати 

суханварӣ ӯ воқеан ҳам мустақил ва метавон гуфт соҳибмактаб аст, ғазали ӯ 

накҳати хосса ва равиши озодеро молик аст. Бо итминони қавӣ ва бидуни 

тардид изҳор доштан имкон дорад, ки вай дар як саф бо он бузургон қарор 

дорад ва аслан аз рӯи инсоф ҳам нест, ки нобиғаҳоро бо ҳамдигар муқоиса 

намоем, зеро бузургон ҳар кадом мақому манзалати нотакрори худро доранд. 

Шаҳриёр ба он муваффақ гардидааст, ки дар тамоми анвои назм эҷод кунад ва 

гоҳо шеъру ғазалро чунон бо санъати баланди суханофаринӣ сурудааст, ки он 

дар назар чун мӯъҷиза ҷилвагар мешавад. Чанд ғазали ӯро ба мушоҳида 

мегирем.  

Ғазали «Як шаб бо Қамар» яке аз ғазалҳои машҳуртарин аст, ки аз тарафи 

сарояндагони маъруф ба оҳанг дароварда ва сароида шуда, дар миёни тамоми 

мардуми ориёӣ маъруф аст: 

Аз кӯрии чашми фалак имшаб Қамар ин ҷост, 

Оре, Қамар имшаб, ба Худо то саҳар ин ҷост. 

Оҳиста ба гӯши фалак аз банда бигӯед, 

Чашмат надавад ин ҳама як шаб Қамар ин ҷост. 

Оре, Қамар–он қумрии хушхони табиат, 

Он нағмасаро булбули боғи ҳунар ин ҷост. 

Шамъе, ки ба сӯяш мани ҷон сӯхта аз шавқ, 

Парвонасифат боз кунам, болу пар ин ҷост. 

Танҳо на ман аз шавқ сар аз по нашиносам, 

Як даста чу ман ошиқи бепову сар инҷост... [22, с. 389-390]. 

Ё шеъри «Гул пушту рӯ надорад»-ро мегирем, ки низ дар миёни мардум 

маҳбуяти махсусеро молик аст ва вирди забони хосу ом гардидааст: 

Бо рангу бӯят, эй гул, гул рангу бӯ надорад, 

Бо лаълат оби ҳайвон обе ба ҷӯ надорад. 

Аз ишқи ман ба ҳар сӯ дар шаҳр гуфтугӯест, 

Ман ошиқи ту ҳастам, ин гуфтугӯ надорад... 

Бо Шаҳриёри бедил соқӣ ба саргаронист, 

Чашмаш магар, ҳарифон, май дар сабу надорад [22, с. 393].  

Ғазали «Кош, ё Раб» яке аз беҳтарин ғазалҳои шоирст, ки бештар мазмуни 

шикоятӣ ва то андозае тобиши яъсу ноумедиро дар худ таҷассум намудааст ва 

сар то по бо санъатҳои тазод, ташбеҳу истиора оро дода шудааст: 

Дар диёре, ки дар ӯ нест касе ёри касе, 

Кош, ё Раб, ки наяфтад ба касе кори касе. 

Ҳар кас озори мани зор писандид, вале, 

Написандид дили зори ман озори касе... 

Шаҳриёро, сари ман зери пайи кохи ситам, 

Беҳ, ки бар сар фитадам сояи девори касе» [22, с. 401-402]. 

 

2.2.3. Пажмон Бахтиёрӣ 

 

Пажмон Бахтиёрӣ низ яке аз шоирони варзидаи асри бистуми Эрон аст, ки 

соли 1918 ба дунё омадааст. Тавре муаллифи китоби «Шеъри муосири Эрон» 

Алиасғари Шеърдӯст гуфтааст: «Модари ӯ Оламтоҷи Қоиммақомӣ (Жола) низ 

аз сарояндагону шуарои суннатгаро буд. Пажмон дар Теҳрон таҳсил кард ва бо 

забону адабиёти Фаронса ошно шуд, ки ҳосили он чанд тарҷума аз осори 

аврупоӣ буд. Вай дар ҳавзаи Ҳофизпажуҳӣ низ дасте тавоно дошт ва дар ин 

маврид метавон ба тасҳеҳи девони Ҳофизи ӯ ишора кард. Вай умуман шоири 

ошиқонасарост ва навъе содагӣ ва самимияти ошиқона дар ашъори ӯ ба чашм 

мерасад» [80, с. 356]. Ӯ соли 1976 аз олам даргузашт.  

Тавре аз ашъори Пажмон ба назар мерасад, дар ғазалҳои вай бештар 

оҳангҳои яъсу ноумедӣ, шикоят аз рӯзгори ногувор, зиндагии пурмалол садо 

медиҳанд. Дар сурудани ғазал чирадастии хосеро касб намудааст. Ғазали вай бо 

санъатҳои бадеӣ ороиш ёфтаанд, ки далели камолоти шоирии Пажмон 

мебошад. Аз таҳлили ғазалҳои алоҳидаи Пажмон метавон ба чунин натиҷа 

расид, ки ӯ дар ғазалсароӣ то андозае кӯшиш ба харҷ додааст, ки усули Хоҷа 

Ҳофизро пайравӣ намояд. Ғазали Пажмон шавқу шӯри ошиқӣ, тараннуми ишқи 

поки инсонӣ ва изҳори мавзуъҳои иҷтимоӣ мебошад. Чанд ғазалеро чун намуна 

пешкаш месозем. 

Яке аз ин ғазалҳои машҳур бо номи «Дили ҳасраткаш» аст, ки дар миёни 

мардум шуҳрату маъруфият дорад: 

Дар кунҷи дилам ишқи касе хона надорад, 

Кас ҷой дар ин хонаи вайрона надорад. 

Дилро ба кафи ҳар ки диҳам, боз пас орад, 

Кас тоби нигаҳдории девона надорад. 

Дар базми ҷаҳон ҷуз дили ҳасраткаши мо нест, 

Он шамъ, ки месӯзаду парвона надорад... [Ниг.: 80, с. 357].  

Ғазали «Душман» бо маҳорати волои суханварӣ суруда шудааст ва шоир 

тавонистааст, ки дар он таъбиру калимаҳои хушояндро хеле фаровон истифода 

намояд: 

Он душмане, ки дӯст нагардад, дили ман аст, 

Он уқдае, ки ҳал нашавад, мушкили ман аст. 

Аз душманон чӣ гуна шикоят тавон намуд, 

Ҷое, ки пораи тани ман душмани ман аст... 

Гуфтам: Марав ба ҷуз дили ман дар дили касе, 

Гуфто, ки ин хароба куҷо қобили ман аст [Ниг.: 80, с. 359]. 

 

2.2.4. Маҳдӣ Ҳамидии Шерозӣ 

 

Маҳдӣ Ҳамидии Шерозӣ  соли 1916 дар Шероз ба олами ҳастӣ омадааст. Ӯ 

яке аз шоирони матиниродаи суннатгарои муосири Эрон мебошад, ки дар 

ибтидо услуби Ниморо қабул надошт ва шадидан муқобили тавсеаи чунин 

навъи шеър дар адабиёти форсӣ буд. Вале баъдҳо аз ин нуқтаи назар даст 

кашида, ба чаҳорпорасароӣ мепардозад ва дар ин ҷода муваффақ ҳам 

гардидааст. Ғазалиёти Ҳамидӣ бештар дорои мазмуну маъниҳои ошиқона ва 

романтикӣ буда, ӯ дар мавзуъҳои ватанпарстиву иҷтимоӣ низ шеъру ғазал 

сурудааст. Ба гуфтаи муҳаққиқон, Ҳамидӣ дар қасидасароӣ яке аз 

забардасттарин шоирони муосир ба шумор меравад. Девони ашъори вай аз 

ғазалу қасида, маснавию рубоӣ ва қитъаву мусаммату дубайтиҳо ташаккул 

ёфтааст. Вай устоди фанни адабиёти Донишгоҳи Теҳрон буд ва дар илми аруз 

низ пажуҳишотеро ба анҷом расонидааст, ки бо унвони «Арузи Ҳамидӣ» 

шуҳрат дорад.  

Аз осори Меҳдӣ Ҳамидӣ маҷмуаҳои шеърии «Ашки маъшуқ», «Солҳои 

сиёҳ» «Фунуни шеъру колбадҳои пӯлодини он»-ро метавон ном бурд, ки 

ҳамагӣ дорои ғазалу шеърҳои классикӣ мебошанд. Вай ҳамчунин осори мансур 

бо номи «Дарёи гавҳар»-ро дар се ҷилд таълиф намудааст, ки ҳовии осори 

баргузидаи нависандагон ва шоирону мутарҷимони муосир мебошад. 

2.3. Жанри ғазал дар эҷодиёти шоирони пайрави мактаби Нимо 

 

Пеш аз он, ки дар бораи шеъру ғазали «нимоӣ» сухан гӯем, мувофиқи 

мақсад аст, ки чанд андешаи худро дар хусуси вазъияти сиёсию иҷтимоии ин 

давра баён намоем. Тавре маълум аст, сентябри соли 1941 Муҳаммад Ризошоҳи 

Паҳлавӣ – фарзанди Ризошоҳи Паҳлавӣ таҳти ҳимояи амрикоиҳо дар Эрон ба 

сари қудрат оварда шуд. Аммо ба тахти подшоҳӣ нишастани ӯ зиндагии 

эрониёнро беҳтар накард, балки акнун сарвати кишвар аз ҷониби амрикоиён ба 

ғорат бурда шуда, ҳаёти мардум то рафт сангинтар мешуд. Тамоми саноати 

нафти Эрон таҳти тасаллути амрикоиҳову англисҳо қарор гирифт ва 

шоҳаншоҳи нав ба қудрат расида имконияту маҷоли идораи мустақилонаи 

давлатро аз даст дода, воқеан ҳам дастнигари бегонагон шуда буд. Бо вуҷуди то 

рафт вазнин шудани зиндагии мардум ва сангинтар шудани зулми аҷнабиён дар 

ин давра дар адабиёт як қатор шоҳкориҳои тоза арзи вуҷуд кард ва шоирону 

адибони зиёде рӯи кор омаданд, ки эҷодиёти онҳо мисли оинае зиндагии 

мардумро дар худ инъикос менамояд.  

Алиасғари Шеърдӯст дар асари хеш «Шеъри муосири Эрон» дар бораи 

шеъру адаби давраи «нимоӣ» чунин менависад: «Аз ҷумлаи вижагиҳои адабӣ ва 

ҳунарии ин асар ривоҷи достоннависӣ ва тарҷума ва таъсирпазирӣ аз фарҳанг 

ва фалсафаи Ғарб буд ва дар айни ҳол бисёре аз шуаро ва нависандагон ва 

равшанфикрон бо андешаҳои марксизм-ленинӣ низ ошно шуданд, ки ин ошноӣ 

дар халқи осори мансур ва манзум муассир аст. Яке аз вақоеи муҳим ва 

мондагоре, ки дар ин аср рӯй дод, дурахшиши ҳарчи бештари Нимо нисбат ба 

давраи Ризошоҳ ва ривоҷи густурдаи шеъри нав буд. Дар ин солҳо Нимо ба 

такмил ва такомули шеваи худ ҳиммат гумошт ва мутаассир аз символизмҳои 

Аврупо аз ҷумла Рембо, Варлан, Маларме, ҳамчунин баёни намодинро ба 

унвони рукни асосии шеъри худ ҳифз намуд. Шеваи Нимо рафта-рафта 

пайравоне ёфт ва шеъри нав ба рағми мухолифатҳо ва коршиканиҳои 

мухолифон ва тарафдорони шеваи қадимаи ашъори классикӣ ҷои худро дар 

густараи фарҳанги умумӣ боз кард» [80, с. 30]. 

Ҳамон гуна, ки  ишора шуд, шеъри «нимоӣ», ки ифодакунандаи афкори 

пешқадами замона ба шумор мерафт, рушду нумӯъ карда, шоироне дар оғози 

густариши ин ҷараён аз қабили Фаридуни Таваллулӣ, Парвиз Нотили Хонларӣ, 

Гулчини Гелонӣ ва баъдтар шоироне ба монанди Ҳасани Ҳунармандӣ, Исмоил 

Шоҳрудӣ, Исломии Надушан, Нодири Нодирпур, Ҳушанги Ибтиҳоҷ, Нусрати 

Раҳмонӣ, Ахавони Солис, Шомлуи Сипеҳрӣ, Фурӯғи Фаррухзод ва дигарон бо 

талошу ҷаҳд ин ҷараёнро пайравӣ намуданд ва осори гаронбаҳоеро вориди 

адабиёт гардониданд. 

Донишманди тоҷик А. Расулов дар асари таҳқиқотии хеш «Инқилоби 

исломии Эрон ва таҳаввули ғазали форсӣ» доир ба ҳамин давраи мавриди 

пажуҳиш чунин изҳори ақида намудааст: «Дар ғазалҳои шоирони даврони 

ризошоҳӣ низ як навъ навоварӣ дида мешавад. Ин навовариҳо, пеш аз ҳама, дар 

забони ғазал ва корбурди вожагони он ба назар мерасад. Дар ҳамин давра 

шоироне чун Нодирпур, Таваллулӣ, Соя, Симини Беҳбаҳонӣ бо сурудани 

«ғазали нав», ки равону зебост ва ҳам дарбардорандаи калимаву таркибҳо, 

тавсифҳо ва ташбеҳҳои нав мебошад, ба фаъолият шуруъ менамоянд» [73, с. 

85]. 

 Дар ин замина бояд иқрор шуд, ки дар ин миёна шоироне ба мисли устод 

Нодири Нодирпур дар шеъри «нимоӣ» хеле муваффақ гардида бошанд ҳам, 

баъдҳо тарки ин ҷараён карда, ба эҷоди шеъри суннатии классикӣ пардохтанд. 

Модоме сухан дар бораи шоирони равияи «нимоӣ»меравад, мувофиқи 

мақсад аст, ки дар бораи асосгузори ин ҷараён ва чанде аз пайравони он сухан 

изҳори ақида намоем.  

Алии Исфандиёрӣ, ки бо тахаллуси Нимо Юшиҷ машҳур аст, соли 1898 

дар деҳаи Юши вилояти Мозандарон ба олами ҳастӣ омадааст. Таҳсили 

ибтидоиро дар назди муаллими деҳа гирифта, сипас бо аҳли хонавода ба 

Теҳрон кӯч бастанд. Баъди фориғ шудан аз таҳсили мутавассита барои 

омӯхтани забони фаронсавӣ ба мадрасаи «Сен Луи» ворид мешавад. Ба шеъру 

шоирӣ шуғл варзидани вай баъди шиносоӣ ва муошират бо шоирони муосири 

суннатгаро Низом Вафо, Маликушшуаро Баҳор, Алиасғари Ҳикмат сурат 

мегирад. 

Баъди ошноӣ бо шеъри суннатӣ ва озмудани панҷаи хеш дар ин навъи 

шеър Нимо Юшиҷ ба хубӣ дарк мекунад, ки ӯ қудрате дорад, ки дар ҷисми 

шеър таҳаввулоте ворид созад ва шеъри форсӣ ба ингуна навоварӣ ниёз дорад. 

Чунин зарурат ӯро водор месозад, ки зарфияти шеъри форсиро вусъат бахшад 

ва яке аз вижагиҳои асосии шеъри Нимо бурун рафтан аз доираи вазни аруз, ба 

пайкараи шеър ворид сохтани маъниҳои тоза, дигаргун кардани забон, 

андешаву мундариҷа, вазну қофия арзёбӣ мегардад.  

Алиасғари Шеърдӯст вобаста ба вижагии шеъри Нимо чунин гуфтааст: 

«Муҳимтарин вижагии сохтории шеъри Нимо–густариши аркон ва афоили 

арузӣ буд ва раҳоӣ аз қолабҳои шеърии гузашта буд, ба вежа Нимо авзони 

арузиро ва шеърро бо табиати забон наздик кард. Дар низоми арузии Нимо 

бархе аз ихтиёроти вазнӣ ё шоирӣ ҳамчун арузи гузашта дар шеър риоят 

мешуд. Нимо дар соли 1921 шеъри «Қиссаи ранги парида» ва соли 1922 

манзумаи баланди «Афсона»-ро суруд, ки шеъри «Афсона»-ро метавон 

асоснома ё манифести адабӣ ва шеърии Нимо ба ҳисоб овард.  

Нимо Юшиҷ дар асри Ризошоҳ зуҳур кард, вале авҷу ривоҷи шеъри нимоӣ 

бештар ба давраи Муҳаммадризои Паҳлавӣ буд, ки шеъри нимоӣ дар Эрон 

бисёр фарогир шуд ва пайравону шоирони баландовозае ҳамчун Солис, Фурӯғ, 

Сипеҳрӣ, Шомлу, Оташӣ, Таваллулӣ,  Раҳмонӣ, Фаридун Мунирӣ, Нодирпур, 

Касроӣ, Кадканӣ ва ғайра роҳу равиши Ниморо дунбол карданд, ҳарчанд 

баъдҳо аз батну матни шеъри нимоӣ шаклҳо ва шеваҳои дигар, ҳамчун «шеъри 

сапеди Шомлу», «мавҷи ноб», «шеъри ҳаҷм»ва ғайр аз он карданд» [80, с. 93-

94]. 

Шеъри «Маҳтоб» беҳтарин намунаи услуби навҷӯёнаву навпардозонаи ӯ 

мебошад, ки ба тариқи намуна оварда мешавад: 

Метаровад маҳтоб, 

Медурахшад шабтоб. 

Нест як дам шиканад хоб ба чашми касу лек 

Ғами ин хуфтае чанд 

Хоб дар чашми тарам мешиканад... [Ниг.: 80, с. 95]. 

 Аз мушоҳидаи шеъри дар боло овардашуда метавон чунин хулоса кард, 

ки воқеан ҳам Нимо тавонистааст, ки ба ҷисми фарсудаи шеър равони тоза 

ворид намояд ва онро ба рӯҳи замину замон мутобиқу мувофиқ созад, ибораву 

таъбирҳо ва тобишҳои маъноии ҷадидро истифода намояд. Ва яке аз вижагиҳои 

муҳими ин ғазал ҳам дар соддагии баён, ба кор бурдани калимаҳои оддии 

оммафаҳм ва ба мизоҷи хонандаву шунаванда фораму гуворо садо додани он 

мебошад. Ибораҳои «метаровад маҳтоб», «шикастани хоб ба чашм», «тани соқа 

гул», «ба ҷон киштан», «судани даст» ибораҳоеанд, ки ба тозагӣ аз ҷониби 

Нимо истифода шудаанд. Шоирони зиёде дар адабиёти муосир ҳарчанд аз 

дидгоҳҳои Нимо ва сабки ӯ пайравӣ намуданд, вале шеъри суннатӣ ва махсусан 

ғазалро идома доданд, ки ба корномаи бархе аз онҳо ишорат мешавад. 

 

2.3.1. Фаридун Таваллулӣ 

 

Фаридун Таваллулӣ яке аз пайравони мактаби Нимо мебошад, ки соли 

1920 дар Шероз ба дунё омадааст. Дар ҳамин ҷо таҳсилоти ибтидоӣ ва миёнаро 

фаро гирифта, ба риштаи бостоншиносии Донишгоҳи Теҳрон шомил шуда, 

баъди хатми он ба Шероз баргашт ва ба вазифаи мудири кулли Идораи 

бостоншиносии Форс таъин шуд ва чанд муддат ҳам дар устони Хузистон ба 

пажуҳишҳои бостоншиносӣ шуғл варзид ва дар ин ҷода чанд асари илмӣ низ 

эҷод кард ва ба чоп расонд.  

Ӯ аз синни ёздаҳсолагӣ ба сурудани ғазал оғоз кард ва дар нуздаҳсолагӣ 

чун шоири шинохта ашъораш дар саҳифаҳои рӯзномаю маҷаллаҳои муътабар 

ба монанди «Баҳори Эрон», «Яғмо», «Роҳнамои китоб», «Ваҳид» ва «Оянда» 

интишор мегарданд. Вай дар ашъораш бештар ба навҷӯиву навоварӣ рӯ оварда, 

аз шаклу мазмунҳои кӯҳнаву забонзадшуда дурӣ меҷуст ва баъди ошноӣ бо 

сурудаҳои Нимо ба пайравии ӯ пардохт. Бо вуҷуди пайравӣ ба услуби «нимоӣ» 

Таваллулӣ роҳу равиши тозаи худро то андозае нигоҳ доштааст ва метавон 

гуфт, ки дар истифодаи санъатҳои адабию бадеӣ навгониҳоеро дар ғазал ворид 

намудааст. Дар сурудани шеърҳои чаҳорпора устоди чирадаст гардидааст. Дар 

баёни маъниву мазмунҳои тоза низ гомҳое пеш ниҳода аст. Дар ашъори ӯ 

мавзуъҳои сиёсию иҷтимоӣ ва эътирозӣ бештар ба мушоҳида мерасанд. 

Таваллулӣ, тавре дар боло ишора шуд, дар истифодаи санъатҳои бадеӣ 

устоди чирадаст ба шумор меравад ва шеъри «Чеҳрае дар ғубор»намунаи 

равшани ин гуфтаҳост: 

Хазон ба дидани он рӯи чун баҳор хуш аст, 

Биё, ки шукӯҳи дил бо ту ғамгусор хуш аст. 

Ба ваъда дер кун, эй бахти рӯ ниҳода ба роҳ, 

Ки бар дилам ғами ширини интизор хуш аст. 

Зи гарди фитна ҷаҳон тира шуд, ба чашми умед, 

Таҳамтане, ки намояд рух аз ғубор хуш аст... 

Қафас насиби Фаридун шуд аз табоҳии бахт, 

Гурези так-таки мурғони ҳушёр хуш аст [Ниг.: 80, с. 101]. 

Агарчи ғазали болоӣ дар шаклу усули суннатӣ навишта шудааст, аммо 

навоварӣ ва пайравӣ ба Нимо дар он мушоҳида мегардад, ки шоир калимаю 

ибора ва таъбирҳои ба иборае «об норасида»-ро аз қабили «шукӯҳи дил», 

«бахти рӯ ниҳода ба роҳ», «ғами ширини интизор», «гарди фитна», «нигоҳи 

ташна», «чашмони бӯса бор», «варақгушоии ангушт», «ғизоли захмии бахт» 

моҳирона ба кор бурдааст. 

 

2.3.2. Маҳдӣ Ахавони Солис 

 

Маҳдӣ Ахавони Солис низ яке аз пайравони равияи «нимоӣ» ба шумор 

меравад, ӯ соли 1928 дар Машҳад ба дунё омадааст. Ҳангоме ки аз ин шоири 

гаронмоя сухан дар миён меафтад, бояд аз зодгоҳаш Хуросон ёдовар шуд, зеро 

забони аҳли Хуросон аз нигоҳи ҷанбаҳои забонӣ, луғоту таркиботи муравваҷ, 

имконоти баёну ифодаи шолудаҳои зеҳнӣ вижагиҳои хосси худро дорад, ки ин 

ҳама зимни эҷоду офариниш дар забони шоир бетаъсир намемонад. 



82 
 

Маҳди Ахавони Солис пас аз фаро гирифтани маълумоти миёна ба Теҳрон 

меояд ва зиндагонии аслии адабии ӯ низ дар пойтахт басту тавсеа меёбад. 

Ахавони Солис дар даврони аввали шоирӣ бо сабку шеваҳои кӯҳан шеър 

месуруд ва ашъори маҷмуаи нахустини ӯ «Арғунун», ки соли 1951 ба чоп расид, 

шомили чакидаҳои суннатии ӯст. Перомуни шеъру ҳунари шоирии Ахавони Солис 

дар адабиётшиносии дохиливу хориҷӣ пажуҳишҳои зиёде анҷом гирифтааст. Аз 

донишмандони рус В.А.  Кляшторина дар китоби «Шеъри нави Эрон» бахшеро бо 

нақду баррасии шеъри ӯ ихтисос додааст [102, с. 150-156]. 

Дар ашъори давраи нахустини шоирии Ахавон он чӣ, ки қабл аз ҳама ҷалби 

назар мекунад, забони тавонову нерӯманд, рӯҳи ҳамосиву иҷтимоии шеърии ӯст. 

Ш. Кадканӣ, Ризо Бароҳанӣ, Ғулом Ҳусайни Юсуфӣ, Парвини Шикебо, Абуалӣ 

Дастғайб, Исмоил Нурӣ Ало ва дигар пажӯҳандагони адабиёти форсӣ роҷеъ ба 

ҷавониби мухталифи осори шоир изҳори ақида намудаанд. 

Муҳаққиқин кори шоирии Ахавонро ба се давра тақсим намудаанд. 

Донишманди арҷманд А.Дастғайб дар китоби «Нигоҳе ба Маҳдӣ Ахавони 

Солис» аз қавли Симин Беҳбаҳонӣ нақл мекунад: «… Давраи нахуст давраи 

«Арғунун»-вори ӯст, … ки ҷомеаи сахтгиру мутаассиби адабӣ ва муфтахар ба 

доштани савобиқи ҳазорсолаи шеъри хуросониро ба таҳсин водошт. 

Давраи дуюм аз 1331 (1952) ва баъд аст, ки Умед бо шеъри Нимо ошно 

мешавад. Ӯ аз муддате пеш аз он замон дар қолаби чаҳорпора табъи худро 

озмудааст.  

Бояд тазакур дод, ки Ахавони Солис чунин мешумурд, ки қолабҳои шеъри 

кӯҳан тамоми имконотро доранд, ки шоирони муосир битавонанд дар баробари 

қолабҳои нимоӣ аз онҳо истифода намоянд. 

Тавре ки дар боло ишора намудем, ҳарчанд шоир дар сароиши шеъри суннатӣ 

ё ба қавли худаш навқудамоӣ дасти комил дошт, вале шуҳрату маҳбубияти ӯ баъд 

аз интишори маҷмуаи «Зимистон» (1956) оғоз гардид. 

Маҷмуаи мазкур мубайини вижаҳои кори шоире буд, ки 

а) навпардозу тозаҷӯ ва аз пайравии мактаби Нимо буд; 

б) забони комилан хосу мустақил ва зеҳни зояндаву офаранда дошт; 

в) забони хуросониро, классикро бо тамоми абъодаш медонист ва дар зимн аз 

забони имрӯз низ баҳраҳо ҷуста буд; 

г) забони вижаи ҳамосӣ дошт. Забоне, ки решаҳояшро бояд дар осори 

бузургони фарҳангу адаби форсӣ: Фирдавсӣ, Носири Хусрав, М.Баҳор бояд ҷуст. 

Муҳаққиқи арҷманд Ш. Лангрудӣ дар хусуси шеъри «Зимистон»-и 

М.А.Солис чунин навиштааст: «Ахавон бо интишори ашъоре чун «Боғи ман», 

«Андӯҳ», «Човушӣ», «Зимистон» ва тақвияти хатти самбулистии шеъри нимоӣ 

амалан идораи шеъри нимоиро таҳти сайтараи худ гирифт» [154, с. 298]. 

Ҳамон гуна ки дар боло ишора намудем, баъд аз табаддулоти низомии соли 

1953 ҷомеаи Эронро як фазои фишору ихтиноқ, тарсу бим фаро гирифта буд ва 

«Зимистон» беҳтарин китобе буд, ки он фазои хушунатборро дар саҳафоти худ 

мунъакис менамуд. 

Чӣ тавре ки зикр намудем, аксари андешамандон бо ҷавониби 

мухталифи забони шеъри Ахавон диққати зиёд мабзул намудаанд. Аз ҷумла, 

Алии Ҳусурӣ чунин ақида дорад, ки «Аз ҷиҳати забони форсӣ имрӯз як 

шоири чирадаст дорем ва он М.Умед аст. Аз муаххираи ӯ бар «Аз ин Авесто» 

пайдост, ки барои худ мустақилан кӯшише дорад дар забон ва чӣ мояҳо, ки 

боз ҳам метавонад биёбад. Забони ӯ забони форсии солим аст, бо муқтазиёти 

имрӯз ва ниёзҳои рӯзгори мо дар кӯшиш аст ва роҳи мушаххасеро барои худ 

баргузидааст» [154, с. 626]. 

Яке аз вижагиҳои шеъри дигари А.Солис ҷанбаи нерӯманди ривоят, ё нақлу 

ривоятгарии шеъри вай маҳсуб мешавад, ки дар шоирони дигари муосир камтар ба 

назар мерасад. Дар ин бахш ба гумони мо, ӯ ҳамто надорад. Маҳз дар шеърҳои 

ривоятиву қиссапардозонаи вай аст, ки зеҳни зояндааш тавсифҳои нодиру беназир 

меофаринад. Вале ногуфта пайдост, ки судҷӯӣ аз ҳар қиссаву ривоят, ки тамсил 

ҳам ҳисоб мешавад, ҳадафи муайянро ба дунбол дорад. Яъне, ӯ тавассути ривояту 

қиссаҳо масоили иҷтимоӣ ва фалсафиро баён месозад. Шеъри М.А Солис ба қавли 

Парвин Шикебо «Аз ҳайси муҳтаво ба сӯйи такомул ҳаракат мекунад. Ҳаракат аз 

ҳастаи фардиву ошиқона ба сӯйи ҳастаи иҷтимоиву ҳамосӣ ва то ҳадде фалсафӣ» 

[154, с. 429]. 



84 
 

Ин хусусияти ашъори шоирро Муҳаммад ҷаъфар Ёҳақӣ низ таъкид мекунад 

ва менависад, ки «Ағлаби маҷмуаҳои баъдии ӯ ибрози алоқаи муфрат ба асотиру 

ҳамоса ва бар рӯи ҳамфарҳангиву андешаи Эрони пеш аз ислом аст, бинобар ин 

таъсири зеҳну забони «Шоҳнома» дар бештари ашъори ӯ ошкор аст, ба тавре ки аз 

шеваи шоирии ӯ метавон ба навъе «сабки хуросонии навин» ёд кард» [154, с. 123]. 

Худи шоир перомуни шеъру вижагиҳои ҳунари шоирии худ чунин ибрози 

назар намудааст: «Ман агар ҳеҷ кори дигар накунам, ба шеъри солим ва пешрави 

имрӯз як забони солими форсии бумӣ ва услуби баёни эронӣ, озод аз қуюд ва 

дорои аносири диққату қувват бо имконоти васеъ гузашта ва ҳол пешниҳод 

кардаам, то таку туки намунаҳо дар ҳамон забону ҳамон баён ва бо як шеваи 

таваҷҷӯҳ ба масоили иҷтимоиву инсонӣ» [154, с. 624]. 

Фурӯғи Фаррухзод низ дар як навиштааш ба умдатарин вижагиҳои шеъри 

шоир ишора намуда, ӯро дар радифи А. Шомлу ва Нимо мегузорад ва тозагиҳои 

корашро дар забон, корбурди вожагон таъкид мекунад. Фурӯғ менависад: «Шеъри 

Ахавон ба шакли хеле самимонае ҳам моли ин давра аст ва ҳам моли худи Ахавон. 

Забоне, ки Ахавон дар шеъраш ба вуҷуд оварда, барои ман ҳамеша ҳолати забони 

Саъдиро дорад. Мушкил аст, ки одам калимоте хеле рагу решадор ва сангини 

забони форсиро биёварад, паҳлӯи калимаҳои забони рӯзона ва мутадовил бигзорад 

ва ҳеҷ кас нафаҳмад, яъне ин корро он қадар муҳаққиқона ва самимона анҷом 

бидиҳад, ки одам бе он, ки мутаваҷҷеҳ бишавад, бигзарад» [154, с. 631]. 

Дар поён зикри ин нуқот муносиб аст, ки дар адабиёти муосири Эрон ва 

махсусан шеъри навини форсӣ ҷою манзалати Маҳдӣ Ахвони Солис бо 

назардошти ҷавониби зер ҷудо ва шоистаи такрим аст. 

Маҳдӣ Ахвони Солис, ки парвардаи мактаби хуросонӣ буд, бо забони 

вижаи фахиму пурсалобат вориди адабиёти муосир шуд. Ӯ дар сурудани ғазали 

сунатӣ низ дасти расо дошт, ки намунаи поёнӣ шоҳиди ҳол аст: 

Ҳамин аз ғам на танҳо чашми хунполои ман гиряд, 

Ки ҳамчун нахли боронхӯрда сар то пои ман гиряд. 

На чун шамъам, ки шаб гиряд, вале ором гирад рӯз, 

 Ки чашмаш шаб ба рӯзу рӯз бар шабҳои ман гиряд. 

 Ду чашмаш хушк шуд имрӯз аз бас гиря бар дирӯз, 

Дигар имшаб кадомин чашм бар фардои ман гиряд? 

Магар абри баҳор имшаб ғаме чун ман ба дил дорад, 

Ки мехоҳад бад-ин сон то саҳар ҳампои ман гиряд. [1, с. 242] 

 

2.3.3. Нодири Нодирпур 

 

Нодири Нодирпур аз бузургтарин шоирони асри бистуми Эрон ба шумор 

меравад. Вай соли 1929 дар Теҳрон ба дунё омадааст. Маълумоти ибтидоӣ ва 

миёнаро дар ин шаҳр гирифта, барои идомаи таҳсил  ба Фаронса сафар кард ва 

ба донишгоҳи Сорбон шомил гашт. Баъди хатми таҳсил ба Эрон баргашта, чанд 

муддат сарпарастии маҷаллаҳои «Ҳунар ва мардум» ва «Нақшу нигор»-ро ба 

ӯҳда дошт. Соли 1964 барои такмили забони итолиёӣ ба шаҳри Рум сафар 

мекунад ва дар он ҷо б таҳсил фаро гирифта мешавад. Баъди хатми таҳсил соли 

1972 ба Эрон баргашта, роҳбарии барномаҳои адабиро дар телевизиону радио 

ба ӯҳда мегирад ва онро ба таври густурда роҳандозӣ менамояд. Сипас соли 

1980 аз Теҳрон ба шаҳри Парижи Фаронса рафта, то соли 1986 дар ин шаҳр 

мемонад ва дар ин муддат ба унвони узви ифтихории Иттифоқи нависандагони 

Фаронса пазируфта мешавад. Баъди чанде бо даъвати бунёди фарҳанги Эрон 

дар шаҳри Бостони Амрико ба ин кишвар сафар ба анҷом мерасонад ва дар 

донишгоҳҳои Гарвард, Ҷорҷтаун ва Берклӣ бо маърӯзаҳои пурмуҳтаво баромад 

мекунад.  

Устод Нодири Нодирпур ҳанӯз аз давраи навҷавонӣ ба сурудани ғазали 

ошиқона ва лирикӣ оғоз кардааст. Ашъори ӯ бо навоварию навпардозӣ ва 

тасвири соддаю самимонаи худ дар байни мардум маҳбубияти зиёдеро ба бор 

овардааст. Аввалин маҷмуаи шеърҳои вай бо номи «Чашмҳо ва дастҳо»дар 

миёни мардум шуҳрати хоссаеро касб намуда, бо гармӣ истиқбол гардидааст. 

Ахавони Солис, ки худ яке аз бузургони назми Эрон буд, дар бораи шеъри 

устод Нодирпур гуфтааст: 

«Нодирпур дар ин айём, ба ҳақ дар тарози аввал аз шоирони мутаҷадиду 

навпардоз қарор гирифта ва пухтагии осораш мерасонад, ки ба ганҷинаи ғанӣ 

ва пурарзиши шеъри гузаштаи порсӣ даст дорад, вале бар хилофи баъзе аз 

навпардозон шеъри гузаштаи порсӣ бар осори ӯ он чунон соя наафканда, ки 

ранги ҳунарашро дигар кунад ва таҳти таъсир бигирад.  

Бад-ин маънӣ, ки ҳам эҳсос аз худаш аства ҳам баёни таъбирот. Ин шоир 

ба хубӣ тавонистааст худро аз такрор ва ибтилоз, ки душмантарин душманони 

ҳунар аст, дур нигоҳ дорад ва ҳамеша аз сарзамине, ки худ бад-он ҷо рафта, 

барои мо хабар биёрад» [8, с.186].  

Устод Нодирпур баъди сафарҳои зиёде  ниҳоят соли 2000 –ум дар Амрико 

вафот ёфт. Ӯ аз худ осори гаронбаҳое боқӣ гузоштааст, ки «Чашмҳо ва дастҳо», 

«Духтари ҷом», «Шеъри ангур», «Сурмаи хуршед», «Гиёҳу санг–на оташ», «Аз 

осмон то ресмон», «Шоми бозпасин», «Субҳи дурӯғин», «Баргузидаи ашъор», 

«Девони комили ашъор» ва тарҷумаҳои осори Ованес Туманян, «Ҳафтчеҳра аз 

шоирони муосири Итолиё» ва мақолаву навиштаҳое доир ба нақди адабӣ ва 

шеъру шоирӣ мебошад.    

Осори Нодирпур ҳам аз ғазалҳои суннатӣ, ҳам аз чаҳорпораҳо ва ҳам аз 

ашъори равияи «нимоӣ» иборат аст. Вай муваффақ шудааст, ки дар тамоми 

анвои шеър ва ба вижа ғазали ноби форсию тоҷикӣ ба дастовардҳое ноил 

гардад, ки ба дили хонанда роҳ ёбад. Бале, дар воқеъ ҳам дар ашъори Нодирпур 

навҷӯиву навпардозӣ ба тавре ҷой дорад, ки бидуни тардид метавон гуфт, ки 

таъсири осори на гузаштагон ва на муосирон ба он «соя наафкандааст». Сухани 

ӯ нав аст ва ҷаҳонро аз диди худ ва аз зовияи ҳунари худ мебинаду ба риштаи 

тасвир мекашад. Шеъри Нодирпур шеъри шавқу шӯр ва ғалаёни ишқ аст. 

Мавзуъҳои иҷтимоӣ низ дар осори ӯ бо тарзу шеваи нав баён гардидаанд. 

Чанд ғазалеро аз осори ин шоир ба тариқи мисол меорем: 

Умеди зистанам дидани дубораи туст, 

Қарорбахши дилам тоби гоҳвораи туст. 

Ту, эй шукуфаи айёми орзумандӣ, 

Бимон, ки дидаи ман равшан аз назораи туст. 

Нигоҳи поки туам субҳи офтобӣ буд, 

Кунун чароғи шабам чашми пур ситораи туст [Ниг.: 80, с. 195]. 

Ғазали «Оштӣ»-ро метавон яке аз намунаҳои беҳтарини шеърӣ дар услуби 

«нимоӣ» эҷод кардаи Нодирпур унвон кард, зеро дар он шоир тавонистааст, ки 

маъниву тимсолҳои навро бо таъбиру ибораҳои зебо омехта, тахайюлоти 

бадеии худро ба олами рӯъёҳо дар парвоз оварад ва беихтиёр дили хонандаро 

ба шӯру ҳаяҷон моил созад. 

 

2.3.4. Ҳушанг Ибтиҳоҷи Соя 

 

Соя соли 1927 дар Рашт ба дунё омадааст. Танҳо Бузург Алавӣ дар 

«Таърихи адабиёти муосири Эрон» зодгоҳи шоирро шаҳри Теҳрон зикр намуда, 

ки дуруст нест, зеро худи шоир низ зодгоҳашро наздики Сабзмайдони Рашт 

медонад. Дар асл хонадони онҳо замоне бо тақозои корҳои идориву девонӣ аз 

Тафаруш кӯч баста ба Гелон омада буданд. Ба навиштаи Соя бобои падараш 

Ибтиҳоҷулмулк завқи шоирӣ доштааст, вале аз ӯ ҳеҷ осоре боқӣ намондааст. 

Падари Соя Оқохони Ибтиҳоҷ ва модараш Фотима Рафъат буданд. Худи 

шоир дар бораи хонаводааш чунин менависад: «Падарбузурги падариам 

тафарушӣ ё гараконӣ буд, модарбузурги модариам исфаҳонӣ буд, ки модари ӯ 

шерозӣ буд, модари падарам теҳронӣ ва модари ӯ мозандаронӣ буд. Ба ҳар ҳол 

аҷдодам ихтилоте аз ҳамаи ақвому милали шаҳрҳои мухталифи Эронанд. 

Модару падарам дар Рашт ба дунё омадаанд ва раштӣ ҳастанд. Ману хоҳарам 

ҳам дар Рашт ба дунё омадем».  

Перомуни фазову муҳити хонавода ва ҷузъиёти он Соя ривоятҳои аҷибе 

дорад. Дар хонаводаи онҳо ду забон форсӣ ва гилакӣ ҳокимият дошт. Волидайн 

миёни худ бо гилакӣ суҳбат мекунанд ва бачаҳо бо форсӣ ҳарф мезананд. Ба 

андешаи шоир бо гилакӣ сухан кардан нишони самимӣ будан ва бо форсӣ ҳарф 

задан нишони эҳтиром дониста мешудааст. Дар хонаводаи шоир ҳама бо ҳам 

баробар ва самимиву меҳрубон буданд. Ҳеҷ фосилае миёни эшон набуд. 

Махсусан дар тарбияти маънавии ӯ нақши модар ва мазҳари зиндагиаш ниҳоят 

муассир будааст.  

Соя то синни 18-солагӣ дар Рашт мемонад ва сипас роҳии Теҳрон 

мегардад. Омадани ӯ ба Теҳрон ибтидои соли 1946 иттифоқ меафтад. 

Соя дар Теҳрон, ду соли дигар дар мадрасаи «Тамаддун» таҳсил намуд ва 

бо ҳамин барои ҳамеша тарки хондан кард. 

Падари Соя тавре ки худ ривоят намуда, ҳаргиз моил набуд, ки писараш 

шоир шавад ва иллаташ ҳам зиндагии Маликушшуаро Баҳор буд. Ӯ намунаи 

ибратро аз зиндагии Баҳор мегирифт, ки шоирӣ наметавонад, касбу василаи 

маишати касро фароҳам оварад. Падар намехост, ки Соя дар зиндагӣ муҳтоҷу 

дастнигар бошад. Вале Ҳушанг аз роҳи баргузидааш баргаштанӣ набуд.  

Аввалин китоби шеъри ӯ, ки бо номи «Нахустин нағмаҳо» соли 1946 ба 

нашр расидааст, пайравӣ ва тақлидкорӣ ба услуби Хоҷа Ҳофиз мебошад. Соя 

дар услуби «нимоӣ» ва дар шаклу навъи ғазали классикӣ шеър эҷод карда, дар 

ҳарду намуд ҳам муваффақ гардидааст. Ӯ асосан дар мавзуъҳои ишқию лирикӣ 

ва иҷтимоӣ шеър эҷод кардааст, ҳамеша бо мардум аст, дарду ормонҳои 

заҳматкашонро дар осори худ инъикос намудааст. Маҳди Ҳамидии Шерозиро 

метавон чун оғозгари нақди каломи шоир шинохт, зеро ӯ ба дафтари якуми Соя 

«Нахустин нағмаҳо» муқаддимаи мабсуту олимонае навишта, шебу фарози 

роҳи оғозинро арзёбӣ намуд ва ниҳоят паямбарона аз ояндаи дурахшони Соя 

мужда дод. Мазкур хотирнишон сохта, ки дар сурудаҳои шоири ҷавон таъсири 

бевоситаи девони Саъдӣ, Ҳофиз ва дигар бузургони адаби форсӣ дида мешавад, 

вале новобаста ба ин дар каломаш як чизе аст, ки дар дигарон нест. Дар поёни 

муқаддима чунин омада: «Шаке дар ин нест, ки агар бар асари тағйири муҳит ё 

тағйири ногаҳонии дигар гӯяндаи ин девон дар ҳамин ҷо, ки расида таваққуф 

кунад ё ба даври худ бичархад ва бо ҳамин абзору олоти феълӣ машғули кор 

шавад, роҳе наёмада ва коре аз пеш набурдааст. Вале агар чашмҳоро боз кунад 

ва амиқтару нофизтар бингарад ва дар адабиёти форсиву бегона фурӯ равад, дар 

баробари завқи латифи ӯ боғе аз маънои тоза ҷилва хоҳад кард». Асоси 

эҷодиёти ӯро ғазал ташкил медиҳад, ки чанд намунае аз он нақл мешавад:  

Имшаб ба қиссаи дили ман гӯш мекунӣ,  

Фардо маро чу қисса фаромӯш мекунӣ. 

Ин дур ҳамеша дар садафи рӯзгор нест, 

Мегӯямат, вале ту куҷо гӯш мекунӣ. 

Дастам намерасад, ки дар оғӯш гирамат, 

Эй моҳ, бо кӣ даст дар оғӯш мекунӣ... [Ниг.: 80, с. 266]. 

 

Ғазали дигареро бо номи «Ҳунари гоми замон» ба мушоҳида мегирем, ки 

дар як оҳанги фалсафӣ, дар бораи қадима будани ин «сарои дудар»ба назар 

мерасад.   

Имрӯз на оғозу на анҷоми ҷаҳон аст, 

Эй бас ғаму шодӣ, ки паи парда нишон аст. 

Гар марди раҳӣ, ғам махӯр аз дурию дерӣ, 

Донӣ, ки расидан ҳунари гоми замон аст... [Ниг.: 80, с. 268-269]. 

БОБИ III 

 

ВИЖАГИҲОИ ЖАНРИ ҒАЗАЛ ДАР ЭҶОДИЁТИ  

СИМИНИ БЕҲБАҲОНӢ 

 

3.1. Симин ва навоварӣ дар ғазал 

 

Аз оғози қарни 20-ум вобаста ба таҳаввулоте, ки дар сатҳи ҷомеаи эронӣ 

сурат гирифта, яке аз мавзуъҳои мубрами адабиёт мавзуи таҳаввулу тағйир дар 

сурату сохтор ва муҳтавои шеър будааст, ки намунаашро дар бобҳои пешин 

дида баромадем. Масъалаи анъана ва навоварӣ яке аз мавзуъҳои калидии 

адабиёти муосири ҷаҳон маҳсуб мешавад ва ин бесабаб нест. Сухан сари ин аст, 

ки адабиёт мисли дигар падидаву зуҳуроти иҷтимоӣ наметавонад ҳамеша дар 

чаҳорчӯби қолабҳои таъйиншуда пойдору собит бимонад. Бо гузашти замон ва 

дигаргуниҳое, ки дар ҷомеаи инсонӣ падид меоянд, адабиёт низ дучори тағйиру 

таҳаввул мешавад. Масъалаи мазкур барои адабиёти муосири Эрон низ бегона 

нест. Аз оғози қарни XX ба баъд дар қаламрави ин адабиёт бар мабнои суннату 

таҷаддуд дигаргунии шигарфе дар шеъру насли форсӣ ба амал омадааст. Барои 

равшан шудани масъала танҳо ба ёд овардани Нимо ва мактаби ӯ, ки бо номи 

«мактаби нимоӣ» ёд мешавад, кофист. Зуҳури  мактаби Нимо натиҷаи  набарди 

тӯлониест, ки ибтидои қарни XX миёни суннату таҷаддуд даргир ба зуҳур 

расидааст. Номдортарин чеҳраҳои суннату таҷаддуд Маликушшуаро Баҳор ва 

Тақӣ Рафъат буданд, ки афкору андешаи хешро перомуни масоили буғранҷу 

печидаи суннату навоварӣ тавассути маҷаллаҳои адабии хеш баён медоштанд. 

Дар ин мақола ҳадафи мо нигоҳе кутоҳе ба тозакориҳои яке аз чеҳраҳои 

дурахшони адаби муосир Симини Беҳбаҳонӣ аст. Симинро ба таври яқин 

наметавон пайрави мактаби Нимо донист. Ҳарчанд шеъри нимоӣ зиёд эҷод 

карда, вале ҳаргиз ба таври қотеъ аз суннат канор нарафтааст. 

 Аз суннат нагусастан  ба ин маънӣ нест, ки Симин дар сояи  низому 

қавоиди марбути аруз ва суннат маҳдуд боқӣ монда аст. Ин шоири бокариҳа 

тозакариҳои зиёде дар марзи шеъру шоирӣ ва махсусан ғазал ворид сохта, ки ба 

гумони мо ҳеч шоири дигаре наметавонад ба ӯ паҳлӯ занад. Перомуни ашъори ӯ 

олимону пажуҳишгарон мақолаҳои зиёде ба нашр расонида, паҳлӯҳои гуногуни 

эҷодиёти ӯро мавриди таҳқиқу омӯзиш қарор додаанд. Доир ба зиндагиномаи ӯ 

ҳанӯз аз нимаи дуюми асри гузашта мақолаю навиштаҳое дар саҳифаҳои 

матбуоти даврӣ ба табъ расидаанд. 

Симинро дар адабиёти форсӣ дар радифи бузургоне мисли Нодири 

Нодирпур, Фурӯғи Фаррухзод, Ҳушанги Соя, Парвини Эътисомӣ, Сиёвуши 

Касроӣ, Аҳмади Шомлу ва дигарон мешуморанд, ки дар ҳаққонияти ин андеша 

тардиде нест, вале замоне, ки мавзуи ғазал мавриди баҳсу мубоҳиса қарор 

мегирад, номи Симин дастури нахустини баҳс мегардад. 

 Симин умри бобаракате дидааст ва тамоми зиндагии вай сарфи эҷоду 

офаридани шеъри воло гардидааст. Шеъри ӯ оинаест, ки зиндагии воқеии 

мардуми Эронро дар худ мунъакис гардонидааст. 

 Пажуҳишчиёну тадқиқгарон ҳар кадоме ба андозаи диди худ ва ба 

дараҷаи фаҳмиши хеш ба осори гаронбаҳои Симин арҷ гузоштаанд ва воқеан 

ҳам ҳамагон ба эҷодиёти ин шоири сеҳрнигор баҳои арзанда додаанд. Ин ҷо 

оиди баъзе нозукиҳои ғазали Симини Беҳбаҳонӣ чанд ақидае иброз мегардад. 

Устод А. Зарринкӯб дар атрофи вижагиҳои шеъри Симин чунин ибрози 

назар намуда: «Аммо ӯ дар бештари ашъораш, то ҳадди ба шеваи Парвини 

Эътисомӣ ба аҳволи маҳрумони ҷомеаву омолу оломи онҳо низ алоқаи хос 

нишон медиҳад. Мааҳаззо дар шеваи ғазал дар солҳои охир аз маъониву ва 

авзони ҷорӣ дастфарсуд, фосила мегирад ва тафаннунҳое, ки дар ин замина 

мекунад, гоҳ-гоҳ шеваи А.Бедил ва Сафои Исфаҳониро тадоъӣ менамояд» [127, 

с.154]. 

Қобили зикр аст, ки дигаргунӣ ва таҳаввулеро, ки донишманди фозил 

А.Зарринкуб дар мутуни шеъри Симин дида, наметавон инкор кард, вале 

нуктае, ки дар натиҷаҳои мушикофонаи муҳаққиқ муқаррар шуда, «омехтаи 

шеъру адаби сабки ҳиндиву давраи бозгашт аст. Наметавон инкор кард, ки 

шоир аз таваҷҷуҳ ба дақоиқу намунаҳои шеъри классики Эрон фурӯгузор 

намекунад. Аммо ончи дар кори ӯ диққату тааммули бештареро бар меангезад, 

нигоҳ ба адабу шеъри навгароёнаи даҳаҳои охир аст» [150, с. 36]. 

Бояд гуфт, ки шоире, ки сухани наву тоза намегӯяд, ҳеҷ гоҳ дар назди 

аҳли адаб ва ҷомеа ҷойгоҳи арзишмандеро пайдо карда наметавонад ва дар 

зиндагӣ муваффақ ҳам намешавад, зеро маҳз мардум ва ҷомеа ба навиштаю 

осори эҷодкорон баҳои сазовору ҳаққонӣ медиҳанд. Худи Симин дар иртибот 

бо шеъру шоирӣ изҳор дошта, ки ҳадафи ӯ аз эҷод даст ёфтан ба иззату обрӯ, ё 

худнамоӣ нест, балки бозтобу ифодаи дарди ҷомеа аст. 

 Дарунмояҳои ашъори ин шоири сеҳрқаламро мавзуъҳои ватанпарастӣ, 

ишқи поки инсонӣ, мавзуъҳои иҷтимоӣ, некию накӯкорӣ, ҷавонмардӣ, 

саховатпешагӣ ва дигар арзишҳои волои инсонӣ ташкил медиҳанд, ки таҳқиқи 

ҳамаҷонибаи онҳо мавқеъу фурсати алоҳидаро тақозо мекунад. 

Мавзуи меҳварӣ дар шеърҳои Симини Беҳбаҳонӣ меҳану меҳанпарастӣ 

мебошад, ки бо як шакли наву тоза ва бо ибораву тобишҳои дилнишин ба қалам 

дода шуда, дар назари хонанда бо тариқи дигар ҷилвагар мегардад. Дар шеъри 

«Дубора месозамат Ватан» шоир мардумро ба он даъват кардааст, ки агар 

зарурат бошад, кас хоку гили Ватанашро бо хишти ҷони худ ва ҳар як сутуни 

онро бо устухони худ бояд бисозад, ки ин тобиш ниҳоят нишонрасу 

дақиқназарона сурат гирифтааст: 

Дубора месозамат Ватан! Агарчӣ бо хишти ҷони хеш, 

Сутун ба сақфи ту мезанам, агарчи бо устухони хеш. 

Дубора мебӯям аз ту гул, ба майли насли ҷавони ту, 

Дубора мешӯям аз ту хун, ба сели ашки равони хеш... [14, с. 98] 

Перомуни вазни ин ғазал бояд изҳор дошт, ки шоир онро дар баҳри ҳазаҷ 

иншо кардааст, вале ба таври бисёр ҳам нозуку борикбинона қолабҳои 

маъмулиро шикаста, дар байни ҳар ду рукни аввалу ду рукни охири мисраъҳо 

 «мафоилун (тун) мафоилун мафоилун (тун) мафоилун»  

   v  -   v  -      (-)    v  -  v   -     v  -  v  -       (-)    v   -  v  -  



93 
 

як ададӣ ҳиҷои дарозро илова кардааст. Яъне, агар мо ин байтро ба баҳри 

ҳазаҷи мусаммани махбун нисбат диҳем, дар он сурат тавре ишора рафт,  бояд 

аз ҳар мисраъ дутогӣ ҳиҷои дароз аз байн мерафт. Масалан, агар ба байти:  

Дубора месозамат Ватан! Агарчӣ бо хишти ҷони хеш, 

Сутун ба сақфи ту мезанам, агарчӣ бо устухони хеш. 

назар андозем, мебинем, агар он дар қолаби аруз дуруст ҷой дода шавад, пас ин 

байт ба шакли зер бояд навишта мешуд: 

Дубора (ме)созамат Ватан! Агарчӣ бо (хиш)ти ҷони хеш, 

Сутун ба сақ(фи) ту мезанам, агарчӣ бо (ус)тухони хеш. 

Қисмате аз навовариҳои кори шоир бастагӣ ба тағйиру таҳаввуле дорад, ки 

дар вазни ашъораш ба зуҳур расидааст. Ба қавли муҳаққиқ Комёр Обидӣ «Ӯ гоҳ 

аз авзони камистифодашудаи шеъри форсӣ баҳра мегирад ва гоҳ аз пораҳои 

вазне, ки ӯро ба вазнҳои истифоданашудае мерасонад. Дар ҳар ду сурат ин 

ташаккули зеҳнии қудратманд ва тасаллут бар оҳангу овои шеър ва каломи 

мавзуни форсӣ аст, ки шоирро дар ҳангоми сурудан ёрӣ медиҳад. Бар як таъбир 

тасаллуте огоҳона дар матни лаҳзаҳо ва ҳисҳои шоиронаи нохудогоҳ қарор 

мегирад» [150, с. 37]. 

Худи шоир зимни як мусоҳиба перомуни авзони ашъораш чунин назар 

дода: «Ин пораҳои калом дар бархӯрди аввал, бевазн ба назар мерасанд. Аз он 

рӯ, ки вазни муаллиф мустаъмал надоранд ва мисли шеърҳои гузаштагон, ҳазор 

сол дар ҳофизаи миллии мо такрор нашудаанд. Аммо аз онҷо, ки ман 

муътақидам, ки вазн бо таваҷҷуҳ ба маънии луғавии он, вақте эҷод мешавад, ки 

амали тавозун ба вуҷуд омада бошад. Бовар дорам, ки дар баробари ҳар  пораи 

калом, ки дар бархӯрди аввал бевазн ба назар мерасад, агар порае ба ҳамон вазн 

қарор диҳем, такрори ин тавозун, меъёри мушаххас аз вазни тозае ба даст 

медиҳад» [150, с. 9]. 

Бояд гуфт, ки қисмати дуюми навовариҳои Симин аз нигоҳи муҳаққиқон 

пураҳаммияттаранд ва он бастагӣ дорад ба талоше, ки ӯ дар роҳи боз кардани 

фазоҳову марзҳои тозаи маънавӣ дар домани шеъру ғазал намудааст. Дар ин 

росто ӯ таъбирҳову баёни дигаргунаеро бо кумаки вожагону каломи шоирона 

вориди шеър намудааст. Ошноӣ бо шеъри Симин нишон медиҳад, ки чи гуна 

каломи  ӯ сохту резиши хос, чиниши кашандаву ҷаззоб дорад. Ба қавли худи ӯ 

«ман камтар ба тасвир сарфаҳм аз ҷанбаи тасвирии он фикр кардам, балки 

ҳамеша дар ҷустуҷӯйи чизе барои айният бахшидан ва отифа будаам ва шояд 

ҳамеша ҳамин отифа муҷиби тадоъии тахайюл шудааст ва шояд ба ҳамин иллат 

тасвирҳои ман камтар интизоӣ ҳастанд. Ва бештар риштаи отифии ман аст, ки 

онҳоро ба сӯям мекашад. Аз тарафи дигар тасвир ё тахайюлро ҳамеша дар 

тақорун ё тазод ё ташобеҳ ба кор гирифтаанд» [150, с. 18] 

Ба сифати намуна аз шеъри дигари шоир, ки «Биравед, то бимонам» унвон 

дорад, пораеро нақл мекунем, ки бо лаҳни соддаю сабки оммафаҳм эҷод шуда 

ва дар дили хонанда ҳиссиёти баланди ватанпарварӣ ва муҳаббати поку 

беолоиши меҳандӯстиро бедор менамояд: 

Биравед то бимонам, биравед, то бимонам, 

Ки ман аз Ватан ҷудоӣ, ба Худо, наметавонам. 

Чу маҷоли тан шавад тай, чу бирезадам рагу пай, 

Ту ҳамон ҳикояти «най» шунавӣ зи устухонам. 

Шаби ғурбат арчи рангин зи булуру нуру озин, 

Ба чӣ кор оядам ин, ки аз ӯ на шодмонам? 

Зи гудозаҳои оташ шабу рӯз дар кашокаш, 

Чу хаёли ман мушавваш шуда зеҳни осмонам. 

Гули рӯшанӣ ниҳон беҳ, хафа дар чароғдон беҳ, 

Ки ба гӯшҳо синон беҳ зи хурӯши газмагонам. 

Ҳараме, ки соя мезад, ба сарам агар бирезад, 

Дили ман куҷо гурезад, ки муқими остонам? 

Ману кӯдакону пирон, ғами ҷангҷӯ далерон, 

Ба ҳамин хамӯши вайрон, ки дар ӯст ошёнам. 

Ману кунҷи ин парешон, ба диёри сифлакешон, 

Наравам, ки меҳри эшон ба гадовашӣ ситонам. 

Агар ин кабудайвон на кушода асту хандон, 

Зи ман асту шаҳрвандон, ки ба вом соябонам. 

Ба умеди рӯзи беҳтар пайи гом-гоми дигар, 

Задаам ба сӯйи бовар, биравед, то бимонам [15, с. 79]. 

Тавре аз мушоҳидаи шеъри болоӣ ба назар мерасад, муаллиф барои 

ифодаи афкори меҳанпарастонаи худ як лаҳну вазни равон ва оҳангине 

истифода намуда, ки сурудаҳои  Мавлоно Ҷалолиддини Румӣ («Бишнав аз най 

чун ҳикоят мекунад, В-аз ҷудоиҳо шикоят мекунад») ва Нодири Нодирпур 

(«Куҳан диёро, диёри ёро, дил аз ту кандам, вале надонам, Ки гар гурезам, куҷо 

гурезам, в-агар бимонам, куҷо бимонам?»)-ро ба ёд меорад. Лозим ба таъкид 

аст, ки агар устод Нодири Нодирпур дар шеъри худ ба тариқи пурсиш ба 

мухотаби худ муроҷиат ба амал оварда бошад, ки дар сурати фирор кардан аз 

Ватан ба куҷо раваду дар сурати мондан дар куҷо бимонад, Симин ба таври 

қотеъона тасмим гирифтааст, ки агар ҳатто эҳтимолияти кушта шудан ҳам 

мавҷуд аст, вале дар ҳама ҳолат ӯ аз Ватани худ ба ҳеҷ ҷой фирор нахоҳад кард. 

Ин шеър дар баҳри рамали мусаммани ахраби махбун (фаилоту фоилотун 

фаилоту фоилотун) эҷод гардидааст, ки вазни он барои ифодаи афкори 

меҳанпарастона хеле ҷаззобу равон ва даъваткунандаю ҳаяҷоновар буда, ба 

гӯши шунаванда хеле хушоянд садо медиҳад ва дар хотири вай нақш мебандад. 

Қайд намудани он нукта мусаллам аст, ки Симин дар ифодаи афкори худ 

ба хотири роҳ ёфтан ба дили хонанда вазнҳои гуногуни арузро интихоб 

кардааст. Аз мушоҳидаҳо бармеояд, ки шоир барои ифодаи мавзуъҳои 

ҳузнангезу дорои андешаҳои ғамангезу ҳолати рӯҳафтодагӣ вазнҳоеро интихоб 

намудааст, ки ба ҳолати рӯҳии ӯ мутобиқат намуда, ба нишонрас гардидани 

гуфтаҳояш авзони дарозро кор бурдааст. Масалан, шеъри зеринро мегирем: 

Марг дар мурдоби худ бас нобаҳангомам кашид, 

Оҳ аз ин мурдоби ваҳшатзо, ки дар комам кашид. 

Марги пеш аз марг, яъне зиндагӣ бе шӯру ишқ, 

Инчунин маргишикорам карду дар домам кашид [15, с. 97]. 

Дар ин ғазал, ки дар вазни баҳри рамали мусаммани маҳзуф иншо 

гардидааст ва он баробар ба ҳашт бор фоилотун фоилотун фоилотун фоилун (-

v-- -v-- -v-- -v-) дар як байт аст, мавзуи ишқу муҳаббати поки инсонӣ тараннум 

шуда, набудани ишқро ба марг баробар медонад ва ин маъниро бо ибораи зебои 

«марги пеш аз марг» ифода месозад. Албатта, тозакориҳои Симини Беҳбаҳонӣ 

дар шеъри муосир чи дар сабку чи дар забону баён фаровонанд, ки дар як 

мақола наметавон аз ҳамаи онҳо ёдовар шуд, вале аз як нуктаи муҳим набояд 

сарфи назар намуд. Муҳимтарин хусусияти тозакориҳои Симин дар он зоҳир 

мешавад, ки ӯ зеҳнияти суннатиро бо зеҳнияти навгароёна ба таври нохудогоҳ 

омезиш медиҳад ва дар натиҷа як омезаи ибдоъомез пеши назар меояд. 

Симин ба масъалаи таносуби андешаву мазмуну мундариҷа ва оҳангу 

зарби мусиқӣ аҳаммияти ниҳоят бузурге аз худ нишон додааст. Қобили зикр 

аст, ки шохистарин коре, ки дар қисмати таҷаддуду навоварӣ шоир анҷом дода, 

ба авзони тозаи ӯ иртибот мегирад. Бар асоси пажуҳишҳое, ки дар атрофи 

шеъри ӯ анҷом шуда дар ашъори худ 63 вазни тозаву бесобиқа ва 25 вазни 

нодири камсобиқаро ба кор гирифтааст. Бинобар ин ашъори Симинро месазад 

бузургтарин ганҷинаи авзони нодири арузи форсу тоҷик арзёбӣ кард. 

 

3.1.1. Танавуи авзони ғазал дар девони Симин 

 

Ғазал дар қатори дигар анвои адабӣ мисли маснавӣ, қасида, рубоӣ, дубайтӣ 

яке аз жанрҳои муҳиму асосии адабиёти пурғановати форсу тоҷик ба шумор 

меравад ва кам шоире ёфт мешавад, ки дар умри худ ғазале насуруда бошад.  

 Мавзуи ин зербоб чун ба навовариҳои Симини Беҳбаҳонӣ дар сохтори 

ғазал  иртибот дорад, қаблан зарур мешуморем, чанд андешаеро дар бораи ғазал 

дарҷ намоем. Муаллифи рисолаи «Ал-муъҷам фӣ маъойири шеър-ул аҷам» 

Шамс Қайси Розӣ навиштааст: «... Ғазал дар асли луғат ҳадиси занон ва 

ишқбозӣ ба эшон ва таҳолик дар дӯстии эшон аст ва муғозала, ишқбозӣ ва 

мулоибат аст ба занон ва баъзе аҳли маънӣ фарқ ниҳодаанд миёни насиб ба 

ғазал ва гуфтаанд: маънии насиб зикри шоир аст, хулқи маъшуқаро ва 

тасарруфи аҳволи ишқи эшон дар вай ва ғазал дӯстии занон аст...» [Ниг.: 130, с. 

464]. 

 Дар имтидоди замон бархурди муҳаққиқону аҳли таҳқиқ ба ғазалу маънои 

истилоҳии он дучори тағйиру таҳаввули шигарфе шуда ва анқариб аз андешаи 

Шамс Қайси Розӣ канор рафтааст. Ба андешаи Доктор Аҳмад Абумаҳбуб 

«Ғазал дар маънои луғавӣ ба мафҳуми «ишқбозӣ» аст ва дар таърифи 

истилоҳии мутадовил шеърест, ки мисраи аввали он бо тамоми мисраъҳои 

дуюм ҳамқофия аст ва ҳадди ақал се ё панҷ байт ва ҳадди аксар то понздаҳ – 

бист бошад; ҳарчанд, ки бисёре аз шоирон ин ҳадро риоят накардаанд, ки 

нишон медиҳад ин ҳад ва марзҳо корбурди чандоне надорад.  

Дар ин, ки муҳтавои ғазал ишқ ва ошиқӣ буда, ҳаргиз тардид ва ихтилофе 

вуҷуд надоштааст, аммо аз таърифи роиҷи он пайдост, ки такяи ин 

тақсимбандии шеър бар қолаби зоҳирӣ ва мисраъбандии он аст, аммо оё 

ҳамвора чунин будааст? Оё ҳар шеъре дар ин қолаб ғазал аст? Аксарияти 

муосирон ҳамин таърифро пазируфта ва баҳс ва нақди худро бар асоси он 

тадвин кардаанд; агарчӣ бархе дигар низ воқеъбинонатар ва амиқтар ба он 

нигариста ва онро дақиқтар таҳлил карда ва натоиҷе низ гирифтаанд». Сухани 

худро идома дода, муаллифи мазкур таъкид намудааст: «Аз миёни мунтақидони 

имрӯз Зайнулобидини Муътаман пас аз таърифу тавзеҳи калимаи «ғазал» 

муътақид аст, ки манзумае, ки ҳовии ингуна матолиб – ишқварзӣ ва зебоии 

маъшуқ ва иштиёқ – бошад, дар ҳақиқат ғазал аст...» [130, с. 82]. 

Шарҳу тавзеҳи донишманди мазкур гувоҳ бар ин аст, ки ғазал навъи 

шеърест, ки дорои вазну қофия буда, мавзуъҳои ишқу ошиқӣ ва зебоии 

маъшуқро тараннум менамояд. Аммо ғазал бо мурури замон аз доираи 

мавзуъҳои ошиқона берун рафта, ба як навъ олати маъмули манзум мубаддал 

гашта ва дар маҳдудаи ибтидоии худ боқӣ намондааст ва имконоти 

фарохтареро касб намуда, метавонад дар худ тамоми мавзуъҳои зиндагию 

рӯзгори мардумро таҷассум намояд. Бояд зикр кард, ки дар адабиёти пирсоли 

форсию тоҷикӣ аксари шоирони ғазалсаро анъанаҳои ғазалофарии маъмулиро 

идома дода омадаанд ва нафароне, ки ба ғазал навигарӣ ворид карда бошанд, ба 

ақидаи мо, ангуштшуморанд. Симини Беҳбаҳонӣ яке аз он шоирони забардасте 

аст, ки бо истеъдоди баланди хеш ва навигариҳои ворид кардааш ба ғазал ҳусну 

таровати тоза бахшидааст. 

 Симин дар назм ва хусусан дар жанри ғазал дар адабиёти пурғановати 

муосири форсӣ ҷойгоҳи худро дорад ва ба гуфтаи муҳаққиқон вай дар қатори 

бузургоне ба монанди Нодири Нодирпур, Фурӯғи Фаррухзод, Ҳушанги Соя, 

Парвини Эътисомӣ, Сиёвуши Касроӣ, Аҳмади Шомлу ва дигарон қарор дорад 

ва дар хусуси бузургии ин ситораи тобноки осмони назми форсӣ шакку шубҳае 

нест. 

 Симин умри бобаракате дидааст ва тамоми зиндагии вай сарфи эҷоду 

офаридани шеъри воло гардидааст. Шеъри ӯ оинаест, ки зиндагии воқеии 

мардуми Эронро дар худ мунъакис гардонидааст. 

 Пажуҳишгарону муҳаққиқон ҳар кадоме ба андозаи диди худ ва ба 

дараҷаи фаҳмиши хеш ба осори гаронбаҳои Симин арҷ гузоштаанд ва воқеан 

ҳам ҳамагон ба эҷодиёти ин шоири сеҳрнигор баҳои арзанда додаанд. Барои 

таъйиди андеша ба оиди баъзе нозукиҳои ғазали Симини Беҳбаҳонӣ ишора 

менамоем. 

Зикр шуд, ки  Симини Беҳбаҳонӣ дар муҳити шеъру адаб ва каломи 

мавзуну бадеъ ба олами ҳастӣ чашм кушода, тору пуди вуҷуди ӯ бо шеъру 

назми воло парвариш ёфта буд, ба шеъру шоирӣ ва назму суханварӣ бо як 

ҳисси баланди масъулият муносибат менамуд. Зеро вай яқинан дарк намуда 

буд, ки дар адабиёти форсию тоҷикӣ шоир будан ва дар як радиф бо чунин 

бузургоне мисли Рӯдакию Фирдавсӣ, Хусраву Низомӣ, Саъдию Ҳофиз, Аттору 

Хайём, Ҳилолию Восифӣ, Ҷомию Бедил қарор доштан корест пурмасъулият ва 

борест сангин. Ин аст, ки Симин дар тӯли умри бобаракати худ дар баробари 

замона ва гоҳо пеш аз он низ гомҳои қавӣ ниҳода, ба он муваффақ гардид, ки 

мушкилиҳои ҷомеа ва нобасомониҳои рӯзгор, дарди дил ва орзую омоли 

мардуми заҳматкашро фасеҳу равшан ва нишонрасу дақиқ баён намояд ва онро 

чораву даво ҷӯяд. 

Бояд гуфт, ки шоире ё қаламкаше, ки сухани наву тоза намегӯяду тақлиди 

кӯр-кӯронаи дигарон мекунад, ҳеҷ гоҳе дар назди аҳли адаб ва ҷомеа ҷойгоҳи 

арзишмандеро пайдо карда наметавонад ва дар зиндагӣ муваффақ ҳам 

намешавад, зеро маҳз мардум ва ҷомеа ба навиштаю осори эҷодкорон баҳои 

сазовору ҳаққонӣ медиҳанд. 

Аз ҷумлаи вижагиҳои ғазалиёти Симин бо ҷасорати шоирӣ баён намудани 

афкори пешқадам, нобасомониҳои рӯзгор, ифшои нуқсону камбудиҳои зиндагӣ, 

ҳимояи ҳуқуқи занон ва пайваста гом ниҳодан дар баробари руҳи замон ва гоҳо 

фаротар аз он дар пайкари ғазал аст. Ӯ дар ғазалиёти худ мекӯшад ба забону 

тахайюли тоза рангу бӯи замона бидиҳад ва шеър аз ҳолати кӯҳнагиву такрор 

озод шавад, ҳамзамон, бо баҳрагирӣ аз маъниҳои баланди мантиқии адабиёт, 

бофти мусиқавии нав ва рагҳои биниши фалсафӣ-асотирӣ ғазалро аз руҳи 

суннатӣ тиҳӣ кунад ва ба он ҷону ҷавҳаре тоза ва муносиб бо замон бибахшад.  

Симин буд, ки пофишорона ва суботкорона аз пайи шомил кардани мавзуъ 

ва маъниҳои амиқи иҷтимоиву сиёсӣ, адабию фарҳангӣ, ишқию лирикӣ, 

ҷавонмардию шуҷоат, саховатпешагиву адолатпарварӣ, инсондӯстию 

зебоипарастӣ, ватандорию меҳанпарастӣ, садоқату муҳаббат, нокомию висол, 

шодию нишот, навмедию маҳзунӣ, даст кашидан аз коҳилӣ ва рӯ овардан ба 

зиндагии созанда, тарки ҷаҳолату нодонӣ ва касби илму маърифат ва дигар 

мавзуъҳои мубрами замони хеш кӯшиш ба харҷ дода, ба қавли Ҳилолӣ нисбат 

ба ҳамзамонони «худ дасте бурун баровард ва пое пеш ниҳод».  

Симин дар интихоби мавзуъ, истифода ва тартиби ҷобаҷогузории калимаю 

ибораҳо, оҳангнокии онҳо, латофату назокати вожаҳо, корбурди ибораҳои 

фразеологӣ ва зарбулмасалу мақолҳои мардумӣ, ба меъёрҳои забони адабӣ 

мутобиқ гардонидани калимаҳои ғайримаъмул, қофияву радифҳо, вазну рукн ва 

зиҳофҳо ба дараҷае муваффақ гардидааст, ки шояд дар адабиёти форсу тоҷик 

камназир бошад. Инчунин ӯ тавонистааст, ки санъатҳои бадеиро ба тариқи 

фаровон истифода намояд, ки шеъри ӯро ҷаззобтару бошукӯҳтар гардонидааст. 

Барои мисол мо шеъри «Шароби нур»-ро аз назар мегузаронем: 

Ситора дида фурӯ басту орамид, биё, 

Шароби нур ба рагҳои шаб давид, биё. 

Зи бас ба домани шаб ашки интизорам рехт, 

Гули сапеда шукуфту саҳар дамид, биё. 

Шаҳоби ёди ту дар осмони хотири ман 

Паёпай аз ҳама сӯ хатти зар кашид, биё. 

Зи бас нишастаму бо шаб ҳадиси ғам гуфтам. 

Зи ғусса ранги ману ранги шаб парид, биё. 

Умеди хотири Симини дилшикаста, туӣ, 

Маро махоҳ аз ин беш ноумед, биё [14, с. 294] . 

Дар шеъри овардашуда ибораҳое ба мисли «ситора дида фурӯ басту 

орамид» – ба маънии поён ёфтани шаб, «шароби нур ба рагҳои шаб давид» – 

андак – андак пайдо шудани нурҳои заррини офтоб ва дамидани субҳ, «ба 

домани шаб ашки интизорам рехт» – пазмону интизор шудан ба омадани 

дилдор, «гули сапеда шукуфт» – дамидани саҳар, «шаҳоби ёди ту дар осмони 

хотири ман» – дар андешаи ёр будан, «хатти зар кашид» – пайдо шудани 

нурҳои хуршед, «бо шаб ҳадиси ғам гуфтам» – барои изҳори ғам шабро 

ҳамсуҳбати худқарор додан, «ранги ману ранги шаб парид» – аз интизории зиёд 

бемор шуда, тағйири ранг кардан, ҳамзамон ба рӯз табдил ёфтани шаб,  «дилам 

зи сина бурун шуд» – бесабру тоқат гардидан, «фалак хӯша-хӯша парвин дошт» 

– торик будани шабу дар осмон пайдо шудани хӯшаи Парвин, «дасти саҳар 

дона-дона чид» – шаб ба рӯз расидану паиҳам нопадид шудани ситораҳо, 

истифода гардидаанд, ки шояд дар зоти худ бори аввал онро маҳз Симини 

Беҳбаҳонӣ бо маҳорати баланди суханофаринӣ ба қалам додааст. Ба кор 

бурдани чунин калимаю ибораҳои ихчаму хушоҳанг ба ғазал таровату 

дилнишинии гуворое бахшидааст, ки он ба дили хонанда роҳ меёбад.  

Пӯшида нест, ки дар аксар маврид такроран истифода намудани калимаҳо 

ҳусни ғазалро коста мегардонад ва дар осори шоирон кам воқеъ шудааст, ки ба 

такроршавии калимаҳо ба таври фаровон роҳ дода шуда бошад. Аммо Симин бо 

як маҳорати фавқулоддаи суханофаринии худ калимаҳоро ба такрор истифода 

бурдааст, ки ин ҳолат на ба халалдоршавии ғазал, балки баҳри фораму 

гуворотар садо додани он ва тақвият бахшидан ба мазмуну мундариҷаи он 

мусоидат намудааст. Ин ҳолат дар ғазали поёнӣ ба назар мерасад: 

Хӯша ба хӯша ишқ шуд, зинати дасту доманам, 

Нест дарахти арғувон, оҳ манам, манам, манам. 

Бурда тавону тобро аз дили кӯдаконаам, 

Қилқилаке, ки медамад аз пари ишқ дар танам. 

Монда ба зери парниён боғи шукуфаам ниҳон, 

Фош чаро намекунам, ҷома чаро намеканам. 

Сӯи ту омадам давон, карда гузар зи Ҳафтхон, 

Ҳафт сафар табоҳ шуд кафшу асои оҳанам... [15, с. 849-850]. 

Ҳамчунин, шоир дар шеъри болоӣ, ки сар то по аз санъатҳои бадеӣ ба 

мисли саҷъ, тазод, ташбеҳ, иҳом ва дигарон иборат аст, калимаву ибораҳои 

навро аз қабили «зинати дасту доман», «монда ба зери парниён», «боғи 

шукуфа», «карда гузар зи Ҳафтхон» хеле зебову нишонрас истифода бурдааст. 

Аз мушоҳидаи ғазали болоӣ бармеояд, ки дар он ҳолати рӯҳии ошиқ бо як 

маҳорати баланди суханпардозӣ инъикос гардида, ҳатто дар лаҳзаҳои аввале, ки 

эҳсоси ниҳоят нозуку ҷонсӯзи муҳаббат ҷисми инсонро фаро мегирад ва ҳар як 

бофтаи бадани ӯро мисли оташ мегудозад ва дар бадани кас мурғак медамад, бо 

латофати сухани воло тараннум карда, дар ин маврид «пайдо шудани 

қилқилакро дар тани худ» хеле устодона баён гардидааст: 

Бурда тавону тобро аз дили кӯдаконаам, 

Қилқилаке, ки медамад аз пари ишқ дар танам. 

Инчунин, дар ғазали болоӣ санъати саҷъ, яъне ҳамқофия омадани порчаҳои 

дохили мисраъҳо устодонаву бамаврид истифода бурда шудааст, ки ба шеър як 

оҳанги дилкашу шӯру шавқи дигареро илова менамояд. 

Яке аз вижагиҳои ғазалиёти Симин дар он аст, ки ӯ ба масъалаи таносуби 

андешаву мазмуну мундариҷа ва оҳангу зарби мусиқӣ аҳаммияти ниҳоят 

бузурге мабзул доштааст. Ҳангоми хондани аксари шеърҳо дар хонанда як 

ваҷду сурур ва нишоту шодмонӣ ба вуҷуд меояд. Масалан, шеъри поёниро 

мегирем, ки ҳиссиёти муаллиф дар он бо як ҷаззобияту самимият ифода 

гардидааст, ки ҳар як калимаю ибора бо зарбу оҳанги он мувофиқат намудааст: 

Ҳамеша дар хаёли ман зи шуъла гармтар туӣ, 

Чӣ гарм дӯст дорамат, учоқи сард агар туӣ! 

На оташӣ, ки беҳунар ба тоби шуъла бинадат. 

Забонаи ҳунар, бале, забони шуълавар туӣ. 

На шохсори гулбунӣ, ки зиннати саро шавӣ, 

Чу норван ба сояҳо умеди раҳгузар туӣ. 

Маро, «ки бо чароғи дил ба ҷустуҷӯ давидаам», 

Аз «он ки ёфт мешавад», нишон туӣ, асар туӣ. [15, с. 681]. 

Аз мушоҳидаи ғазали болоӣ чунин ба назар мерасад, ки шоир ба ғайр аз 

он, ки ғазалро дар як оҳанги равону мутантан ба қалам додааст, инчунин 

санъатҳои бадеиро аз қабили ташбеҳ, тазод («гарм» ва «сард»), ташхис («хаёли 

дасти дӯстӣ фишурда дасти гарм») ва иҳом (бо чароғи дил ба ҷустуҷӯ 

давидаам», «он ки ёфт мешавад») ба кор бурдааст, ҳамзамон ибораҳои зебоеро 

ба монанди «шигифтии булуғ», «каффаҳои зар», «сурии сапедгун», «турунҷи 

дил», «қалби тозасол», «хаёли дасти дӯстӣ» истифода намудааст, ки шояд аз 

ҷониби шоир эҷод гардида, танҳо худи ӯ барои ифодаи фикрҳои бикраш 

овардааст. 

Яке аз навигариҳои вижае, ки Симини Беҳбаҳонӣ ба сохтори ғазал ворид 

намудааст, он мавзуъ аст, ки агар ғазали сароидаи ӯро ба порчаҳо ҷудо намоем 

ва ҷои қисмҳои онро тағйир диҳем ҳам, на вазн ва на маъниву мундариҷаи он 

халалдор намегардад. Истифодаи чунин санъат ниҳоят мушкил буда, дар 

адабиёти классикӣ шоирони ангуштшумор ба он даст задаанд. Барои мисол 

шеъри «Соро! Чӣ шодмон будӣ»-ро мегирем: 

Соро! Чӣ шодмон будӣ, бо буқчаҳои рангинат, 

Шолу ҳариру абрешим, колои Чину Мочинат. 

Соро! Чӣ ростгӯ будӣ, он дам, ки чашми маъсумат, 

Ойинаи саҳар мешуд, вақти қасам ба ойинат. 

Соро! Чӣ шармрӯ будӣ, вақте касе назар мебохт, 

Бо гунаҳои аз нармӣ, гулбарги ёсу насринат. 

Соро! Чӣ дар амон будӣ, он дам, ки марди ҳамроҳат, 

Хори маломаташ мешуд, зинҳори дасти гулчинат. 

Соро! Чӣ меҳрубон будӣ, бо модари мусулмонам,  

Бо барқи ашки ҳамдардӣ, дар дидагони ғамгинат... [15, с.727-728]. 

Тавре аз мушоҳидаи ғазали дар боло овардашуда бармеояд, ҳар як мисраъ 

қатъиян ба ду қисмати баробар тақсим шуда, аз ҷиҳати вазн баробаранд ва 

мундариҷаи он низ мантиқан ба ҳам пайвандандии комил доранд ва агар ҷои он 

қисмҳоро тағйир диҳем ҳам, маънӣ ва вазни он халал намепазирад. 

Чунин шакли ғазалҳо дар эҷодиёти Симини Беҳбаҳонӣ ба таври фаровон 

дида мешаванд, ки мо ин ҷо намунаеро барои далел овардем. 

Модоме  сухан ин ҷо дар боби навигариҳои Симини Беҳбаҳонӣ дар шаклу 

сохтори ғазал меравад, бамаврид аст, ки оид ба навоварии ӯ дар  вазни он чанд 

андешае иброз намоем. Шоир дар эҷоди вазнҳои наву тоза низ хеле чирадаст 

мебошад. Муҳаққиқони гуногун дар бораи эҷоди зиёда аз бист вазни нав аз 

тарафи Симин сухан рондаанд. Аз ҷумла, Расулов Алидод, ки яке аз 

пажуҳишгарони варзидаи адабиёти муосири Эрон ба шумор меравад, 

навиштааст: «Ҳарчанд навоварӣ дар вазн дар ҳамаи давраҳои адабиёти 

классикӣ вуҷуд дошта бошад ҳам, аммо ин мавзуъ дар даврони муосир ба гунаи 

дигар аст. Зеро дар ин давра ба таври комил вазнҳои наву тозаеро метавон 

дарёфт, ки дар шеъри қадим вуҷуд надоштаанд. Дар натиҷаи ҷустуҷӯҳои 

пайгирона шоирон вазнҳои наву тозаеро ба даст оварданд. Симини Беҳбаҳонӣ 

аз пешгомони ин таҳаввулот ба шумор меравад. Дар ҳақиқат, Симин аз вазнҳое 

истифода кардааст, ки то ин замон истифода нашудаанд» [73, с. 28].  

Барои мисол шеъри зеринро мегирем: 

Ҳей ҳо... ҳей ҳо... раҳ бигшо, рафтанро майдон бояд, 

Ин маҳмилро пӯёӣ афзун аз тӯфон бояд. 

Ин маҳмил бо худ дорад хуршеде дар хун ғалтон, 

Захмашро марҳам зебад, дардашро дармон бояд. 

Чархон... чархон... нур афкан – марг аст ин марг аст, оре, 

Мечархад, сар мечархад – ёд аз он «покон» бояд. 

Бишмар як-як ононро, ин аст инак он «ғоиб», 

Шак на, модар имон дошт, бо фарзанд имон бояд. 

Модар, модар, домонат – мечархад, сар мечархад, 

То оромад аз чархиш ин сар дар домон бояд...  [15, с. 723].   

ки бо рукнҳои мафъӯлотун мафъулун мафъулотун мафъулун  (---- --- ---- ---) 

навишта шуда, ҳамаи ҳиҷоҳои он аз ҳиҷоҳои дароз (-) офарида шудааст ва 

воқеан ҳам дар соҳаи аруз як падидаи нодир арзёбӣ мегардад. 

Қобили тазаккур аст, ки чунин навовариҳо дар эҷодиёти Симини 

Беҳбаҳонӣ ба таври фаровон дида мешаванд, ки мавзуи баҳси алоҳида мебошад.  

Аз мушоҳидаҳои дар боло овардашуда метавон ба чунин натиҷа расид, ки 

Симини Беҳбаҳонӣ бе тардид яке аз забардасттарин шоирони замони худ буда, 

дар офаридану эҷоди ғазал ба қуллаҳои баланд расида, онро ҳам аз ҷиҳати шакл 

ва ҳам аз ҷиҳати маънӣ ба таври муъҷизаосо такомул додааст.  

Гуфтани он нукта ҳам мувофиқи мақсад мебошад, ки ӯ шояд яке аз 

аввалин шоироне мебошад, ки мавзуъҳои сиёсиро дар қолаби ғазал ба таври 

нишонрасу ҳадафманд дохил кардааст, ки шеъри «Соро! Чӣ шодмон будӣ» 

далели равшани он мебошад. 

 

3.1.2. Авзони ғазали Симин 

 

Адабиёти форсии тоҷикӣ, махсусан шеъри оламгири он, бо ғановати 

бесобиқаю камназир ва вусъати мавзую мундариҷаи худ дар дарозои таърихи 

инсонӣ яке аз пешоҳангони абарқудрати фарҳанги башарият дар паҳнои ҷаҳон 

маҳсуб мешавад.Ин ганҷинаи адабии безавол на танҳо дар қаламрави забони 

форсӣ ба унвони мероси арзишманд ва такягоҳи маънавӣ аз эҳтиром бархурдор 

аст, балки тамоми мардуми мутамаддини олам ба азамату шукӯҳи он арҷ 

мегузоранд ва бузургии онро эътироф мекунанд. 

Ин адабиёт аст, ки аз умқи таърихи чандинҳазорсола то имрӯз ба 

тамаддуни ҷаҳон мисли машъали бузурге нури таҷаллӣ меборад ва ашъори 

шоирони ин қаламрав аст, ки аз ибтидо то кунун ба уфуқҳои дур дасту 

беинтиҳо густаришу тавсеа ёфта, хуршедвор роҳи ҷӯяндагони маърифатро 

равшан месозад. 

Дар бораи вазнҳои ашъори Симини Беҳбаҳонӣ муҳаққиқоне мисоли В.Б. 

Кляшторина, А. Расулов, Д. Муҳаммадӣ ва дигарон то андозае маълумот 

додаанд. Аммо ҳанӯз ҳамин мавзуъ омӯзишу пажуҳиши амиқеро тақозо 

менамояд. Зеро мавзуи вазнофаринии ин шоири ширинкалом ниҳоят доманадор 

буда, дар аруз инқилоби дигареро ба вуҷуд овардааст. Тавре худи шоир дар 

сарсухани китобаш зери унвони «Хатте зи суръат ва аз оташ» қайд кардааст: 

«Бархе аз ин бархӯрд ғолибан ноошно ба назар мерасанд; ва шояд ёфтани зарбу 

нигоҳ доштани он барои хонанда душвор  бошад. Аммо гумон медорам, ки ин 

душворӣ пас аз ду ё се бор такрор ҷои худро ба ошноии матбӯе бисупорад – 

ман ин матлабро гоҳ-гоҳ дар хонандагон ва шунавандагони ин ғазалҳо 

озмудаам» [15, с. 505]. 

Симини Беҳбаҳонӣ дар хусуси бидуни ғаразу мақсаде эҷод намудани 

вазнҳои навро низ ба таври зайл таъкид намудааст: «Акнун лозим медонам 

ёдовар шавам, ки ҳаргиз бо қасди қаблӣ вазне тартиб надодаам, то бар мабнои 

он «коре» анҷом диҳам; балки дар олами бехудӣ ва нохоҳ «коре» сурат 

пазируфта, ки маро аз он гурезе набудааст: 

Дар бисёре аз маворид буда ва ҳаст, ки нахустин пора аз отифа ва хаёле, ки 

дар қолаби ҷумла ё алфози кӯтоҳ ба зеҳнам мутабодир шуда, худ дорои навъе 

вазн аст, ки ман ҳоло ба хубӣ ва осонӣ одат кардаам, ки ҳамон вазнро дар ҳолу 

ҳавои барангехтагии хеш дунбол кунам. Ба унвони мисол ин хаёл ба зеҳнам 

мерасад, ки ба мухотаби худ шигифтзада бигӯям: «- Чӣ дурӯғ мегӯӣ!» Агар 

диққат кунед, агар такрор кунед, мутаваҷҷеҳ мешавед, ки ин ҷумлаи кӯчак 

дорои вазн аст; вазне, ки ба ҳисоби аруз бо «фаилот мафъулун» санҷида 

мешавад. Такрори дубораи ин пораи вазнӣ як мисраъ ва такрори ду мисраъ як 

байт месозад, ки истилоҳан «чаҳорпора» номида мешавад. Ба ин сурат: 

Чӣ дурӯғ мегӯӣ! Ба шигифт мемонам, 

Чӣ фиреб месозӣ! Чӣ кунам? Намедонам...» [15, с. 506] 

Дар мавриди вазнҳои эҷодкардаи Симини Беҳбаҳонӣ фикру ақидаҳои 

гуногун мавҷуд аст, аммо худи шоир вобаста ба ин мавзуъ ба таври саҳеҳу 

дақиқ гуфтааст: «Аммо он чӣ маро ба мудовимат дар ба кор гирифтани ҷумалот 

ба таври озод ва табиӣ ва истифода аз зарб аз пеш наяндешидаи калимот 

масруру муътақид мекунад, ду муҳрика аст: 

Яке он, ки хеле содда, нахустин пораи отифа ва хаёли худро, ки меҳвари 

аслӣ ва устухонбандии шеърам хоҳад буд, ба даст меоварам, бе он, ки лозим 

бошад вазне аз хориҷ бар он таҳмил кунам. Дар ҳақиқат, ин пораи каломе 

вазнро бо худ меоварад, бо вазн мутаваллид мешавад, мисли навзод, ки ҷон 

дорад ва ҷон чизе нест, ки аз хориҷ ба ӯ бахшида шавад ё аз таваллуди ӯ ҷудо 

бошад. 

Дигар он, ки вазнҳои суннатии ғазали форсӣ бо вуҷуди таннавуъе, ки 

доранд, борҳо ва борҳо ба кор гирифта шудаанд ва сухан ҳарчи тоза бошад, боз 

ҳангоме ки боз дар қолаби ғазали гузаштагон менишинад, мумкин нест, ки 

шабоҳате ёд аст кам тасвири маълуферо тадоъӣ накунад. Ва бисёр мушкил аст, 

ки шоири ғазалсарои имрӯз бо ҳамон қолабҳои суннатӣ битавонад ташхису 

асолати худро ба субут бирасонад. Гуфтам: мушкил ва на ғайри мумкин. Чӣ худ 

ҳам аз марҳалаи ин «мушкил» гилеме ба дар бурдаам ва инак ба ҷустуҷӯи 

мароҳили дигар пое хаста ба ин сӯй ва он сӯй мекашам. Афзун бар ин ду 

муҳрик, аммо воқеият ин аст, ки сухани имрӯз, зиндагии имрӯз ва дардҳои 

ҷомеаи имрӯз дар қолабе тозатар гунҷотар аст. Ҳамчунон, ки наҳваи тахайюл ва 

бардоштҳои зеҳнии ман ҳама зиндагӣ ба пайравӣ аз вазъи ҷисме, ки ба маротиб 

аз гузашта камтаҳриктар ва оромтар шудааст, ниёз ба қолабе ором ва лахт ва 

сангин дорад. Ва зарбҳои кашида ва коҳилу бо виқор, ғолибан бо андешаам 

созгортар аст; дер ошно, вале ва ғайриоддӣ, аммо мутаносиб бо муҳтаво» [15, с. 

505-506]. 

Мусаллам аст, ки ашъори беш аз ҳазорсолаи мардуми форситабор бо вазни 

аруз гуфта шудаву намояндагони ин адабиёт осори манзуми худро бо риояи 

қонуну қавоиди ин вазн офарида, доди сухангустарӣ додаанд, хамчунин барои 

тавсиа ёфтани илми аруз дар адабиёти дигар халқу миллатҳо, аз ҷумла, арабҳо, 

туркҳо, ӯзбекҳо, озариҳо, туркманҳо ва дигар ақвом роҳнамоӣ намудаанд. 

Бинобар ҳамин, ҷои он дорад, ки вазни шеъри форсии тоҷикиро, ки мояи 

ифтихори соҳибони он дар адаби ҷаҳон ва ҷаҳони адаб аст, аз ҳар ҷиҳат ба хубӣ 

бишносем ва мавриди тадқиқ қарор диҳем. 

Шоистаи зикр аст, ки оид ба масоили сохтори хунарии шеъри форсии 

тоҷикӣ ва аз ҷумла вазни арузии он ҳанӯз дар асрҳои миёна аз тарафи устодони 

каломи бадеъ ва суханшиносони давр рисолаҳои илмӣ таълиф шудааст, аммо 

онҳо ҷанбаи умумӣ дошта, ғолибан хусусияти тасвириро ба худ касб намудаанд 

ва вазъи муносибат ба поэтикаи эҷодиёти адибони ҷудогона дар онҳо чандон 

қавӣ нест. Масъалаи мазкур дар адабиётшиносии муосир низ чандон вусъат 

надорад. 

Вижагии асосии ашъори Симини Беҳбаҳонӣ дар он аст, ки ӯ дар бунёди 

ғазалҳои худ талош намудааст, ки вазнҳои соддаи ҷадиди офаридаи худро дар 

ғазал татбиқ намояд. Чунин иқдом дар шеъри муосири форсизабонон камтар ба 

назар мерасад. Муҳаққиқоне, ки авзони шоирони гуногунро аз назари вазн 

таҳқиқ кардаанд, чунин «ҷасорати адабии» Симинро ба мушоҳида 

нагирифтаанд. Ин ҷо набояд ихтирооти шоириро бо офаридани авзони тоза 

махлут сохт, зеро дар корбурди имконоти шоирӣ шоир хеле маҳдуд буда, дар 

авзони маъмулӣ ба тағйир додани баъзе ҳиҷоҳои дарозу кӯтоҳ имкон дорад. 

Вале Симини Беҳбаҳонӣ дар ғазалиёти худ зиёда аз 60 намуд авзони тозаро 

офаридааст, имрӯз ин дастоварди эҷодии шоир мавриди гуфтугӯи муҳаққиқон 

ва мунаққидон қарор дорад. 

Ба назари мо, Симини Беҳбаҳонӣ бо ин иқдоми худ ба муддаиёне, ки 

мавқеи ғазалро дар ифодаи мазмуну маъниҳои бикр маҳдуд арзёбӣ намуда, 

мехостанд ба ин васила ғазалро аз майдони адабиёт берун созанд, бо бурҳони 

қатъӣ ва далели раднашаванда ҷавоби сазовор дод ва метавон изҳор дошт, ки 

маҳз бо ин амали хеш ғазали ноби адабиёти форсу тоҷикро аз вартаи нобудӣ 

наҷот дод. Ӯ бо ворид кардани вазнҳои нав дар пайкараи ғазал собит намуд, ки 

ин жанр, ки ҳазорсолаҳо бори вазнини адабиётро ба дӯш дошт ва рисолати 

таърихии худро шарофатмандона иҷро мекард ва ба мардуми шеърдӯсту 

адабпарвари форсизабон ва мухлисони хориҷии он руҳу равон мебахшид, 

метавонад дар ҳама гуна ҳолату замон асолати худро нигоҳ дорад ва рисолати 

худро муваффақона ба сомон расонад. 

Аз рӯи ҷараёни баҳси мавҷудияти ғазал дар раванди адабии солҳои 60-70-

уми қарни гузаштаи Эрон маълум мегардад, ки баъд аз иқдомоти ба истилоҳ 

инқилобии Симини Беҳбаҳонӣ ба оташи чунин баҳсҳои бебунёд оби сард рехта 

шуд. 

Қобили зикр аст, ки пайдо намудани истеъмоли вазнҳои тоза ва нодир дар 

миёни ашъори шоирони форсигӯ душвориҳои зиёдеро ба миён меорад, зеро аз 

сабаби дастрас набудани сарчашмаҳои пайдоиши анвои адабӣ ва авзони онҳо 

дар бораи ин масъала сухан гуфтан ҳанӯз барвақт аст. 

Табиист, ки авзони офаридаи Симини Беҳбаҳонӣ аз арузи шеъри форсӣ ва 

шояд аз мероси фарҳангии то исломӣ бархӯрдор аст. Зеро ҳама гуна 

навпардозиҳо ва тозагӯиҳо дар олами шеъру адаб бидуни заминаи воқеӣ ва 

суннатӣ аз имкон берун аст. 

Симини Беҳбаҳонӣ дар бунёди ҳар ғазалу шеър пояи худ қаблан корбурди 

ҳаргуна авзони ҷадид ва нодирро дар ашъори бархе аз шоирони навовар ба 

мисли Фаррухӣ, Манучеҳрӣ, Носири Хисрав, Масъуди Саъди Салмон то ҳадде 

огоҳӣ пайдо намудааст. 

Ҷои тазаккур аст, ки барои муайян намудани вижагиҳои авзони нодир ва 

тозаи Симини Беҳбаҳонӣ мебояд, пеш аз ҳама, ба хусусиятҳои авзони шеъри 

шоирони навовари гузашта руҷӯъ намуд. 

Бояд қайд намуд, ки аз миёни шуарои сабки ироқӣ авзони ҷадид бештар 

дар ашъори Мавлоно Ҷалолиддини Румӣ ва Хоҷуи Кирмонӣ ба чашм мерасад. 

Бедили Деҳлавӣ дар сабки ҳиндӣ, Қоонӣ ва Фурсати Шерозӣ дар давраи 

бозгашти адабӣ ба истеъмоли ин гуна авзон тамоили бештаре доштаанд. 

Дар замони Машрутия ва хоссатан дар замони муосир авзони тоза аз 

давраҳои қаблӣ дида бештар ба назар мерасад. Ин падида бештар дар ашъори 

Маликушшуаро Баҳор, Амирии Фирӯзкӯҳӣ, Ҳаким Маҳдӣ ва Симини 

Беҳбаҳонӣ мушоҳида мегардад. 

Зикри он нукта ба маврид аст, ки шоирони давраи машрутия бештар 

руҳияи пуртазод ва ноороми инқилобии ҷомеа онҳоро маҷбур сохтааст, ки 

барои ғунҷонидани маъниҳои ситеза ва ошӯб ба пайкараи анвои адабӣ зарба 

зада, ба хотири вазн мисраъҳоро огоҳонаю ноогоҳона шикаста, ба ин васила ба 

сохтори шеър дигаргунӣ ворид намуданд. 

Симини Беҳбаҳонӣ бошад, таҷдиди авзони ғазалро бо тақозои илҳоми 

саршор ва даҳои шоирии худ барои ҳифзи ғазали суннатӣ ба амал овардааст. Бо 

ин «ҷасорати адабии» худ Симини Беҳбаҳонӣ иқтидори ғазалро дар назди 

ҷонибдорони шеъри нав бештару беҳтар нишон додааст ва бо ин амали 

қаҳрамононаи хеш ба пайкари ғазал ҷони тоза дамидааст. 

Шояд ин кӯшиши Симини Беҳбаҳонӣ боис гардид, ки дар солҳои 70-уми 

асри гузашта таваҷҷуҳи мардум ба шоирони гурӯҳи суннатгаро ба  мисли 

Лоҳутӣ, Фаррухии Яздӣ, Шаҳриёр зиёд гардид. 

Масъуди Фарзод дар мақолаи «Арузи шеъри Мавлоно» 48 вазнро барои 

ғазалиёти ӯ бар шумурда ва муътақид аст, ки ҳеҷ шоире дар Эрон аз ҳайси 

теъдоди авзони аруз бо Мавлоно баробарӣ карда наметавонад. Аммо нуктае 

дархурди таваҷҷуҳ ҳаст, ки ин мақола соли 1349 ҳиҷрӣ (1971 мелодӣ) навишта 

шуда, Симини Беҳбаҳонӣ аз соли 1352 ҳиҷрӣ (1974 мелодӣ) ба сурудани шеър 

дар авзони тоза ва нодир пардохтааст. Дар асоси як баррасии оморӣ маълум 

шуд, ки Симини Беҳбаҳонӣ дар ашъори худ ба 63 вазни тоза ва бесобиқа ва 25 

вазни нодири камсобиқаро ба кор доштааст. Бинобар ин ашъори Симинро 

месазад бузургтарин ганҷинаи авзони нодири арузи форсу тоҷик арзёбӣ кард. 

Қироати ғазалҳое, ки аз ҷиҳати вазн Симини Беҳбаҳонӣ ба онҳо навгониҳо 

ворид намуд, аз ҷиҳати равонӣ ва мавзунӣ, ба назари хонанда, хеле вазнин ва 

душвор талаффуз менамояд. Вале баъд аз мутолиа равонӣ ва мавзунии ин гуна 

ғазалҳо ниҳоят гуворову гӯшнавоз будани онҳо эҳсос мегардад. 

Саволе ба миён меояд, ки чунин авзони гаронро Симини Беҳбаҳонӣ дар 

асоси кадом манбаъҳо мавриди татбиқ қарор додааст? Донандагони илми аруз 

аз мавҷудияти 19 баҳр иттилоъ медиҳанд ва аз ин миқдор 4 баҳри онро ихтирои 

намояндагони шеъру адаби форсу тоҷик медонанд. 

Хоҷа Насриддини Тӯсӣ ин баҳрҳоро аз 19 баҳри маъмули шеъри форсӣ-

тоҷикӣ ҷудо намуда, сабаби камистеъмолии онҳоро ба мураккабию гаронии 

онҳо  нисбат медиҳад. Яъне мавзунии онҳо бештар ба баъзе сурудаҳои 

тоисломии мардумӣ ҳамоҳангӣ мекунад. Гумон меравад, ки Симини Беҳбаҳонӣ 

бо ин иқдоми худ ин баҳрҳои матруки шеъри то исломиро эҳё кардан мехоҳад. 

Масалан, ғазали «Дубора месозамат Ватан», ки ҳар мисраи он аз 18 ҳиҷо иборат 

буда, матни шеър тақозо мекунад, ки ҳиҷоҳои дароз то ҳадди имкон дарозтар 

талаффуз карда шаванд ва ҳар як ҳамсадо ва садонок дар ҷои худ зимни 

талаффуз вазифаи худро иҷро намояд. Чунин тарзи талаффуз ва мутолиаи шеър 

ба хонанда имкон медиҳад, ки бидуни шитоб маънии ҳар мисраъро огоҳона 

дарк намояд. 

Дар ин иртибот бояд таъкид дошт, ки он шоироне, ки даъвои навиштани 

«шеъри сафед»-у «шеъри нав», яъне шеъри бидуни вазни арузро доранд, бо ин 

амали худ исбот месозанд, ки онҳо қудрати баён намудани фикрҳои бикрро дар 

доираи вазни аруз молик нестанд, инчунин дар баёни афкори шоирии худ дар 

чаҳорчӯбаи нозуки авзони шеъри ноби форсу тоҷик оҷизӣ мекашанд, аз ин 

хотир баҳона пеш меоранд, ки гӯё аруз вазифаи худро аллакай иҷро карда 

бошад ва дигар наметавонад ба кор бурда шавад. Аммо ин ақида, ба андешаи 

мо, хатои маҳз аст, зеро шеъри ноби форсию тоҷикӣ танҳо дар доираи аруз, 

яъне вазну қофия ва бо истифодаи санъатҳои бадеию лафзӣ шеър аст, ҳангоме 

ки каломи мавзун ба қолаби аруз рехта мешаваду бо санъатҳои бадеӣ ороиш 

дода мешавад, он гоҳ вай дорои шӯру завқ мегардад, ба дилу дидаи гӯяндаву 

шунаванда роҳ меёбад, дар хотирҳо нақш мебандад, завқи бадеиро бедор 

месозад, рӯҳи касро болида менамояд. 

Дар акси ҳол, яъне дар сурати надоштани вазну қофия, орӣ будан аз 

санъатҳои бадеӣ он навишта шеър нест, балки чанд калимаи ба ҳам пайваста 

чида шуда мебошад, ки на ин ки ҳифз кардану завқи бадеӣ бурдан, балки 

хондану аз ёд кардани он барои кас гаронӣ мекунад ва ҳеҷ гоҳ онро ба шеър 

мансуб донистан аз рӯи адолату инсоф ҳам намебошад ва он нафаронеро, ки 

дар эҷоди шеър дар доираи вазни аруз оҷизӣ мекашанд, шоир гуфтан ҳам ҷоиз 

намебошад. 

Модоме ин ҷо сухан дар бораи ғазали волои Симини Беҳбаҳонӣ ва 

нозукиҳои он меравад, дар ин иртибот зарур мешуморем, ки дар маҷмуъ оид ба 

сабаби «дарозумрии» ин жанри адабӣ чанд андешаро иброз намоем. Беихтиёр 

саволе ба миён меояд, ки чаро дар тӯли ҳазорсолаҳо ғазал имтиҳони ҷиддии 

таърихро гузашта, то замони мо омада расида, рушду нумӯъ кардааст, шаклу 

намуд, мавзуъ, мундариҷа, вазну қофия, санъатҳои бадеию лафзии дар он 

истифодашаванда густариш ёфта, доман паҳн кардаанд, оҳангу пазиришаш 

торафт хушояндтару дилработар гардидааст? Чаро бисёре аз жанрҳои адабӣ аз 

қабили қасида, маснавӣ, қитъа, рубоӣ, мусаллас, мухаммас, мусаддас ва 

дигарон ба имтиҳону талаботи зиндагӣ тоб оварда натавониста, ба андозае аз 

истифода берун мондаанд, вале ғазал бар рағми мухолифону муқобилонаш ба 

тамоми зарбаҳои ҷонкоҳ «мардона» тоб оварда, торафт бештару беҳтар ба руҳи 

замону орзую омоли мухлисони шеъри воло мутобиқ гардида, имрӯз ба яке аз 

жанрҳои серистифодатарин мубаддал гаштааст. 

Муҳаққиқону донишмандони соҳаи аруз чунин ақидаро тарафдорӣ 

менамоянд, ки гӯё аруз ва жанри ғазал ба адабиёти форсу тоҷик аз адабиёти 

араб омада расида ва тибқи рӯҳу равони мардуми мо ташаккул ёфтааст, ба 

зиндагию афкори ин миллат мутобиқ гашта, мазмунҳои баланди ишқию 

лирикӣ, иҷтимоию инқилобӣ, ҳолатҳои гуногуни зиндагии онро дар худ 

ғунҷоиш медиҳад ва ба фалсафаю ҳикмати он мутобиқу созгор аст.  

Аз ҳақиқат дур будани он ақида бо он далел асос меёбад, ки дар адабиёти 

араб гарчанде ғазалу қасида эҷод мегарданд, вале ғазал дар шакли маъмулии 

ғазали софу ноби тоҷикию форсӣ вуҷуд надорад. Гарчанде жанри ғазал имрӯз 

ҳам дар адабиёти араб асосан аксар маврид дар шакли «алфия» (алфун-ҳазор) 

суруда мешавад, аммо дар шакли ғазале, ки мо онро медонем, камтар дида 

мешавад. Гузашта аз ин, нодурустии ин ақидаро бо далели дигари қотеъ 

метавон собит сохт, ки ҳанӯз пеш аз ҳуҷуми арабҳо ба Мовароуннаҳру Хуросон 

ва ба коми оташ додани тамоми осори хаттию шифоҳӣ ва кӯшишҳои зиёди 

поксозӣ кардани миллатҳои ориёӣ дар байни мардуми мо шеъри ноби форсию 

тоҷикӣ арзи вуҷуд дошт, ки ин ақида раднопазир аст. 

Инчунин дар ин иртибот қобили зикр аст, ки аз 19 адад баҳри аруз, тибқи 

ақидаи роиҷи аруздонон, 14 адади он ба адабиёти мо аз адабиёти араб гузашта, 

танҳо 5 баҳри он моли адабиёти форсу тоҷик ба шумор меравад. Вобаста ба ин 

мавзуъ метавон изҳор дошт, ки ғазал ба руҳу равони мардуми ориёӣ мувофиқу 

созгор буда, аз қадимулайём мардуми мо ба эҷоди он шуғл варзидаанд ва ҳатто 

тавре аз таърих ба мо омада расидааст, на танҳо мардуми оддӣ, балки шоҳони 

мо ғазал сурудаанд, ки шеъри «Манам он шери яла»-и Баҳроми Чӯбина далели 

раднашавандаи он мебошад. Вале ба миллати ориёии мо ситами таърих бисёрҳо 

расидааст ва дар натиҷаи се зарбаи ҷонкоҳи аҷнабиён – юриши Искандари 

мақдунӣ, ҳуҷуми арабҳо ва тохту този муғулҳо – тамоми осори хаттию китобу 

дафтари мо ба дасти нобудӣ рафт ва танҳо ҷонсахтию сабру шикебоии мардуми 

ориёӣ буд, ки он аз хатари нобудӣ эмин монд ва боз аз сари нав рушд намуд ва 

нобиғаҳоро ба тамаддуни ҷаҳонӣ ироа дошт. Ва модоме, ки тавре дар боло 

ишора рафт, танҳо Симини Беҳбаҳонӣ зиёда аз 63 баҳри навро эҷод карда 

бошад, пас бо итминони қавӣ метавон гуфт, ки аруз моли мардуми ориёӣ буда, 

ғазал низ моли ҳалоли ин мардум мебошад. 

Ин ҷо зарур дониста мешавад сари масъалаи «дарозумрии» ғазал низ чанд 

сухане гуфта шавад.  

Яке аз далелҳои асосии дар тӯли зиёда аз ҳазор сол боқию побарҷо 

мондани ғазал, ба ақидаи банда, ба рӯҳияи мардуми мо наздик будани ғазал аст, 

ки тамоми орзую омоли ин мардуми ишқу ошиқпарварро дар худ таҷассум 

карда метавонад. Ва беҳуда нест, ки ягон намояндаи мардуми ориёиро аз 

деҳқони оддӣ то сарварони давлат пайдо кардан амри маҳол аст, ки дар умри 

худ шеъре ё ғазале нагуфта бошад ё худ кӯшиши ғазалсароиро накарда бошад.  

Дигар ин, ки ғазал хусусияти «универсалӣ»-ро доро буда, дар он метавон 

мавзуъҳои гуногуни зиндагиро аз ишқи поки инсонӣ сар карда, то мавзуъҳои 

мураккаби иҷтимоию инқилобӣ ба таври озод метавонад дар он ғунҷоиш дод, 

ки дархурди дардҳои ҷомеа мебошад. 

Сеюм ин, ки азбаски шеър ва ин ҷо манзур ғазал аст, худ мағзи сухан буда, 

ба дилу дидаи марду ба осонӣ роҳ меёбад, гӯши ӯро менавозад ва ба дили 

инсонҳо роҳ ёфта, дар хотираи он по барҷо мемонад. 

Чорум, ғазал бо соддагию кӯтоҳию оҳангнокиаш ба таври осону бидуни 

мушкилӣ ба оҳанге дароварда шуда, замзама мешавад ва ҳангоми ба доираи 

адвор даромадан ва ба гӯши шунаванда расидан табъи ӯро болида месозад, чун 

марҳаме ба дарди ӯ даво мебахшад таскини дили дардмандон мешавад. 

Ба гуфтаи муҳаққиқи варзидаи авзони ғазали Симини Беҳбаҳонӣ Довуд 

Муҳаммадӣ ағлаби авзони шеърии Симинро нахустин бор худи ӯ падид 

овардааст ва барои ин авзон ҳеҷ собиқае дар ашъори шоирони пеш аз ӯ 

наметавон ёфт. Вай дар бархе аз ин авзон танҳо як шеър ва дар бархе дигаргоҳе 

то 18 шеър сурудааст. Аммо нуктае дархури ёдоварӣ ин аст, ки тақтеи ҳар 

мисраъ ба арконулгуҳои вазни мухталиф ва мутафовутеро баробари ҳиҷоҳо 

танзим ва ироа кард. Масалан мисраи «Гарму сар хушам шамъи равшанам»-ро 

ба суратҳои «фоилун фаал фоилун фаал» ва бо «фоилоту фаъ фоилоту фаъ» 

тақтеъ кард. Ҳамчунин дар интихоби ном баҳри арузӣ барои баъзе аз авзон бар 

асоси иштиқоқи бархе зиҳофот аз аркони мухталиф метавон ду ё чанд номро 

интихоб кард. (Агар тақтеи аввалӣ рукну зиҳофҳои баҳри мутадорик бошад, пас 

дуюмӣ баҳри рамал мебошад – А.Н.).  

Масалан, мисраи «Ӯ қалби таърих аст, муҳтоҷи дафтар нест»-ро метавон 

ба сурати «мустафъилун фаъ лан мустафъилун фаъ лан» тақтеъ кард ва барои 

баҳри он яке аз номҳои «раҷази мусаммани аҳазз» ё «басити мусаммани 

мақтуъ» ё «муҷтасси мусаммани аслам»-ро баргузид. Мо дар баррасии авзон ба 

далели парҳез аз итолаи калом дар ин қабил маворид танҳо ба ироаи як ул гуи 

вазнӣ ва низ зикри як ном барои буҳур иктифо кардаем. 

Инак ба зикри авзони тозаи шоир мепардозем.  

1-мустафъилун муфтаъилун мустафъилун муфтаъилун – баҳри раҷази 

мусаммани матвӣ (дар рукнҳои завҷ). 

Як метру ҳафтод садум афрошт қомати суханам, 

Як метру ҳафтод садум аз шеъри ин хона манам [15, с.105]. 

2-мустафъилун мафоъилун мустафъилун мафоъилун = баҳри раҷази 

мусаммани махбун (дар рукнҳои завҷ). 

Тандиси пурдурӯғи ман бар хоки раҳ фитодаӣ, 

Нохуфта дида бастаӣ, хомӯш даҳон кушодаӣ [15, с. 693]. 

3-мустафъилун мафъулун мустафъилун мафъулун = баҳри раҷази 

мусаммани мақтуъ (дар рукнҳои завҷ). 

Оё кадомин обе дар ман зи нав хоҳад зод, 

Оё кадомин равшан дар ҷон ҷило хоҳад дод [15, с. 778]. 

Ва низ р.к. саҳ. 829, 879, 985, 1011, 1034, 1093. 

4-мустафъилотун мафоъилун мустафъилотун мафоъилун = баҳри раҷази 

мусаммани мураффал ва махбун. 

Ҳолест ҳолам нагуфтанӣ имрӯз, Симини дигарам, 

Гӯӣ, ки хуршед пеш аз ин ҳаргиз натобида ба сарам [15, с. 621] 

5-муфтаъилотун мафоъилун муфтаъилотун мафоъилун = баҳри раҷази 

мусаммани матвии мураффал ва махбун. 

Аз адам омад, ки пур кунад ҳастии ҷорӣ ба соғаре, 

Лаҳзаи пӯё сукун гирифт, шуд ҷараёни мусавваре  [15, с. 652]. 

6-мафоъилотун мафоъилун мафоъилотун мафоъилун = баҳри раҷази 

мусаммани махбуни мураффал (дар рукнҳои фард). 

Дубора месозамат Ватан агарчи бо хишти ҷони хеш, 

Сутун ба сақфи ту мезанам агарчи бо устухони хеш  [15, с. 711]. 

Ва низ р.к. саҳ. 855, 1095. 

7-мафоъилун мустафъилотун мафоъилун мустафъилотун = баҳри раҷази 

мусаммани махбуни мураффал. 

Чароғро хомӯш кардам, китобро нахонда бастам, 

Пату чӣ сангину забр аст, чӣ қадар имшаб хаста ҳастам [15, с. 1077]. 

8-мустафъилун мафоъилотун мустафъилун мафоъилотун = баҳри раҷази 

мусаммани махбуни мураффал. 

Ангор гурбаи малусе хобида рӯи домани ман, 

Худкому розиву таносон гармӣ давонда дар тани ман [15, с. 859]. 

Ва низ р.к. саҳ. 954. 

9-мафоъилун мафоъилотун мафоъилун мафоъилотун = баҳри раҷази 

мусаммани махбуни мураффал (дар рукнҳои завҷ). 

Раҳо макун, ки пар заданро кабутарам намешиносад, 

Шикаста болу пар ҳариме ҷуз ин ҳарам намешиносад [15, с. 704]. 

Ва низ р.к. саҳ. 866. 

10-мафъулун мафъулотун мафъулун мафъулотун = баҳри раҷази 

мусаммани мақтуи мураффал (ба ақидаи мо, ин вазнро метавон дар шакли 

«мафъулотун мафъулун мафъулотун мафъулун» овард, ки шояд беҳтар аст ва 

дар натиҷаи тағйир додани ҷои рукнҳо ба вазни он халале ворид намегардад – 

А.Н.). 

Ҳей ҳо ҳей ҳо раҳ бикшо, рафтанро майдон бояд, 

Ин маҳмилро пӯёӣ афзун аз тӯфон бояд [15, с. 723]. 

11-мафъулун муфтаъилун мафъулун муфтаъилун = баҳри раҷази 

мусаммани мақтуи матвӣ. 

Бону, ин ҳадя ба ту ӯро аз ман бипазир, 

Гуфту бурдаш сари даст афканд аз палла ба зер. [15, с. 1087]. 

12-муфтаъилун фаъ лан муфтаъилун фаъ лан = баҳри раҷази мусаммани 

матвии аҳаз. 

Боз баҳор омад, шефтаам, мастам, 

Оҳ, ки меларзад боз дилам, дастам [15, с. 686]. 

13-мафоъилун мафоъилун мафоъилотун = баҳри раҷази мусаддаси 

махбуни мураффал. 

Чӣ беамон, чӣ меҳрубон, чӣ ошиқона, 

Паридаам ба сӯи ту зи ошёна [15, с. 694]. 

14-мафъулу мафоъилун фаъал мафъулу мафоъилун фаъал= баҳри ҳазаҷи 

ахраби мақбузи маҷбуб. 

Бо қаҳр чӣ мекардӣ маро, ман куштаи меҳрубониям, 

Як хандаву як нигоҳ бас, то куштаи худ хониям [15, с. 640]. 

15-мафъулу мафоъилун фаъал мафъулу мафоъилун фаъал = баҳри ҳазаҷи 

ахраби макфуфи маҷбуб. 

Бар сафҳаи жарфои кабуд хатти гузаре мебояду нест, 

Парвоз магӯ, оҳ, магӯ моро, ки пар мебояду нест [15, с. 627]. 

16-мафъулу мафоъилун фаъ мафъулу мафоъилун фаъ = баҳри ҳазаҷи 

ахраби абтар. 

Дар луҷҷаи саргардонӣ чун гӯй шиновар будам, 

Бо он ҳама нофармонӣ маҳкуми муқаддар будам [15, с. 847]. 

17-мафоъилун мафоъилун мафоъилун мафоъилун = баҳри ҳазаҷи 

мусаммани мақбуз. 

Чӣ гарм дӯст медорам навозиши нигоҳашро, 

Гурези шармгинашро гузори гоҳ-гоҳашро [15, с. 415].  

Ва низ р.к.: саҳ. 620, 691, 700, 719, 756, 831, 833, 857, 925, 951, 973, 1018, 

1036, 1069, 1104, 1108. 

18-мафоъилу мафоъилун мафоъилу мафоъилун = баҳри ҳазаҷи мусаммани 

макфуф. 

Шикеб аз кӣ талаб дорӣ магар шишаи об аст ин, 

Ба рақс омада зарротам шароб асту шароб аст ин [15, с. 573]. 

19-мафъулу фаъу лун мафъулу фаъулун = баҳри ҳазаҷи мусаммани ахраби 

маҳзуф. 

Дар хона нишастем бо рӯи паривор, 

Ҳамсояи иблис девор ба девор [15, с. 571]. 

Ва низ р.к. саҳ. 591. 

20-фоъилоту фоъилоту фаъ фоъилоту фоъилоту фаъ = баҳри рамали 

макфуфи маҷҳуф. 

Тан кашида зери боли шаби бекаронаи малоли мо, 

Бодбони кӯҳна заврақест ин кабуд хол-холи мо. [15, с. 709]. 

Ва низ р.к.: саҳ.745. 

21-фоъилотун фоъилотун фоъилотун фоъилотун = баҳри рамали 

мусаммани мувассеъ. 

Асб менолиду меларзид, сурфаҳо исфанҷу хун мешуд, 

Ҳар нафас бар лаб чу меомад, аз ҷигар лахте бурун мешуд [15, с. 739]. 

22-фоъилотун фаъилийотун фоъилотун фаъилотун = баҳри рамали 

мусаммани махбуни мувассеъ. 

Ҳарчи кардам натавонистам, оҳ, эй дӯст, зи ман бигзар, 

Ҷон зи ибром ба лаб дорам, бигзар аз суҳбати тан бигзар [15, с. 817]. 

23-фоъилоту фоъилотун фоъилоту фоъилотун = баҳри рамали мусаммани 

машкули мувассеъ. 

Ба раҷаз нидо зи хон омад, ки чӣ кардаму чиҳо кардам, 

Зи ду зулфи Зӯҳра бо тире гиреҳ он чӣ буд, во кардам [15, с. 939]. 

24-фоъилун фоъилун фоъилотун фоъилотун = баҳри рамали мусаммани 

маҳзуф (дар рукнҳои аввалу дуюм). 

Пой бар чашма бар тахтасанге хаставорӣ, 

Хилвате бе ту дорад пур аз ту бе ту, оре [15, с. 725]. 

25-мустафъилун фаъилиотун мустафъилун фаъилиотун = баҳри муҷтасси 

мусаммани махбуни мувассеъ (дар рукнҳои завҷ). 

Хатте зи суръату аз оташ дар обгина саро бишкан,  

Бонг ба нақши яке тундар дар хоби оби мо бишкан [15, с. 631]. 

Ва низ р.к: саҳ. 798, 875, 947, 962, 1028, 1118. 

26-мустафъилун фоъилотун мустафъилун фаъ лан = баҳри муҷтасси 

мусаммани аслам. 

Эй кӯҳ, эй банди Заҳҳок, оё ба ёдат ҳаст, 

З-он чирадастони чолок чармин алам дар даст [15, с. 958]. 

27-мустафъилун фаъилотун мустафъилун фаълан = баҳри муҷтасси 

мусаммани махбуни маҳзуф. 

Бо нахлҳои ситарван, бо токҳои ақим, 

Ҷуз ғамгинона чӣ гӯяд наҷвои нуру насим [15, с. 963]. 

28-мустафъилун фаълан мустафъилун фаълан = баҳри муҷтасси 

мусаммани аслам (дар рукнҳои завҷ). 

Эй баста ту дар ту бар гирди ман девор, 

Як рӯз хоҳам руста зин пуё зинвор [15, с. 524]. 

Ва низ р.к. саҳ. 542. 

29-мафъулун фоъилун мафъулун фоъилун = баҳри муҷтасси мусаммани 

мақтуи маҳзуф. 

Бояд чизе навишт, бояд, аммо куҷо, 

Лавҳе ё дафтаре дигар бо мо куҷо  [15, с. 715]. 

30-муфтаъилун фаъилотун муфтаъилун фаъилотун = баҳри муҷтасси 

мусаммани матвии махбун. 

Оҳ, чӣ гуна бигӯям, оҳ, чӣ гуна бигӯям, 

Бо ту, ки бодаи ман шав, ман, ки шикаста сабуям [15, с. 689]. 

31-мафоъилун фаъилийотун мафоъилун фаъилийотун = баҳри муҷтасси 

мусаммани махбуни мувассеъ. 

Куҷост он, ки ба огоҳӣ бурун зи ман нигарад манро, 

Нигора созаду тандисе фаро вуҷуду фаро танро [15, с. 890]. 

Ва низ р.к. саҳ. 767, 784, 808, 895, 907. 913, 1015. 

32-мафоъилун фаъилун мафоъилун фаъилун = баҳри муҷтасси мусаммани 

махбуни маҳзуф (дар рукнҳои завҷ). 

Арӯсии Фигору куҷост, то биравам, 

Нишониям бидиҳед, ки аз куҷо биравам.  [15, с. 815]. 

33-муфтаъилун фоъилотун муфтаъилун фоъилотун = баҳри муҷтасси 

мусаммани матвӣ. 

Кӯлии овора танҳост бо маҳу зангор бе ту, 

Хаста зи абҳому андӯҳ монда ба ночор бе ту.  [15, с. 645]. 

Ва низ р.к. саҳ. 845. 

34-мафоъилун фаълан мафоъилун фаълан = баҳри муҷтасси мусаммани 

махбуни аслам (дар рукнҳои завҷ). 

Ниҳод бар дари гӯш садои як зан буд, 

Чӣ рафт бар кӯлӣ дилаш на зи оҳан буд. (651). 

Ва низ р.к. саҳ. 717. 

35-мафъулу фоъилоту фаъал мафъулу фоъилоту фаъал = баҳри музореи 

ахраби макфуфи маҷбуб. 

Эй парда баргирифта зи рух, мебинамат ба парда дарӣ, 

Деве сияҳ, ки ҷаста бурун аз ҷомаи сапеди парӣ. [15, с. 532]. 

Ва низ р.к. саҳ. 666, 761, 775, 927, 949, 1113. 

36-мафъулу фоъилоту мафоъилун мафъулу фоъилун = баҳри музореи 

ахраби макфуфи маҳзуф. 

Эй шохаҳои хушки зимистонӣ, ин дастҳои сард, 

Эй дӯст, ҷуз таҷассуми урёне сӯят чӣ ҳадя кард. [15, с. 792]. 

37-мафъулу фоъилийотун мафъулу фоъилийотун = баҳри музореи 

мусаммани ахраби мувассеъ. 

Кӯлӣ миёни ангуштар заҳре нуҳуфтаӣ дере, 

То во раҳӣ зи таъсираш рӯзе, ки нест тадбире.  [15, с. 655]. 

Ва низ р.к. саҳ. 727, 746, 750, 777, 786, 788, 796, 823, 839, 870, 888, 911, 

937, 981, 1017, 1044, 1079, 1097, 1114, 1124. 

38- фоъилоту мафоъилотун фоъилоту мафоъилотун = баҳри муқтазаби 

мусаммани матвии махбуни мураффал 

Бо ду дидаи нимачархон соатам писаре ҷавон аст, 

Ин ҳамеша ҷавон, шигифто, шохиси гузари замон аст [15, с. 991].  

39-фоъилоту муфтаъилотун фоъилоту муфтаъилотун = баҳри муқтазаби 

мусаммани матвии мураффал. 

Дона-дона сурхию сабзӣ пурситора карда фазоро,  

Шӯъла-шӯъла гирди сарам бин рақси тунди дойраҳоро [15, с. 563]. 

Ва низ р.к. саҳ. 825, 890, 900. 

40-фоъилоту мустафъилун фоъилоту мустафъилун = баҳри муқтазаби 

мусаммани матвӣ (дар рукнҳои фард). 

Дар кабуди бе интиҳо шаб чу нуқра коре кунад, 

Зери Каҳкашон обҳо зиракона ҷорӣ кунад. [15, с. 558]. 

41-фоъилоту фаъулун фоъилоту фаъулун = баҳри муқтазаби мусаммани 

матвии мухаллаъ 



120 
 

Хоҳад аз мани расво ёри ойина рӯям, 

К-он чӣ хоҳаду гӯяд тӯтиё наби гӯям [15, с. 559]. 

Ва низ р.к. саҳ. 112. 

42- фаъилун фаъилотун фаъилун фаъилотун = баҳри амиқи мусаммани 

махбун.  

Ба тако... ба такопӯ зи раҳи сафар омад, 

Ҳаю ҳою ҳаёҳу, ки ба хона даромад [15, с. 935]. 

43-фоъилун фоъилийотун фоъилун фоъилийотун = баҳри амиқи 

мусаммани мувассеъ. 

Элхон туҳфа оварданд зери зар бафти дидорӣ, 

Ходимон хонча бар дастанд чандашон хаста медорӣ. [15, с. 941]. 

Ва низ р.к. саҳ. 977. 

44-фоъилун фаъилийотун фаъилун фаъилийотун = баҳри амиқи мусаммани 

махбуни мувассеъ. 

Сарви сабзи шикебомӯз ғамгусори ту хоҳад буд, 

Барги сабзе агар дорад, ҳам нисори ту хоҳад шуд. [15, с. 538]. 

Ва низ р.к. саҳ. 660. 702. 

45- фаъулу фаъулун фаъулу фаъулун = баҳри мутақориби мусаммани 

мақбуз. 

Нигораи гулгун ба матни кабуд аст, 

Шукуфтани оташ ба шохаи дуд аст. 

46-фаъулу мафоъилун фаъулу мафоъилун = баҳри тавили мусаммани 

мақбуз (дар рукнҳои фард). 

Замин курӯй шакл аст, шунидию медонӣ, 

Ямину ясораш нест, чунин, ки ту мехонӣ [15, с. 861]. 

Ва низ р.к. саҳ. 1073, 1122. 

47-мафоъилун фаъилотун мафоъилун фаъилотун = баҳри комили 

мусаммани мақтуъ 

Чӣ сукути сарди сиёҳе, чӣ сукути сарди сиёҳе, 

На фароғи резиши ашке, на фурӯғи шӯълаи оҳе. [15, с. 583]. 



121 
 

Ва низ р.к. саҳ. 804. 

48-мутафоъилун фаъилийотун мутафоъилун фаъилийотун = баҳри комили 

мусаммани мақтуи мураффал. 

Ва нигоҳ кун ба шутур, оре, ки чӣ гуна сохта шуд боре, 

На зи обу гил, ки сириштандаш, зи саробу ҳавсала пиндорӣ [15, с. 

969]. 

49-мустафъилун фаълан мустафъилун фаълан = баҳри басити мусаммани 

мақтуъ 

Ӯ қалби таърих аст, муҳтоҷи дафтар нест, 

Ӯ руҳи имон аст, ҷуз айни бовар нест [15, с. 535]. 

Ва низ р.к. саҳ. 741. 

50-муфтаъилун фоъилун муфтаъилун фаъ = баҳри мунсареҳи мусаммани 

матвии машкуфи манҳур 

Сахт ба ҷӯше, дило, нармтарак бош, 

Бош, ки то гул кунад буттаи хашхош [15, с. 790]. 

51-фоъилотун мафоъилун фоъилотун мафоъилун = баҳри хафифи 

мусаммани махбун (дар рукнҳои завҷ). 

Бод фатҳи ғурубро дар фазо ҷор мекашад, 

Рӯз андоми хастаро сӯи девор мекашад [15, с. 571]. 

Ва низ р.к. саҳ. 653. 899, 1048. 

52- мафъулу мафоъилун фаъилун мафъулу мафоъилун фаъилун 

Ман ҷурми замин шикофтаам, з-он сӯи сипеҳр сар задаам, 

Мурғе шудаам азиму аҷаб ба равҷи кабуд пар задаам. [15, с. 945]. 

53- мафъулу мафоъилун фаълан мафъулу мафоъилун фаълан. 

Як хумра барои ман кофист, то духтари девҷон бошам, 

Аммо ба ту рост мегӯям ман, нестам ин, ки он бошам. [15, с. 997]. 

54- мафоъилатун фоъилоту фаъ мафоъилатун фоъилоту фаъ. 

Баромада аз обнӯсу шаб таваҳҳуми будо нишони ман. 

Кушуда ду бозу ба даъватам рабуда маро аз ҷаҳони ман. [15, с. 863]. 

Ва низ р.к. саҳ. 1089, 1116, 1134, 1138. 

55- фоъилун фаъулу мафоъилун фоъилун фаъулу мафоъилун. 

Дар сиёҳии шаби навмедон як чароғи сода намебинам,  

Моҳи истода ба боме, на шамъи уфтода намебинам. [15, с. 996]. 

56-фоъилоту мафоъилу фаъ фоъилоту мафоъилу фаъ. 

Менависаму хат мезанам, ки он чӣ гум шуда пайдо кунам, 

Ва он тахайюли ошуфтаро вожа бахшаму гӯё кунам [15, с. 532]. 

57- мафоъилу мустафъилун мафоъилу мустафъилун. 

Зи шаби хастагон ёд кун, шабе орамидӣ агар, 

Саломе ҳам аз мо расон, ба субҳе расидӣ агар. [15, с. 522]. 

58- мафоъилатун фаъилотун мафоъилатун фаъилотун. 

Барои худо кумакам кун, ки ман раҳи чора надонам, 

На бо ту амони ҳузурам, на бе ту ҳузури амонам. [15, с. 813]. 

Ва низ р.к. саҳ. 873. 

59- фоъилотун мафоъилун фоъилотун мафоъилун. 

Оҳ, ман бе ту мемирам, кош медоштӣ бовар, 

Рӯзу шаб дида бар роҳам, сӯи кошонаам бигзар. [15, с. 995]. 

Ва низ р.к. саҳ. 941, 977. 

60- фоъилотун мафоъилатун фоъилотун мафоъилатун. 

Бо гулӯ гоҳи сурх бихон, эй кабутар, ки шеъри манӣ, 

Вақти парвоз мерасадат, эй, ки парбастае расонӣ [15, с. 957]. 

61- муфтаъилун мафоъилатун муфтаъилун мафоъилатун. 

Шуъла нагуфта бо ту агар саркашии ниҳони маро, 

Фош нигар ба миҷмари тан рақси ҷунуни ҷони маро [15, с. 565]. 

62- мафоъилун мафоъилатун мафоъилун мафоъилатун. 

Қалам ба каффи Аторуди ман, ки зулмро рақам назадӣ, 

Чӣ шуд, ки нобаҷо ҳамаро ба ҷо гирифта дам назадӣ [15, с. 998]. 

63- мафъулу мафоъилатун мафъулу мафоъилатун. 

Чун сояи зулфи сиёҳ бинишаста баробари ман, 

Сад ҳалқа нишони суол бар сафҳаи дафтари ман [15, с. 536]. 

3.2. Авзони нодиру камсобиқаи ғазалиёти Симин 

 

Симин илова бар авзони тоза ва бесобиқаи худ дар чандин вазни нодир ва 

камкорбурд низ, ки дар ашъори шоирони пеш аз ӯ собиқаи андаке дошта, 

табъозмоӣ кардааст. Вай дар ин замина 25 вазнро ба кор гирифтааст, ки дар 

бархе аз он авзон танҳо як шеърро шоире сурудааст. Ба ҳар ҳол мақсуди мо аз 

авзони нодир ва камсобиқаи Симин авзоне аст, ки қабл аз Симин шоир ё 

шоирони дигаре сурудани шеърро дар ин авзон таҷриба кардаанд, аммо ҷузъи 

вазнҳои роиҷ ва пуркорбурд дар миёни шоирон набудааст. Тавре аз мушоҳидаи 

таҳқиқоти болоӣ ба назар мерасад, муҳаққиқ кори арзандаеро ба анҷом 

расонидааст ва дар пажуҳиши авзони шеъри волои Симини Беҳбаҳонӣ заҳмати 

фаровоне кашидааст. Арзиши илмии ин пажуҳиш аз он иборат аст, ки муаллиф 

ба ҳар як вазни пешниҳодгардида мисолҳои заруриро аз ашъори шоир оварда, 

ҳар як андешаи худро бо далелҳои қатъӣ тасдиқ менамояд. Ба замми ин ба ҳар 

як вазни овардашуда чанд ғазали дигари дар ин вазн иншошударо бо нишон 

додани саҳифаҳо аз маҷмуаи ашъори Симини Беҳбаҳонӣ собит сохтааст, ки 

заҳмати сангинеро тақозо менамояд.  

Ҳамзамон, бояд таъкид кард, ки дар баробари ин кори бузурги ба 

анҷомрасида чанд нуктаро бояд иброз дошт. Аввалан, бояд иқрор шуд, ки 

муаллифи мазкур таҳқиқоти худро на дар доираи тамоми ашъори шоир, балки 

дар ҳудуди қисме аз ашъори ӯ гузаронидааст. Он нуктаро низ бояд таъкид кард, 

ки пажуҳишгар зимни таҳқиқ дар тамоми рисола ҳиҷои кашида (тавре маъмул 

аст, якунимҳиҷогӣ, яъне )-ро бо ҳиҷои дароз баробар арзёбӣ карда, байни онҳо 

тафовут нагузоштааст, ки ин ақида қобили қабул шуморида намешавад. Тибқи 

таҳқиқоти ин олим, Симини Беҳбаҳонӣ ғазалиёти худро бо эҷоди 63 вазни 

тозаву бесобиқа ва 25 вазни камсобиқаю нодир сурудааст. Инак ба зикри ин 

авзон мепардозем: 

1-мустафъилун мустафъилотун мустафъилун мустафъилотун = баҳри 

раҷази мусаммани мураффал. 

Ман дидаам рангинкамонро хандида дар зарроти борон, 

Ман хондаам рози ниҳонро дар дафтари сабзи баҳорон. [15, с. 478]. 

Ва низ р.к. саҳ. 884, 987, 1020, 1032, 1142, 1144. 

2-муфтаъилун муфтаъилотун муфтаъилун муфтаъилотун = баҳри раҷази 

мусаммани матвии мураффал. 

Вақти дарав кардани гул рушди кор ба фардо магузоред, 

Дос биҷӯеду биёед, лола ба саҳро магузоред. [15, с. 748]. 

3-мафоъилун муфтаъилун мафоъилун муфтаъилун = баҳри раҷази 

мусаммани махбуни матвӣ. 

Дувоздаҳ чашмаи хун давида бар пираҳанаш, 

Фитода дар хоки ҷунун ду бофаи ёсуманаш. [15, с. 971]. 

4-мафоъилун мафъулун мафоъилун мафъулун = баҳри раҷази мусаммани 

махбуни мақтуъ. (Ин вазнро баҳри ҳазаҷи мусаммани мақбузи ахрами муханнақ 

низ номидан мумкин аст, зеро зиҳофҳои «мафоъилун» - «у-у-» ва «мафъулун» - 

«- - -» ба баҳри ҳазаҷ мутааллиқанд –А.Н.). 

Кавири бебаргиро ду зан сияҳ пӯшонанд, 

Ки чун шабонгаҳ ояд, дуои борон хонанд. [15, с. 601]. 

Ва низ р.к. саҳ. 815. 

(Ба андешаи мо, вазни байти мазкур, ки бо ҳиҷои якунимҳиҷоӣ ба охир 

мерасад, баҳри ҳазаҷи мусаммани мақбузи ахрами мусаббағ ном бурдан ба 

мақсад мувофиқ аст – А.Н.). 

5- мустафъилун мустафъилун мустафъилотун = баҳри раҷази мусаддаси 

мураффал. 

Ӯ меравад бо гомҳое сусту ларзон, 

Ӯ меравад бо ҷомадоне кӯҳна дар даст. [15, с. 496]. 

Ва низ р.к. саҳ. 696, 960. 

6- мафъулу мафоъилун мафъулу мафоъилун = баҳри ҳазаҷи мусаммани 

ахраби мақбуз. 

Ид омаду меравад бе пайку паёми ту, 

Сад нома кушудаам бе як гули номи ту. [15, с. 684]. 



125 
 

7-мафоъилун фаъулун мафоъилун фаъулун = баҳри ҳазаҷи мусаммани 

мақбузи маҳзуф. 

Дигар чӣ бо ту гӯям, ки ҳарчи буд гуфтам, 

На бими ном кардам, на ишқро нуҳуфтам. [15, с. 409]. 

Ва низ р.к. саҳ. 603, 658, 688, 733, 909. 

8- фоъилоту фоъилотун фоъилоту фоъилотун = баҳри рамали мусаммани 

макфуф. 

То ҳисори амни боғе кӯлӣ аз сафар расида, 

Кӯлабор баргирифта, хаставоро рамида. [15, с. 647]. 

Ва низ р.к. саҳ. 754, 782, 917, 931, 1145. 

9-фоъилоту фаълан фоъилоту фаълан = баҳри рамали мусаммани макфуфи 

аслам. 

Ин куҷо сапеда аст, ин куҷо сапеда аст, 

Рафта хун зи рагҳош, ранги шаб паридааст. [15, с. 707]. 

Ва низ р.к. саҳ. 933. 

10- мустафъилун фоъилотун мустафъилун фоъилотун = баҳри муҷтасси 

мусаммани солим 

Гуфтанд ё бо хомӯшӣ хӯгар шавад ё бимирад, 

Аммо ба хондан қанорӣ маҳшар кунад, то бимирад. [15, с. 406]. 

Ва низ р.к. саҳ. 599, 618, 639, 649, 665, 743, 853, 868, 871, 999, 1005, 1042, 

1065, 1083. 

11-мустафъилун фаъилотун мустафъилун фаъилотун = баҳри муҷтасси 

мусаммани махбун (дар рукнҳои завҷ). 

Сар дар нишеби ҳазизам, шоҳини авҷи хаёлам, 

Сурбе давида ба қалбам, сурхӣ чакида зи болам. [15, с. 554]. 

Ва низ р.к. саҳ. 569, 607, 662, 902, 1052, 1055, 1061, 1130, 1132, 1136. 

12- мафоъилун фоъилотун мафоъилун фоъилотун = баҳри музореи 

мусаммани мақбуз. 

Наметавонам бубинам ҷанозае бар замин аст, 

Ки бар хутути муҳибаш гулӯлаҳо нуқтачин аст. [15, с. 595]. 

Ва низ р.к. саҳ. 629, 731, 737, 780, 882, 923, 975, 1091, 1128. 

13-мафоъилун фоъилун мафоъилун фоъилун = баҳри музореи мусаммани 

мақбузи маҳзуф. 

Ҳамид озод шуд, ҳавиза озод шуд, 

Навиштаҳо ҷон гирифт, хутут фарёд шуд [15, с. 713]. 

14-мафоъилу фоъилун мафоъилу фоъилун = баҳри музореи мусаммани 

макфуфи маҳзуф. 

Шабе ҳамраҳат гузар ба тарфи чаман кунам, 

Зи тан ҷома барканам, зи гул пираҳан кунам. [15, с. 526]. 

Ва низ р.к. саҳ. 997. 

15- мафъулу фоъилун мафъулу фоъилун = баҳри музореи мусаммани 

ахраби маҳзуф. 

Кӯлӣ бар он дарахт тире нишонда дӯст, 

Яъне, ки дӣ пасин з-ин сӯй ронда дӯст [15, с. 657]. 

16-мафъулу фоъилоту фаъулун = баҳри музореи мусаддаси ахраби 

макфуфи маҳзуф. 

Абрӯ ба ҳам кашиду маро гуфт, 

Дигар шикори тоза надорӣ. [15, с. 26]. 

Ва низ р.к. саҳ. 47, 113. 

17-мафоъилу муфтаъилотун мафоъилу муфтаъилотун = баҳри муқтазаби 

мусаммани махбуни матвии мураффал. 

Саломе зи уқдаи ишқе, пур аз бедмушки баҳорӣ, 

Фиристам ба сӯи диёрат ба савдои уқдагусорӣ. [15, с. 915]. 

18-фоъилоту фоъилун фоъилоту фоъилун = баҳри муқтазаби мусаммани 

матвии марфуъ. 

Тик – ток, тик – ток лаҳза, оҳ, меравад, 

Ногузир сар ба зер, по ба роҳ меравад [15, с. 625]. 

19-фоъилун фоъилотун фоъилун фоъилотун = баҳри амиқи мусаммани 

солим. 

Ишқ омад чунин сурх, оҳ, бо он, ки дер аст, 

Сурхгул руста дар барф, ростӣ, дилпазир аст [15, с. 623]. 

Ва низ р.к. саҳ. 641, 693, 721, 809, 841, 1024, 1026, 1067, 1081, 1085. 

20-фаълан фаъулун фаълан фаъулун = баҳри мутақориби мусаммани аслам 

(дар навишти форсӣ бо «се»-и салоса–А.Н.). 

Бар ман гузаштӣ, сар бар накардӣ, 

Аз ишқ гуфтам, бовар накардӣ [15, с. 408]. 

21-фоъилун фоъилун фоъилун фаъ = баҳри мутадорики мусаммани аҳазз. 

Бонг бардоштам, оҳ, духтар, 

Вой аз ин моя бе банду борӣ. [15, с. 43]. 

Ва низ р.к. саҳ. 109, 250. 

22-фоъилун фаълан фоъилун фаълан = баҳри мутадорики мусаммани 

мақтӯъ (дар рукнҳои завҷ).  

Осмон сурх аст, Каҳкашонаш низ, 

Моҳу Миррихаш равшанонаш низ [15, с. 597]. 

23- фоъилун фаъал фоъилун фаъал = баҳри мутадорики мусаммани 

махбуни мақтуъ. 

Хорҳои зишт, хорҳои пир, 

Чун хутути ҳеҷ раста дар кавир. [15, с. 511]. 

Ва низ р.к. саҳ.843. 

24-фаъулун мафоъилун фаъулун мафоъилун = баҳри тавили мусаммани 

солим. 

Ман он рӯз мегуфтам, ки аз мор метарсам, 

Ва таъкид мекардам, ки бисёр метарсам. [15, с. 735]. 

Ва низ р.к. саҳ. 851, 1003, 1102. 

25-мустафъилун фоъилун мустафъилун фоъилун =баҳри басити 

мусаммани солим. 

Суратгари чирадаст нақше падидор кард, 

В-ин ҳарчи ҳастӣ, ки ҳаст, воруна ангор кард. [15, с. 556]. 

Ва низ р.к. саҳ. 575, 989. 

Аммо, чӣ тавре аз мушоҳидаҳо бармеояд, доираи авзони истифодабурдаи 

Симини Беҳбаҳонӣ бо миқдори дар боло нишондодашуда маҳдуд намегардад, 

ки мо кӯшиш кардем ин гуфтаро бо далелҳои равшан собит намоем. 

1-мафоъилун фаъилотун мафоъилун фаълан = баҳри музореи мусаммани 

махбуни аслам: 

Хаёли рӯи ту дар хотирам даровезад, 

Чу кӯдаке, ки ба домони модар овезад [15, с. 202]. 

Ва низ саҳ. 147, 442, 509. 

2-мустафъилун мафоъилу мустафъилун фаъул = баҳри раҷази мусаммани 

машкули мусаббаъ: 

Будам шароби ноб ба минои зарнигор, 

Масти деҳу латифу фараҳбахшу хушгувор [15, с. 203]. 

Ва низ саҳ. 211, 411, 436. 

3-мустафъилун мафоъилун мустафъилун фаъал = баҳри раҷази мусаммани 

махбун: 

То аз нигоҳи ғайр бипӯшам нигоҳи ту, 

Мижгон шавам ба ҳалқаи чашми сиёҳи ту [15, с. 206]. 

Ва низ саҳ. 219. 

4-мустафъилун мафоъилун мустафъилун фаъул = баҳри раҷази мусаммани 

махбуни мақсур: 

Чашме сиёҳу чеҳраи маҳтобранг дошт, 

Як рӯз аз дар омаду биншасту бӯса хост [15, с. 215]. 

Ва низ саҳ. 434-435, 473. 

5-мафоъилун фаъилотун мафоъилун фаъилун = баҳри музореи мусаммани 

махбуни маҳзуф: 

Ситора дида фурӯ басту орамид, биё, 

Шароби нур ба рагҳои шаб давид, биё [15, с. 294]. 

Ва низ саҳ. 139, 351, 421, 460. 

6-фоъилун мафоъилун фоъилун мафоъилун = баҳри ҳазаҷи мусаммани 

аштар: 

Чун дарахти фарвардин пуршукуфа шуд ҷонам, 

Домане зи гул дорам, бар чӣ кас бияфшонам? [15, с. 296-297]. 

7-мустафъилун мафоъилун мустафъилун фаъул = баҳри раҷази мусаммани 

махбун. 

Шаб чун ҳавои бӯсаву оғӯш мекунӣ, 

Дуздона ҷоми ёди маро нӯш мекунӣ [15, с. 303]. 

Ва низ саҳ. 411, 417. 

8-мафоъилун фаъилотун мафоъилун фаълон = баҳри музореи мусаммани 

махбуни мақсур: 

Ба дашти хотири сардам нишони пое чанд, 

Хабар диҳад, ки диле буду дилрабое чанд [15, с. 307-308]. 

Ва низ саҳ. 419, 433, 467.  

 9- мустафъилун мафоъилу мустафъилун фаъул: 

Бовар надоштам, ки чунин вогузориям, 

Дар мавҷхези ҳодиса танҳо гузориям [15, с. 309]. 

Ва низ саҳ. 327, 339, 353, 355, 438. 

10-фаъилоту фоъилотун фаъилоту фоъилотун =баҳри рамали мусаммани 

машкул: 

Зи чӣ ҷавҳар офаридӣ дили доғдори моро, 

Ки ҳазор лола пӯшад пас аз ин мазори моро [15, с. 310]. 

11- мафъулу фоъилоту мафоъилу фоъилун: 

Шаб чун ба чашми аҳли ҷаҳон хоб медавад, 

Майли ту гарм дар дили бетоб медавад [15, с. 337]. 

12-мустафъилун мафоъилу мустафъилун фаъал = баҳри раҷази мусаммани 

машкули маҳзуф: 

Дар мо намонда з-он ҳама шодӣ нишонае, 

Моему дилшикастагии ҷовидонае [15, с. 339]. 

Ва низ саҳ. 350, 477. 

13- фоъилоту мафъулун фоъилоту мафъулун = баҳри рамали мусаммани 

макфуфи мушаъас: 

Ҳамчу нур аз чашмам рафтию намеоӣ, 

Бе ту дидаи ҷонро бастаам зи биноӣ [15, с. 342]. 

14-фоъилотун фаъилотун фаъилотун фаъилотун=баҳри рамали мусаммани 

махбун: 

Нанавозӣ ба сар ангушт маро, соз хамӯшам, 

Захма бар тори дилам зан, ки дарорӣ ба хурӯшам [15, с. 347]. 

15-муфтаъилун фоъилон муфтаъилун фоъилон =баҳри раҷази мусаммани 

матвии марфуъи музол: 

Панҷараҳо бастаанд, ишқ падидор нест, 

Дидаи бедор ҳаст, давлати дидор нест [15, с. 395]. 

16-муфтаъилун мафоъилун муфтаъилун мафоъилун = баҳри мунсареҳи 

матвии махбун: 

Хаста машав, дило, дило, мавсими кор мерасад, 

Бози шикориям туӣ, вақти шикор мерасад [15, с. 401]. 

Ва низ саҳ. 423. 

17-фоъилотун мафоъилун фаъилон = баҳри мушокили мусаддаси махбуни 

мақсур: 

Гарчи дар шӯри ашку шуълаи оҳ, 

Боғро ҳеҷ кас накарда нигоҳ [15, с. 402]. 

18- мустафъилотун мустафъилотун = баҳри раҷази мураббаи мураффал:  

Аз ман гузаштӣ, сар бар накардӣ, 

Аз ишқ гуфтам, бовар накардӣ (408). 

19-мафоъилун фаъилотун мафоъилун фаъилон = баҳри музореи мусаммани 

махбуни мақсур: 

Дилам, дареғ, ки дере ҳавои ёр накард, 

Насими уқдакушо бар чаман гузор накард [15, с. 413]. 

Ва низ саҳ. 446. 

20-мустафъилун мустафъилотун мустафъилун мустафъилотун = баҳри 

раҷази мусаммани мураффал: 

Ман дидаам рангинкамонро, хандида дар зарроти борон, 

Ман хондаам рози ниҳонро дар дафтари сабзи баҳорон [15, с. 418]. 

21-фоъилун фаъул фоъилун фаъул=баҳри мутадорики мусаммани махбуни 

мақсур: 

Хорҳои зишт, хорҳои пир, 

Чун хутути ҳеҷ, раста дар кавир [15, с. 511]. 

22- мафъулу фаулон мафъулу фаулон = баҳри ҳазаҷи мусаммани ахраби 

мақсур: 

Дар хона нишастем бо рӯи паривор, 

Ҳамсояи иблис девор ба девор [15, с. 521]. 

23- мафъулу мафъулон мафъулу мафъулон = баҳри ҳазаҷи мусаммани 

ахраби ахрами мусаббағ: 

Эй баста ту дар ту бар гирди ман девор, 

Як рӯз хоҳам руста зин пиёзинвор. 

... Гулбарги нилиро бар бод хоҳам дод, 

Ошуфта хоҳам кард абрешимин дастор [15, с. 524]. 

24-фаъулун мафоъилун фаъулун мафоъилун = баҳри ҳазаҷи мусаммани 

маҳзуфи мақбуз: 

Шабе ҳамраҳат гузар ба тарфи чаман кунам, 

Зи тан ҷома барканам зи гул пираҳан кунам [15, с. 526]. 

25-мафъулу мафоъилун фаъулон = баҳри ҳазаҷи мусаддаси ахраби мақбузи 

маҳзуфи мусаббағ: 

Эй ишқ, ҷавона кун баҳор аст, 

Ҳар шохи куҳан ҷавонадор аст. 

...То дида бар ӯ фитод, к-ин кист? 

Дил гуфт, ки: «Ёр, ёр, ёр аст» [15, с. 528]. 

26-мустафъилун мафоъилу мустафъилун фаъал = баҳри раҷази мусаммани 

макфуфи мақбузи маҷбуб: 

Масх ончунон шудем, ки кӣ гиряд барои мо, 

Он бешазоди сурх нишеман – ниёи мо. 

Ҳанҷори наъраест, ки хезад зи ҳанҷаре, 

Дашноми мо чӣ фарқ кунад бо дуои мо [15, с. 530]. 

27- мустафъилун мафоъилатун мустафъилун мафоъилатун = ин вазн дар 

натиҷаи омезиши баҳрҳои раҷаз (рукни асосиаш «мустафъилун») ва вофир 

(рукни асосиаш «мафоъилатун») таркиб ёфтааст: 

Эй парда баргирифта зи рух! Мебинамат ба пардадарӣ. 

Деви сияҳ, ки ҷаста бурун аз ҷомаи сапеди парӣ [15, с. 532]. 

28- мафоъилун фаъилотун мафоъилун фаълон = ин вазн дар натиҷаи 

омезиши зиҳофи «мафоъилун»-и баҳри ҳазаҷ (рукни асосиаш «мафоъӣлун») ва 

зиҳофи «фаъилотун»-и баҳри рамал (рукни асосиаш «фоъилотун») ва зиҳофи 

«фаълон»-и баҳри ҳазаҷ сохта шуда, метавон онро шартан баҳри ҳазаҷи 

мусаммани мақбузи маханнақи мақсур номид: 

Шабе ба амни ҳарими ту роҳ хоҳам бурд, 

Ба зинҳори ду чашмат паноҳ хоҳам бурд [15, с. 534]. 

29-мустафъилун мустафъилон мустафъилу муфтаъилу=баҳри раҷази 

мусаммани музоли матвии макфуф: 

Чун сояи зулфи сиёҳ биншаста баробари ман, 

Сад ҳалқа нишони суол бар сафҳаи дафтари ман [15, с. 536]. 

30-фоъилоту мафоъилун фоъилоту мафоъилун = Ин вазн, ки аз зиҳофи 

«фоъилоту»-и баҳри рамал ва рукни асосии баҳри ҳазаҷ «мафоъӣлун» сохта 

шудааст, ба баҳри мушокил монанд аст, вале фарқ дар ин аст, ки баҳри 

мушокил аз як рукни баҳри рамал («фоъилотун») ва ду рукни баҳри ҳазаҷ 

(«мафоъӣлун») сохта мешавад (А.Н.). Аз ин лиҳоз онро шартан баҳри 

мушокили мусаммани макфуф номидан ҷоиз аст: 

Сарви сабзи шикебомӯз ғамгусори ту хоҳад шуд, 

Барги сабзе агар дорад, ҳамнисориту хоҳад шуд [15, с. 538]. 

31-фоъилоту мафъулон фоъилату фаъулон = ин вазнро шартан ба баҳри 

мушокил нисбат додан мумкин аст, зеро рукнҳои асосии баҳри мазкур аз рукни 

асосии баҳри рамал «фоъилотун» ва ду рукни асосии баҳри ҳазаҷ «мафоъӣлун» 

сохта мешавад. Аз ин лиҳоз ин вазн баҳри мушокили мусаммани макфуфи 

ахрами мусаббағи мақсур номгузорӣ мешавад (бидуни дарназардошти рукни 

«фоъилату», ки чунин зиҳоф дар баҳри рамал мавҷуд намебошад): 

Оҳ, ин чӣ пайванд аст? Зарби рақам дар ҳеҷ, 

Ҳосил чӣ хоҳам дошт? Як ҳеҷу дигар ҳеҷ. 

...Гуфтам, ки дигар бор, порам шавад перор, 

То чун барояд кор бо ин мукаррар ҳеҷ [15, с. 540]. 

32-фаъулун фаъулун фаъал фаъулун фаъулун фаъал = вазни ин шеърро 

метавон баҳри мутақориб номгузорӣ кард, вале фарқ дар он аст, ки дар ҳар як 

мисраъ рукни асосии ин баҳр «фаъулун» шаш маротиба омадааст (яъне ду 

маротиба мусаддас): 

Зи шаб хастагон ёд кун, шабе орамидӣ агар, 

Саломе ҳам аз мо расон, ба субҳе расидӣ агар [15, с. 552]. 

33-мустафъилун фаъилотун мустафъилун фаъилотун = баҳри муҷтасси 

мусаммани махбун: 

Сар дар нишеби ҳазизам, шоҳини авҷи хаёлам, 

Сурбе давида ба қалбам, сурхӣ чакида зи болам [15, с. 554]. 

Ва низ саҳ. 569. 

34-мустафъилун фоъилон мустафъилун фоъилон = баҳри муҷтасси 

мусаммани мақсур: 

Суратгари чирадаст нақше падидор кард, 

В-ин ҳарчи «ҳастӣ», ки ҳаст, воруна ангор кард. 

...Он Ковиёнӣ дирафш дар дасти Заҳҳок дод, 

Нақши Фаридун кашид, бар дӯши ӯ мор кард [15, с. 556]. 

35-фоъилотун мустафъилун фоъилотун мустафъилун = ин вазнро метавон 

баҳри ҳамими мусаммани солим ногузорӣ кард, аммо фарқ дар ин аст, ки дар 

баҳри ҳамим як рукни асосии баҳри рамал «фоъилотун» ва ду рукни асосии 

баҳри раҷаз»мустафъилун»дар шакли мусаддас меоянд: 

Дар кабуди беинтиҳо шаб чу нуқракорӣ кунад, 

Зери Каҳкашон обҳо зиракона ҷорӣ кунад [15, с. 558]. 

36-муфтаъилун фоъилоту муфтаъилотун = баҳри раҷази мусаддаси матвии 

мураффали макфуф: 

Баски дар ин дайри куҳна дер бимондам, 

Сер бимондам зи умр, сер бимондам [15, с. 561]. 

37-муфтаъилун мафоъилатун муфтаъилун мафоъилатун= баҳри вофири 

мусаммани мағзуб: 

Шуъла нагуфта бо ту агар саркашии ниҳони маро. 

Фош накарда миҷмари тан рақси ҷунуни ҷони маро [15, с. 564]. 

38-мустафъилун мафъулотун мустафъилун мафъулотун = ин вазн аз рукни 

асосии баҳри раҷаз «мустафъилун» вазиҳофи «мафъӯлотун» (----) таркиб 

ёфтааст, ки ба баҳри зикршуда мансуб нест. Зиҳофи «мафъулотун»-ро метавон 

ба таври дигар, яъне «мафъулун фаъ» номгузорӣ кард, ки дар ин сурат он номи 

баҳри мунсареҳи мусаммани мақтӯи манҳурро мегирад ва ба таври 

«мустафъилун мафъулун фаъ мустафъилун мафъулун фаъ» ном бурда шуда, 

тақтеи он ба тариқи «--у-  --- - --у- --- -» аст: 

Дар луҷҷаи саргардонӣ, чун гӯйи шиновар будам, 

Бо он ҳама нофармонӣ маҳкуми муқаддар будам [15, с. 567]. 

39-фаъилоту муфтаъилотун фаъилоту муфтаъилотун = ин вазн аз зиҳофи 

рукни асосии баҳри рамал «фоъилотун»–»фаъилоту» ва зиҳофи маҷзули 

мураффали баҳри комил «мутафоъилун» – «муфтаъилотун» сохта шудааст: 

Чӣ сукути сарди сиёҳе! Чӣ сукути сарди сиёҳе! 

На фароғи резиши ашке, на фурӯғи шуълаи оҳе [15, с. 583]. 

40-мафъулу мафоилун фаъ мафъулу мафоилун фаъ = баҳри ҳазаҷи ахраби 

абтар: 

Ба суфраи чармин имшаб як номаву як дафтар ку? 

Як сатр ба танҳоӣ на як вожаи танҳотар ку? [15, с. 585]. 

Ва низ саҳ. 587. 

Ба ҳамин тартиб доманаи авзони бесобиқа ва камсобиқаи истифода бурдаи 

Симини Беҳбаҳонӣ хеле васеъ буда, ин мавзуъ, таҳқиқоти ҷудогонаеро тақозо 

менамояд ва ҳаҷми диссертатсия имкони  таҳқиқи ҳамаҷонибаро надорад. 

Фаъолияти эҷодии Симини Беҳбаҳонӣ, ки тамоми умри бобаракати ӯ давом 

кардааст, бисёр паҳновар буда, ғазал дар эҷодиёти вай ҷои асосиро ишғол 

менамояд ва шояд дар жанри ғазал ин суварнигор яке аз мақомҳои волоро касб 

намудааст. Маҳсули эҷодии ин шоир аз 467 ғазал– 4136 байт, 76 ғазали 

чаҳорпора– 1368 байт, 2 қитъа– 21 байт, 5 рубоӣ– 20 байт, 15 дубайтӣ– 60 байт, 

2 қасида– 58 байт, 1 марсия (дарсӯги Ахавони Солис) – 32 байт, 6 ғазал дар 

шакли маснавӣ– 138 байт, 1 чаҳорпораи мустазод – 24 байт, иборат буда, ҷамъ 

5830 байтро ташкил мекунад.  

Агар ба миқдори байтҳои ғазалҳои Симини Беҳбаҳонӣ назар андозем, 

чунин бармеояд, ки дар эҷодиёти вай ғазалҳои 6-байтӣ– 17 адад, 7-байтӣ– 76 

адад, 8-байтӣ– 102 адад, 9-байтӣ– 126 адад, 10-байтӣ– 72 адад, 11-байтӣ– 44 

адад, 12-байтӣ– 11 адад, 13-байтӣ– 4 адад, 14-байтӣ– 3 адад, 15-байтӣ– 1 адад, 

16-байтӣ–нест, 17-байтӣ– 1 ададва 18-байтӣ– 1 ададро ташкил мекунанд.  

Аз рақамҳои дар боло оварда шуда метавон чунин хулоса кард, ки Симини 

Беҳбаҳонӣ бештар ба сурудани ғазалҳои 7-байтӣ– 76 адад, 8-байтӣ– 102 адад, 9-

байтӣ– 126 адад, 10-байтӣ– 72 адад шуғл варзидааст.   

Ҳанӯз бисёр паҳлуҳои эҷодиёти ин шоир, аз он ҷумла, мавзуъҳои 

истифодаи санъатҳои лафзию бадеӣ дар осори Симини Беҳбаҳонӣ ба таври 

пурра мавриди пажуҳиш қарор нагирифтаанд, ки он таҳлилу таҳқиқи алоҳидаро 

талаб менамояд. 

3.3. Хусусиятҳои ғазали Симин (пайванди сурату муҳтаво) 

 

 Бешак, Симини Беҳбаҳонӣ, ки зодаю парвардаи ду донишманди замон 

буд, яке аз муассиртарин шоирону мубтакиртарин ғазалсароёни давраи 

муосири Эрон ба шумор меравад. Ӯ шоириро аз синни 14-солагӣ бо сурудани 

ғазалҳо ва чаҳорпораҳои классикию  романтикӣ шуруъ кардааст, ки онҳо 

ғолибан дорои мазмунҳои ошиқона ва отифаҳои занона ва эҳсосоти 

инсондӯстона буданд. Рафта-рафта таҳти таъсири ашъори навпардозон рагаҳое 

аз забону тахайюли тозаи романтикӣ дар ғазалҳои ӯ падидор шуд, ки маҷмуаи 

«Мармар» (1963) нишонгари ин таҳаввул буд ва баъдҳо маҷмуаи ғазали 

«Растохез», ки талоши нисбатан муваффақи ӯ бо руҳи тағаззулӣ бо нигаришу 

муҳтавои иҷтимоӣ буд, ба чоп расонд. Аз ҷумлаи вижагиҳои ғазалиёти Симин 

бо ҷасорати шоирӣ баён намудани афкори пешқадам, нобасомониҳои рӯзгор, 

ифшои нуқсону камбудиҳои зиндагӣ, ҳимояи ҳуқуқи занон ва пайваста гом 

ниҳодан дар баробари руҳи замон ва гоҳо фаротар аз он дар пайкари ғазал аст. 

Ӯ дар ғазалиёти худ мекӯшад ба навгароии забону тахайюли тозарангу бӯи 

замона бидиҳад ва шеър аз ҳолати кӯҳнагиву такрор озод шавад, аз тарафе, бо 

баҳрагирӣ аз фазоҳои равоӣ, таволии мантиқии адабиёт, бофти мусиқиёи ин ва 

рагаҳои биниши фалсафӣ-асотирӣ ғазалро аз руҳи суннатӣ тиҳӣ кунад ва ба он 

ҷону ҷавҳаре тоза ва муносиб бо замон бибахшад.  

Маҳз бузургию тавоноӣ ва нотакрории Симин дар он аст, ки ӯ мисли Исои 

Масеҳ ба тани фарсудаю нотавони ғазал бо сеҳри сухани волои хеш ҷону 

равони тоза дамид, ғазале, ки бо ибтикори шоирони беҳунаре анқариб майдони 

фарохи адабу фарҳанги ориёиро гӯё бинобар созгор набудан ба замони нав, 

андешаву афкори ҷаҳони нав дар ҳолати тарк кардан қарор дошт, бо неруи 

эҳёгари ин зани ҷасур, ин нобиғаи замон бори дигар таровату латофати худро 

пайдо намуд, дубора майдони адабиёти ориёин ро ҷавлонгаҳи рушду такомули 

худ қарор дод. Симин буд, ки пофишорона ва суботкорона аз пайи шомил 

кардани мавзуъ ва маъниҳои амиқи иҷтимоиву сиёсӣ, адабию фарҳангӣ, ишқию 

лирикӣ, ҷавонмардию шуҷоат, саховатпешагиву адолатпарварӣ, инсондӯстию 

зебоипарастӣ, ватандорию  меҳанпарастӣ, садоқату муҳаббат, нокомию висол, 

шодию нишот, навмедию маҳзунӣ, даст кашидан аз коҳилӣ ва рӯ овардан ба 

зиндагии созанда, тарки ҷаҳолату нодонӣ ва касби илму маърифат ва дигар 

мавзуъҳои мубрами замони хеш кӯшиш ба харҷ дода, нисбат ба ҳамзамонони 

«худ дасте пеш баровард ва пое пеш ниҳод» ва албатта дар зиндагӣ муваффақ 

ҳам гашт. 

Ҳамчунин Симинро метавон «Нимои ғазал»номид, чаро ки бисёр огоҳона 

аз ҳавзаи авзони маъмули ғазали форсӣ қадамҳои ҷасуронатар ниҳоду вазнҳои 

тозаеро вориди ғазал кард, ки шоирони ғазалсарои дигар аз ӯ пайравӣ карданд. 

Метавон гуфт даричаҳое, ки Симин аз тавсифу тасвирҳои шеърии худ ба сӯи 

хонанда мекушояд, аз пайвастагии густурдае бо зеҳнияти мубтанӣ бар тахайюл 

ва отифаи фардӣ суд мебарад. Аз ин лиҳоз дар пушти каломи шеърии ӯ меҳре 

ва ҷӯшише пинҳон аст ва пас аз хонда шудан аз гиреҳи гомҳои ҳисси хонанда 

убур мекунад. Ва ин, яъне шоир будан дар ҳамаи сатҳҳои шеър ва шеър гуфтан 

дар ҳамаи сатрҳои шеър.  

Шеъри Симини Беҳбаҳонӣ дар ҳақиқат шеъри андеша ва маънист ва аз 

назари сохтору пайкараву ба коргирии орояҳои адабӣ низ қобили таҳсину 

таваҷҷуҳ аст. Чаро ки шоир дар ҳадди фосили зеҳнияти классик ва зеҳнияти 

навгароёна ба як талфиқи тоза аз навгароӣ ва суннат дар шеъри форсӣ даст 

меёбад. Чӣ аз назаргоҳи адаби иҷтимоӣ, чӣ аз назари шахсияти фарҳангӣ 

ҳузури такомул ёфта ва пайвастаи ӯ аз соли 1951 то кунун қобили диққату 

эътиност. Симини Беҳбаҳонӣ илова бар тасаллути зиёде, ки ба матнҳои назму 

насри куҳан дорад, бо адабиёти аврупоӣ, ба вижа Фаронса, низ ошноии комил 

дорад ва маҷмуаҳое аз ашъори шоирони муосири Фаронсаро низ тарҷума 

кардааст. Аз тарафи дигар ашъори ӯ бо забонҳои англисӣ, фаронсавӣ, русӣ, 

ҳоландӣ, шведӣ ва ғайра тарҷума шудааст ва беш аз сад тан аз мунаққидону 

шоирону нависандагони Эрон дар бораи Симин нақду назарҳое навиштаанд. 

Дар бораи Симини Беҳбаҳонӣ ва ашъори ӯ аз ҷониби адибону суханварон 

ва олимону пажуҳишгарон бисёр асару мақолаҳо ба нашр расида, паҳлуҳои 

гуногуни эҷодиёти ин устоди ғазали ноби форсу тоҷик мавриди таҳқиқу 

омӯзиш қарор дода шудааст. Доир ба зиндагиномаи ӯ ҳанӯз аз нимаи дуюми 

асри гузашта мақолаю навиштаҳое дар саҳифаҳои матбуоти даврӣ ба табъ 

расидаанд. 

Тавре маълум аст, Симин дар назм ва хусусан дар жанри ғазал дар 

адабиёти пурғановати муосири форсӣ ҷойгоҳи худро дорад ва ба гуфтаи 

муҳаққиқон вай дар қатори бузургоне ба монанди Шаҳриёр, Раҳии Муайярӣ, 

Нодири Нодирпур, Фурӯғи Фаррухзод, Ҳушанги Соя, Парвини Эътисомӣ, 

Сиёвуши Касроӣ, Аҳмади Шомлу ва дигарон қарор дорад ва дар хусуси 

бузургии ин ситораи тобноки осмони назми форсӣ шакку шубҳае нест. 

Симин умри бобаракате дидааст ва тамоми зиндагии вай сарфи эҷоду 

офаридани шеъри воло гардидааст. Шеъри ӯ оинаест, ки зиндагии воқеии 

мардуми Эронро дар худ мунъакис гардонидааст. 

Пажуҳишчиёну тадқиқгарон ҳар кадоме ба андозаи диди худ ва ба дараҷаи 

фаҳмиши хеш ба осори гаронбаҳои Симин арзишдиҳӣ кардаанд ва воқеан ҳам 

ҳамагон ба эҷодиёти ин шоири сеҳрнигор баҳои арзанда додаанд. 

 Тавре дар боло ишора рафт, Симини Беҳбаҳонӣ, ки дар муҳити шеъру 

адаб ва каломи мавзуну бадеъ ба олами ҳастӣ чашм кушода, тору пуди вуҷуди ӯ 

бо шеъру назми воло парвариш ёфта буд, ба шеъру шоирӣ ва назму суханварӣ 

бо як ҳисси баланди масъулият муносибат менамуд. Зеро вай яқинан дарк 

мекард, ки дар адабиёти форсу тоҷик шоир будану шеър иншо намудан ва дар 

як радиф бо чунин бузургоне мисли Рӯдакию Фирдавсӣ, Хусраву Низомӣ, 

Саъдию Ҳофиз, Аттору Хайём, Ҳилолию Восифӣ, ҷомию Бедил қарор доштан 

корест пурмасъулият ва борест сангин. Ин аст, ки Симин дар тӯли умри 

бобаракати худ дар баробари замона ва гоҳо пеш аз он низ гомҳои қавӣ ниҳода, 

ба он муваффақ гардид, ки дардҳои ҷомеа ва нобасомониҳои рӯзгор, дарди дил 

ва орзую омоли мардуми заҳматкашро фасеҳу равшан ва нишонрасу дақиқ баён 

намояд ва онро чораву даво ҷӯяд. 

Бояд гуфт, ки шоире ё қаламкаше, ки сухани наву тоза намегӯяду тақлиди 

кӯр-кӯронаи дигарон мекунад, ҳеҷ гоҳе дар назди аҳли адаб ва ҷомеа ҷойгоҳи 

арзишмандеро пайдо карда наметавонад ва дар зиндагӣ муваффақ ҳам 

намешавад, зеро маҳз мардум ва ҷомеа ба навиштаю осори эҷодкорон баҳои 

сазовору ҳаққонӣ медиҳанд.  

Симин аст, ки дар бораи шоир ва масъулияти он гуфтааст: «Баъзеҳо барои 

ба даст овардани обрӯ, бархе баҳри худнамоӣ шеър эҷод мекунанд, вале ман 

барои ифодаи дарди ҷомеа иншо мекунам»[10, с. 18]. 

Соҳати мавзуъҳои тараннумкардаи Симини Беҳбаҳонӣ ниҳоят васеъ ва 

доманадор буда, самтҳои гуногуни зиндагии мардумро фаро мегирад. Агар мо 

шартан ҳам бошад, мундариҷаю мавзуъҳои фарогирифтаи ин шоири 

сеҳрқаламро ба гурӯҳҳо тақсим намоем, пас маълум мегардад, ки ашъори ӯ 

мавзуҳои ватанпарастӣ, ишқи поки инсонӣ, мавзуъҳои иҷтимоӣ, некию 

накӯкорӣ, ҷавонмардӣ, саховатпешагӣ ва дигар арзишҳоиволои инсонӣ васф 

гардидаанд. 

Қайд намудани он нукта мусаллам аст, ки Симин дар ифодаи афкори худ 

ба хотири роҳ ёфтан ба дили хонанда вазнҳои гуногуни арузро интихоб 

кардааст. Аз мушоҳидаҳо бармеояд, ки шоир барои ифодаи мавзуҳои 

ҳузнангезу дорои андешаҳои ғамангезу ҳолати руҳафтодагӣ вазнҳоеро интихоб 

намудааст, ки ба ҳолати рӯҳии ӯ мутобиқат намуда, ба нишонрас гардидани 

гуфтаҳояш авзони дарозро кор бурдааст. Масалан, шеъри зеринро мегирем: 

Марг дар мурдоби худ бас нобаҳангомам кашид, 

Оҳ аз ин мурдоби ваҳшатзо, ки дар комам кашид. 

Марги пеш аз марг, яъне зиндагӣ, бешӯру ишқ, 

Инчунин марге шикорам карду дар домам кашид [13, с. 72]. 

Дар ин ғазал, ки дар вазни баҳри рамали мусаммани маҳзуф иншо 

гардидааст ва он баробар ба ҳашт бор фоилотун фоилотун фоилотун фоилун (-

v-- -v-- -v-- -v-) дар як байт аст, мавзуи ишқу муҳаббати поки инсонӣ тараннум 

шуда, набудани ишқро ба марг баробар медонад ва ин маъниро бо ибораи зебои 

«марги пеш аз марг» ифода месозад. 

Ё ғазали дигарро мегирем: 

Гарму сархушам, шамъи рӯшанам, 

ҷон забона шуд, сар зад аз танам. 

Дурият гузашт, шукру шукру шукр, 

Бо ман ин туӣ, бо ту ин манам. 

Бош чун баҳор, тоҷу шохсор, 

Ғарқи гул шавад дасту доманам. 

Созадам ҷудо аз ту ҷомаҳо, 

Ҳиммате кунам, ҷома бар канам. 

Шарм руху шаст шарми рӯ сиёҳ, 

Дар зуғоли ӯ оташ афканам. 

Об шуд дилам, гарчӣ оташам, 

Мум шуд танам, гарчӣ оҳанам. 

Дар фазои ишқ ҳар сапедадам, 

Чун кабутарон бол мезанам. 

Ҳамчу бӯи гул дар ҳавои ту, 

Зарра – зарра ҷон мепароканам. 

Рақси шуъларо нақш кардаам, 

Баски сархӯшам, баски равшанам [11, с. 38]. 

Ин ғазал дар баҳри мутадорики мусаммани ахраб иншо гардидааст. Шоир 

барои ифодаи ҳолати рӯҳии худ, ки аз нишоту хуррамӣ лабрез аст ва аз 

мундариҷаи ғазал бар меояд, ки ба висоли ёр мушарраф гардидааст, вазни 

ниҳоят равонро истифода бурдааст ва бо як оҳанги сабуку мутантан шодию 

рӯҳбаландии худро изҳор доштааст. Дар байтҳои: 

Созадам ҷудо аз ту ҷомаҳо, 

Ҳиммате кунам, ҷома барканам. 

Сурхрӯ хушаст шарми рӯ сиёҳ, 

Дар зуғоли ӯ оташ афканам [11, с. 38]. 

таъкид намудааст, ки бадани ӯро аз бадани дилдода танҳо ҷома ҷудо сохтааст 

ва ӯ омодааст, ки ҳиммате карда, ҷомаро бармеканад ва дар байти дуюм хеле 

моҳирона санъати ташбеҳ истифода шуда, «шарми рӯ сиёҳ» ба зуғол, яъне 

ангишт, оташ ба рухсораи сурх монанд карда шудааст ва ҳолати сӯхтану аз 

оташ ба рӯи сурх табдил ёфтани онро борикбинона ифода намудааст.  

Аз мушоҳидаи ғазалиёти лирикии шоир бармеояд, ки он ҳолати рӯҳии 

ошиқ бо як маҳорати баланди суханпардозӣ инъикос гардида, ҳатто дар 

лаҳзаҳои аввале, ки инсон эҳсоси ниҳоят нозуку ҷонсӯзи муҳаббат ҷисми ӯро 

фаро мегирад ва ҳар як бофтаи бадани ӯро мисли оташ мегудозад ва дар бадани 

кас мурғак медамад, бо латофати сухани воло тараннум мегардад.  

Қобили тазаккур аст, ки санъати саҷъ бештар дар осори бузургони назми 

адабиёти классикӣ ба монанди Амир Хусрави Деҳлавӣ, Шайх Саъдии Шерозӣ, 

Мавлоно Ҷалолиддини Румӣ, Хоҷа Ҳофиз, Мавлоно Ҷомӣ ва Мирзо 

Абдулқодири Бедил фаровон истифода гардидааст ва руҷӯи шоир ба ин навъи 

санъат аз он шаҳодат медиҳад, ки ӯ низ дар ин ҷода муваффақ ҳам шудааст ва 

мартабааш дар радифи чунин устодоне қарор дорад. 

Барои исботи ин ақида ғазали дигари шоирро ҳамчун намуна меорем, ки он 

низ дорои қофияҳои дохилӣ аст:  

Баҳори шоди шӯр афкан зи қуллаҳо ба зер омад, 

Ҳанӯз ишқ ҷон дорад, магӯ, магӯ, ки дер омад. 

Баҳори шоди шӯрафкан ба базми дӯстон, чун ман, 

Миёни ҷомае рӯшан зи пулаку ҳарир омад. 

Ду зулфи атрбезаш гул, нигини синарезаш гул, 

Сарири хуфту хезаш гул, бубин чӣ дил пазир омад... [11, с. 30]. 

Яке аз вижагиҳои ғазалиёти Симин дар он аст, ки ӯ ба масъалаи таносуби 

андешаву мазмуну мундариҷа ва оҳангу зарби мусиқӣ аҳаммияти ниҳоят 

бузурге аз худ буруз кардааст. Ҳангоми хондани аксари шеърҳо ба хонанда як 

ваҷду сурур ва нишоту шодмонӣ ба вуҷуд меояд. Масалан, шеъри поёниро 

мегирем, ки ҳиссиёти муаллиф дар он бо як ҷаззобияту самимият ифода 

гардидааст, ки ҳар як калимаю ибора бо зарби оҳанги он мувофиқат намудааст: 

Ҳамеша дар хаёли ман зи шуъла гармтар туӣ, 

Чӣ гарм дӯст дорамат, учоқи сард агар туӣ! 

На оташӣ, ки беҳунар ба тоби шуъла бинадат. 

Забонаи ҳунар, бале, забони шуълавар туӣ. 

На шохсори гулбунӣ, ки зиннати саро шавӣ, 

Чу норван ба сояҳо умеди раҳгузар туӣ. 

Маро, ки бо чароғи дил ба ҷустуҷӯ давидаам, 

Аз «он ки ёфт мешавад», нишон туӣ, асар туӣ... [11, с. 28]. 

Агар ба вазни ин ғазал таваҷҷуҳ намоем, он дар баҳри ҳазаҷи мусаммани 

мақбуз, (яъне ҳашт маротиба мафоъилун мафоъилун мафоъилун мафоъилун дар 

як байт) таълиф шудааст. Қайд кардани он нукта мусаллам аст, ки агар барои 

ибрози чунин ҳиссиёти бузурги шоир баҳри ҳазаҷи мусаммани солим 

(мафоӣлун мафоӣлун мафоӣлун мафоӣлун)  интихоб мешуд, шояд он ба ин 

дараҷа мутантану ҷозибанок ва равону таъсирбахш садо намедод. Аз ин рӯ 

шоири сеҳрофарин маҳз барои ифодаи шӯру шавқи бадеии худ ин  зарбу 

оҳангро пазируфтааст, ки хеле дилчаспу хушоянд садо додааст.  

Ин ҷо мебояд таъкид кард, ки шоир дар интихоби вазну оҳангнокӣ ва зарбу 

зада низ хеле моҳирона ва устодона муносибат менамояд. Яке аз вижагиҳои 

махсуси ғазали Симин низ аз он иборат аст, ки мавзуи интихоб гардида бо 

зарбу мусиқии он ниҳоят тавъаму ҳамоҳанг садо медиҳад.  

Агар барои ифодаи маъниҳои яъсу ноумедӣ ва руҳафтодагию маҳзунӣ 

баҳрҳои солим истифодашуда бошанд, пас баҳри баёни мавзуъҳои ишқию 

лирикӣ вазнҳои сабуку равон аз зиҳофҳои рукнҳои баҳрҳои солим фаровон 

истифода шудааст. Яъне агар ба таври содда гӯем, барои ифодаи мавзуъҳои 

иҷтимоию сиёсӣ рукнҳои солим истифода шуда бошанд, пас барои ифодаи 

мазмунҳои лирикӣ зиҳофҳои рукнҳо, ки сабук садо медиҳанд, ба кор бурда 

шудаанд. 

Вижагии асосии ашъори Симини Беҳбаҳонӣ дар он аст, ки ӯ дар бунёди 

ғазалҳои худ талош намудааст, ки вазнҳои соддаи ҷадиди офаридаи худро дар 

ғазал татбиқ намояд. Чунин иқдом дар шеъри муосири форсизабонон камтар ба 

назар мерасад. Муҳаққиқоне, ки авзони шоирони гуногунро аз назари вазн 

таҳқиқ кардаанд, чунин «ҷасорати адабии» Симинро ба мушоҳида 

нагирифтаанд. Ин ҷо набояд ихтирооти шоириро бо офаридани авзони тоза 

махлут сохт, зеро дар корбурди имконоти шоирӣ шоир хеле маҳдуд буда, дар 

авзони маъмулӣ ба тағйир додани баъзе ҳиҷоҳои дарозу кӯтоҳ имкон дорад, 

вале Симини Беҳбаҳонӣ дар ғазалиёти худ зиёда аз 20 намуд авзони тозаро 

офаридааст, имрӯз ин дастоварди эҷодии шоир мавриди гуфтугӯи муҳаққиқон 

ва мунаққидон қарор дорад. 

Ба назари мо, Симини Беҳбаҳонӣ бо ин иқдоми худ ба муддаиёне, ки 

мавқеи ғазалро дар ифодаи мазмуну маъниҳои бикр маҳдуд арзёбӣ намуда, 

мехостанд ба ин васила ғазалро аз майдони адабиёт берун созанд, бо бурҳони 

қатъӣ ва далели раднашаванда ҷавоби сазовор дод ва метавон изҳор дошт, ки 

маҳз бо ин амали хеш ғазали ноби адабиёти форсу тоҷикро аз вартаи нобудӣ 

наҷот дод. Ӯ бо ворид кардани вазнҳои нав дар пайкараи ғазал собит намуд, ки 

ин жанр, ки ҳазорсолаҳо бори вазнини адабиётро ба дӯш дошт ва рисолати 

таърихии худро шарофатмандона иҷро мекард ва ба мардуми шеър дӯсту 

адабпарвари форсизабон ва мухлисони хориҷии он руҳу равон мебахшид, 

метавонад дар ҳамагуна ҳолату замон асолати худро нигоҳ дорад ва рисолати 

худро муваффақона ба сомон расонад. 

Аз рӯи ҷараёни баҳси мавҷудияти ғазал дар раванди адабии солҳои 60-70-

уми қарни гузаштаи Эрон маълум мегардад, ки баъд аз иқдомоти ба истилоҳ 

инқилобии Симини Беҳбаҳонӣ ба оташи чунин баҳсҳои бебунёд оби сард рехта 

шуд. 

Модоме ин ҷо сухан дар бораи ғазали волои Симини Беҳбаҳонӣ ва 

нозукиҳои он меравад, да ин иртибот зарур мешуморем, ки дар маҷмуъ оид ба 

сабаби «дарозумрии» ин жанри адабӣ чанд андешаро иброз намоем. Беихтиёр 

саволе ба миён меояд, ки чаро дар тӯли ҳазорсолаҳо ғазал имтиҳони ҷиддии 

таърихро гузашта, то замони мо омада расида, рушду нумӯъ кардааст, шаклу 

намуд мавзую  мундариҷа, вазну қофия, санъатҳои бадеию лафзии дар он 

истифода шаванда густариш ёфта, доман паҳн кардаанд, оҳангу пазиришаш 

торафт хушояндтару дилработар гардидааст? Чаро бисёре аз жанрҳои адабӣ аз 

қабили қасида, маснавӣ, қитъа, рубоӣ, мусаллас, мухаммас, мусаддас ва 

дигарон ба имтиҳону талаботи зиндагӣ тоб оварда натавониста, ба андозае аз 

истифода берун мондаанд, вале ғазал бар рағми мухолифону муқобилонаш ба 

тамоми зарбаҳои ҷонкоҳ «мардона» тоб оварда, торафт бештару беҳтар ба руҳи 

замону орзую омоли мухлисони шеъри воло мутобиқ гардида, имрӯз  ба яке аз 

жанрҳои серистифодатарин мубаддал гаштааст. 

Аз ҳақиқат дур будани он ақида бо он далел асос меёбад, ки дар адабиёти 

араб гарчанде ғазалу қасида эҷод мегарданд, вале ғазал дар шакли маъмулии 

ғазали софу ноби тоҷикию форсӣ вуҷуд надорад. Гарчанде жанри ғазал имрӯз 

ҳам дар адабиёти араб асосан аксар маврид дар шакли «алфия» (алфун - ҳазор) 

суруда мешавад, аммо дар шакли ғазале, ки мо онро медонем, вуҷуд надорад. 

Гузашта аз ин нодурустии ин ақидаро бо далели дигари қотеъ метавон собит 

сохт, ки ҳанӯз пеш аз ҳуҷуми арабҳо ба Мовароуннаҳру Хуросон ва ба коми 

оташ додани тамоми осори хаттию шифоҳӣ ва кӯшишҳои зиёди поксозӣ 

кардани миллатҳои ориёӣ дар байни мардуми мо шеъри ноби форсию тоҷикӣ 

арзи вуҷуд дошт, ки ин ақида рад нопазир аст. 

Инчунин дар ин иртибот қобили зикр аст, ки аз 19 адад баҳри аруз, тибқи 

ақидаи роиҷи аруздонон, 14 адади он ба адабиёти мо аз адабиёти араб гузашта, 

танҳо 5 баҳри он моли адабиёти форсу тоҷик ба шумор меравад. Вобаста ба ин 

мавзуъ метавон изҳор дошт, ки ғазал ба руҳу равони мардуми ориёӣ мувофиқу 

созгор буда, аз қади мулайём мардуми мо ба эҷоди он шуғл варзидаанд ва ҳатто 

тавре аз таърих ба мо омада расидааст, натанҳо мардуми оддӣ, балки шоҳони 

мо ғазал сурудаанд, ки шеъри «Манам он шери яла»-и Баҳроми Чӯбина далели 

раднашавандаи он мебошад. Вале ба миллати ориёии мо ситами таърих 

бисёриҳо расидааст ва дар натиҷаи се зарбаи ҷонкоҳи аҷнабиён юриши 

Искандари мақдунӣ, ҳуҷуми арабҳо ва тохту този муғулҳо тамоми осори 

хаттию китобу дафтари мо ба дасти нобудӣ рафт ва танҳо ҷонсахтию сабру 

шикебо дории мардуми ориёӣ буд, ки он аз хатари нобудӣ эмин монд ва боз аз 

сари нав рушд намуд ва нобиғаҳоро ба тамаддуни ҷаҳонӣ ироа дошт. Ин ҷо 

зарур дониста мешавад сари масъалаи «дарозумрии» ғазал низ чанд сухане 

гуфта шавад.  

Яке аз далелҳои асосии дар тӯли зиёда аз ҳазор сол боқию побарҷо 

мондани ғазал, ба ақидаи банда, ба рӯҳияи мардуми мо наздик будани ғазал аст, 

ки тамоми орзую омоли ин мардуми ишқу ошиқипарварро дар худ таҷассум 

карда метавонад. Ва беҳуда нест, ки ягон намояндаи мардуми ориёиро аз 

деҳқони оддӣ то сарварони давлат пайдо кардан амри маҳол аст, ки дар умри 

худ шеъре ё ғазале нагуфта бошад ё худ кӯшиши ғазалсароиро накарда бошад.  

Дигар ин, ки ғазал хусусияти «универсалӣ»-ро доро буда, дар он метавон 

мавзуъҳои гуногуни зиндагиро аз ишқи поки инсонӣ саркарда, то мавзуъҳои 

мураккаби иҷтимоию инқилобӣ ба таври озод метавонад дар он ғунҷоиш дод, 

ки дархурди дардҳои ҷомеа мебошад. 

Сеюм ин, ки азбаски шеър ва ин ҷо манзур ғазал аст, худ мағзи сухан буда, 

ба дилу дидаи марду ба осонӣ роҳ меёбад, гӯши ӯро менавозад ва ба дили 

инсонҳо роҳ ёфта, дар хотираи он побарҷо мемонад. Чорум, ғазал бо соддагию 

кӯтоҳию оҳангнокиаш ба таври осону бидуни мушкилӣ ба оҳанге дароварда 

шуда, замзама мешавад ва ҳангоми ба доираи адвор дар омадан ва ба гӯши 

шунаванда расидан табъи ӯро болида месозад, чун марҳаме ба дарди ӯ даво 

мебахшад таскини дили дардмандон мешавад. Бо дарназардошти гуфтаҳои 

боло, метавон бо итминони қавӣ изҳор дошт, ки ғазал бо ин тавонмандӣ ва 

мудирияти бузурги ифодакунандаи орзую ормонҳои миллати ориёӣ метавонад 

ҳазор ҳосоли дигар ва то абад хизмати худро ба ҷо биёрад ва шарики шодию 

хурсандӣ ва дарду ғами мардуми эронинажод бошад. 

ХУЛОСА 

 

Жанри ғазал аз зумраи куҳантарин ва пуркортарин навъҳои адабии шеъри 

форсӣ-тоҷикӣ аст, ки собиқаи беш аз ҳазорсола дорад. Имрӯз низ дар адабиёти 

кишварҳои форсизабон ҷойгоҳи чашмгир дорад. Воқеият ин аст, ки дар тӯли 

замон шоирони ғазалсаро зиёд будаанд, вале такмилу пешрафт ва муҳим аз 

ҳама шуҳрату махбубияташ дар ҳар давре бастагӣ ба шоирони алоҳидае 

будааст. Масалан замоне, ки мавзуи ғазал дар миён меафтад, пеш аз ҳама номи 

шоироне мисли Ҳофиз Шерозӣ, Саъдии Шерозӣ, Мавлоно Ҷалолуддини Балхӣ, 

Камоли Хуҷандӣ, Камолиддини Исфаҳонӣ, Ҳоҷуи Кирмонӣ ва ғ. ба зеҳн 

мерасад. 

Муҳаққиқони адабиёт дар як маврид иттифоқи назар доранд, ки сабку 

шеваи ғазали ҳар яке барҷастагиҳо, шохисҳои фаровоне дорад, ки ғазалро аз 

зовияҳои гуногун  бар сарҳади камолу пухтагӣ расонидааст. 

Ин ҷанба, яъне инкишофу тавонбахшӣ, вусъатфизоии ғазал миёни 

шоирони ғазалсарои муосир низ идомат дошта, ки таҳқиқи девони ҳар яке дар 

алоҳидагӣ пажӯҳандаро ба хулосаҳои қобили мулоҳиза мерасонад. 

Диссертатсияи ҳозир, ки ба омӯзишу вижагиҳои ғазалиёти Симини 

Беҳбаҳонӣ – шоири ғазалсарои муосир бахшида шудааст, моро ба натиҷаҳои 

зерин расонид: 

1. Бо шумори ин ки нахустин нишонаҳои таҳаввулу дигаргунӣ дар матни 

ғазал дар оғози қарни XX, махсусан даврони инқилоби Машрута ба зуҳур 

расидаанд, зарур аст зимни омӯзиши мавзуъ дар эҷодиёти шоирони алоҳида ба 

заминахои таҳаввул ва муҳимтарин тозагиҳои ғазали ин давра таваҷҷуҳ намуд 

[3-М; 7-М]. 

2. Таҳқиқ дар ин замина нишонгари он аст, ки аносири аввалини 

ибтикору навандешӣ дар ғазали муосир дар матни ғазалиёти шоироне мисли М. 

Баҳор, А. Лоҳутӣ, М. Ишқӣ, Ф.  Яздӣ, О. Қазвинӣ ба зуҳур  мерасад [3-М]. 

3. Ғазали муосири Эрон дар имтидоди даҳаҳои 40-50-ми қарни 

сипаришуда яке аз даврахои хосси рушду камоли худро дар заминаи мазмуну 

муҳтаво, дарунмояи дархӯри замон мегузаронад. Шоироне мисли М.Ҳ. 

Муайярӣ, М.Ҳ. Шаҳриёр, П. Бахтиёрӣ ва дигарон дар чаҳорчӯби суннат  

ибтикороте, ки бештар вижагии муҳтавоӣ доранд, ворид месозанд [2-М]. 

4. Таҳаввули ибороти забонзад дар девони адибони пайраву алоқаманд ба 

мактаби Нимо маҳсусу чашмгир аст [4-М]. 

5. Нимо Юшиҷ на танҳо бо анҷоми инқилобе дар сохтору муҳтавои шеър, 

тарзу шеваи шоирӣ, фасли тозаеро дар адабиёти муосир оғоз намуд, балки 

шоирони суннатгароро низ водошт, ки дар чаҳорчӯби суннат таҷдиди назар 

кунанд, зистану офаридан бо руҳи замонро биёмузанд, то шеърашон посухгӯи 

ниёзу эҳтиёҷи замон бошад [5-М]. 

6. Мурури адабиёти муосири форсӣ махсусан аз нимаи дуюми асри XX ба 

баъд гувоҳи ин аст, ки пайравони мактаби Нимо аслан ба ду гурӯҳ тақсим 

мешаванд. Шоироне, ки то муддате аз шеваи Нимо пайравӣ намуданд ва баъдан 

ба суннат бозгаштанд, ки мисоли боризаш Ф. Таваллулӣ мебошад. 

Гурӯҳи дуюм шоироне буданд, ки ҳам дар заминаи суннат ва ҳам дар 

заминаи шеъри нимоӣ шеър эҷод кардаанд, монанди Н. Нодирпур, М.А. Солис, 

Ҳ. Соя, Ф. Фаррухзод, Ф. Муширӣ, Н. Раҳмонӣ, С. Беҳбаҳонӣ ва дигарон [4-М; 

5-М] 

7. Дар рисола махсусан ба намунаҳои ғазали шоирони мазкур таваҷҷуҳи 

хос мабзул гардида, нақши онҳо дар вусъату камоли ғазал, густариши 

вожагонии он муайян гардидааст. Аз ҷумла намунаи ғазалҳои Н. Нодирпур, 

М.А.Солис, Ҳ. Соя мавзуи баррасиву арзёбӣ қарор гирифтааст [2-М]. 

8. Пажуҳиши масири зиндагӣ ва мероси адабии С. Беҳбаҳонӣ нишонгари 

он аст, ки нақши ӯ дар такомули ғазали муосири форсӣ, махсусан ҷуғрофиёи 

маъноии ғазал густариши мавзуъҳои ғазал, диди тоза дар бозтоби падидаҳои 

тозаи ҳастӣ, эҷоди вазнҳои тоза дар офариниши ғазал бисёр махсус аст [2-М; 3-

М]. 

9. Саҳми Нимо ва дидгоҳҳои адабии вай дар камоли касбиву зеҳнӣ ва 

маънавии Симин бисёр арзишманд аст, ки мурури андешаҳои шоир перомуни 

шахсияти адабии Нимо ин масъаларо таъйид менамояд [4-М; 7-М]. 

10. Муҳимтарин вижагии корномаи Симин аз он иборат аст, ки ӯ дар 

офариниши ғазал дар радифи баҳрагирӣ аз авзони маъмули аруз, вазнҳои 

тозаеро истифода намуд, ки дар адабиёти форсӣ бесобиқа буд [1-М]. 

11. Симин бо танавуъ бахшидан ба авзони ғазал собит сохт, ки ғазали 

форсӣ зарфияту имконоти бепоёне дорад, ки бо корбурди онҳо шоир метавонад 

тамоми хостаҳо, андешаҳои бикру эҳсосу авотифи пинҳоннишини худро ифода 

кунад. Шоир ҳамчунин нишон дод, ки дар корбурди имконоти ғазал нақши 

шахсии шоир, истеъдоду нубуғ, сатҳи огоҳии адабӣ, мутолиот, ошноӣ бо 

адабиёти ҷаҳон ва дигар омилҳо бисёр муҳим аст [2-М; 8-М]. 

12. Симин то ин ки дар эҷоду корбурди авзони тоза даст ёбад, раванди 

тағйиру дигаргуниҳо, навандешиҳо, истифодаи авзони нодиру тозаро дар 

девони шоироне мисли Фаррухии Сиистонӣ, Манучеҳрӣ, Носири Хисрав, 

Масъуд Саъди Салмон мавриди таҳқиқу омӯзиши амиқ қарор дод [5-М]. 

13. Ибтикороти Симин дар эҷоди авзони тозаи ғазал, баҳрагирӣ аз авзони 

нодиру камшинохташуда дар ҳимояту ҳифозати ин жанри куҳан бисёр 

арзишманд аст. Зеро аксари тозакориҳои вай замоне сурат мегирифт, ки дар 

адабиёти форсӣ баҳсҳои доманадоре перомуни  ба сар расидани умри ғазал, 

нотавону нокоро шудани он шуруъ гардида буд. Корномаи Симин дар ин росто 

нишон дод, ки бар хилофи даъвои мухолифони ғазал, яке аз нерӯмандтарин 

жанр, ки дар бистари он метавон печидатарин мавзуъҳои замон, хостаҳои 

конуни башариро бозтоб намуд, ғазал аст [2-М; 5-М]. 

14. Талошу ибтикороти Симин барои муҳаққиқон ангеза дод, то раванди 

инкишофу такомул, шебу фарози онро дар эҷодиёти ғазалсароёни муосир 

мавриди таҳлилу арзёбӣ қарор диҳанд [5-М; 6-М]. 

15. Бар асари санҷишҳои оморӣ барои мо равшан гардид, ки Симин дар 

девони худ 63 вазни тоза ва 25 вазни нодиру камшинохташударо истифода 

намудааст. Қобили таъкид аст, ки асоси ин авзони тозаро ҳамон баҳрҳои куҳани 

аруз ташкил медиҳанд, ки низоми аруз ба ҷуз ихтиёроти шоирӣ ҳеҷ тағйиротеро 

дар матни онҳо иҷозат намедод [2-М; 6-М]. 

16. Сурудаҳои Симин собит намуд, ки бунёду мояи вазъҳои тоза танҳо бо 

аркони аруз хулоса намешавад, дар зуҳури вазнҳои ҷадид нақши табиати 

забони форсӣ, рехти калимот, фазоҳои баёни ҳолоти инсонӣ, лаҳну оҳанги 

калимот саҳиманд [6-М]. 

17. Мурури ғазалиёти тозавазни Симин чунин андешаро дар зеҳни 

мухотаб эҷод менамоянд, ки қироати ғазалҳо, то андозае душвору сангин аст, 

вале бозхонии онҳо ин суъизанро ботил месозад [6-М]. 

18. Муҳаққиқони осори Симин бар ин назаранд, ки яке аз ҷанбаҳои 

муваффақияту тавфиқи шоир дар амри авзони тоза омезишу талфиқи шеъру 

адаби сабки ҳиндӣ ва давраи «бозгашти адабӣ» аст [1-М].  

19. Сарчашмаи дигари тозакориҳои Симин имкону тавоноиҳои зеҳнии ӯ 

ва мутолиоту тасаллуташ дар оҳангу ово ва каломи мавзуни шеъри форсӣ 

мебошад. Ӯ лаҳзаҳо ва эҳсосоти шоиронаи нохудогоҳро хуб мешинохт [6-М]. 

20. Ба андешаи худи шоир заминаи ағлаби ғазалиёти ӯ, ки шомили вазни 

тоза ҳастанд, «порае эҳсосу отифа ё хаёли ӯ» ҳастанд, ки ғайри интизорӣ ба 

зеҳнаш мерасанд ва баъдан камоли матлуби худро пайдо менамоянд [5-М]. 

21. Таҳлили дидгоҳҳои завқӣ-назарии шоир атрофи корбурди авзони тоза 

нишонгари он аст, ки ӯ дар бозтоби фазоҳои равонӣ, баҳрагирӣ аз авзони хосси 

муносибро зарур мешуморад. Гузашта аз ин барои шоир мақтаи синнӣ ва 

интихоби  вазн низ пураҳаммият аст [5-М; 6-М]. 

22. Симин дар қатори авзони тоза дар ғазали муосир аз вазнҳои нодиру 

камсобиқае кор гирифтааст, ки шуморашон ба 25 мерасад. Ин авзоне 

мебошанд, ки замоне шоирони алоҳида барои як дафъа аз онҳо истифода 

кардаанду халос [2-М; 5-М; 6-М]. 

23. Ҳарчанд муҳаққиқон авзони нави ғазалиёти Симинро 63 донистанд, 

вале таҳқиқ моро ба ин натиҷа расонид, ки ин шумор ниҳоят нест. Мо зимни 

пажуҳиш вазнҳои дигареро пайдо намудем, ки комилан тоза ба назар мерасанд 

[2-М; 6-М]. 

24. Девони шоир иборат аз ғазалиёте мебошад, ки аз нигоҳи сохтор 6, 7, 8, 

9, 10, 11, 12, 13, 14, 15, 16, 17 ва 18 байтӣ мебошанд. Аз ин миён пуркортарин 

ғазалҳои шоир 7 байтӣ (76 адад), 8 байтӣ (102 адад), 9 байтӣ (126 адад), 10 

байтӣ (172 адад) мебошад [2-М; 5-М]. 

25. Дар зуҳури вазнҳои тоза нақши мавзуъҳои сурудаҳо, дарунмояҳо низ 

ба андешаи худ шоир бисёр корсоз аст [8-М]. 

ТАВСИЯҲО ОИД БА ИСТИФОДАИ АМАЛИИ 

НАТИҶАҲОИ ТАҲҚИҚ 

 

1. Бо назардошти ин ки миёни ғазалсароёни муосири Эрон сурудаҳои 

Симини Беҳбаҳонӣ аз нигоҳи абзорҳои шеърсоз, сохтори шеър, танавуъи авзон 

ҷойгоҳи барҷастае доранд, осори ӯ зимни тадриси адабиёти муосир ба таври 

густурда мавриди омӯзиш қарор бигирад. 

2. Омӯзиши тозакориҳои Симин муштарак бо дидгоҳҳои завқиву назарии 

вай сурат бигирад. 

3. Омӯзиши авзони тоза дар қиёс ба дарунмояҳои ғазалӣ анҷом дода 

шавад, то таъсири авзон дар эҷоди лаҳну оҳангу шеър муайян гардад. 

4. Пайванду робитаи вазнҳои тоза бо ҷанбаҳои ҳиссӣ-отифии шеър ва 

таъсири мутақобилаҳои онҳо таъйин гардад. 

5. Маводи диссертатсияро метавон зимни таҳия ва тадвини корҳои курсӣ, 

рисолахои дипломӣ, таълифи корҳои илмӣ-пажуҳишӣ мавриди истифода қарор 

дод. 

Мавод ҳамчунин дар таълифи китобҳои дарсии адабиёти форсӣ 

баргузории маҳфилҳои тахассусӣ перомуни шеъри муосир заминаи 

арзишмандест.   

